
Uttanríkis- og vinnumálaráðið 
 

 

Dagfesting:  03.11.2025 

Mál nr.: 24/20372 

Málsviðgjørt: uk/mj/hdp/sm/oys/bc 

Ummælistíð: Skrivið frá/til 

Eftirkannað: Lógartænastan 

dagfestir  

 

 

 

Uppskot til 

 

Løgtingslóg  

um 

nettrygd 

(Nettrygdarlógin) 

 

 

 

Kapittul 1 

Endamál, gildisøki og allýsingar 

 

Endamál 

 

§ 1. Endamálið við hesi løgtingslóg er at 

styrkja mótstøðuførið og nettrygdina til 

tess at tryggja kjarnutænastur í Føroyum. 

 

Gildisøki 

 

§ 2. Løgtingslógin fevnir um alt virksemi 

og allar eindir, privatar eins væl og 

almennar.  

Stk. 2. Lógin er ikki galdandi fyri 

ríkismyndugleikar.  

Stk. 3. Eind, sum ikki er fevnd av 

løgtingslógini, kann sjálvboðin boða 

nettrygdarmyndugleikanum frá sambært § 

18 og luttaka sjálvboðin í samstarvi um at 

deila upplýsingar millum eindir. 

Stk. 4. Landsstýrisfólkið kann gera av, at 

virksemi, tænasta ella eind heilt ella lutvíst 

er undantikin lógini, og kann gera nærri 

reglur hesum viðvíkjandi. 

 

Javngóðar ásetingar 

 

§ 3. Um tað fyri ávísar eindir er kravt eftir 

aðrari lóggávu, at hesar skulu seta í verk 

tiltøk at stýra nettrygdarváðum ella skulu 

boða frá um týðandi hendingar, og um hesi 

krøv hava minst javngóðan virknað sum 

tær skyldur, sum eru ásettar eftir hesi 

løgtingslóg, kunnu hesar eindir søkja um at 

viðkomandi ásetingar í hesi løgtingslóg, 

íroknað ásetingarnar um eftirlit og 

handhevjan, ikki skulu galda fyri slíkar 

eindir. 

Stk. 2. Tey krøv um tiltøk at stýra 

nettrygdarváðum, sum verða nevnd í aðrari 

lóggávu at galda fyri tær í stk. 1 nevndu 

eindir, verða roknað sum javngóð í 

virknaði sum tær skyldur, ið eru ásettar í 

hesi løgtingslóg, tá ið tiltøk til at stýra 

nettrygdarváða hava í minsta lagi sama 

virknað sum tey, sum eru ásett í hesi 

løgtingslóg. 

Stk. 3. Tær skyldur at boða frá sambært 

aðrari lóggávu, verða roknaðar sum 

javngóðar í virknaði sum tær skyldur, ið 

eru ásettar í hesi løgtingslóg, um tær í stk. 

1 nevndu eindir hava skyldu at geva 

nettrygdarmyndugleikanum atgongd alt 

fyri eitt, um hóskandi, sjálvvirkandi og 

beinleiðis, til fráboðanir um hendingar, og 

tá ið krøvini um at boða frá um týðandi 

hendingar hava minst sama virknað sum 

tey, sum eru ásett í hesi løgtingslóg. 

Stk. 4. Landsstýrisfólkið tekur støðu til 

umsóknir sambært stk. 1, og tekur avgerð 

um ivamál viðvíkjandi stk. 1-3. 

 

Allýsingar 

 

§ 4. Í hesi løgtingslóg er at skilja við:  

1) Álitistænasta: Elektronisk tænasta, sum 

vanliga verður veitt fyri gjald, og sum 

fevnir um 

a) gerð, verifisering og validering av 

elektroniskum undirskriftum, 

elektroniskum innsiglum ella 

elektroniskum tíðarstemplum, 

elektroniskum innskrivaðum 

avhendingartænastum 

(útflýggjanartænastum) og 

sertifikat við tilknýti til hesar 

tænastur, ella 

b) at skapa, verifisera og validera 

sertifikat til váttan av heimasíðum, 

ella 

c) varðveitslu av elektroniskum 

undirskriftum, innsiglum ella 

sertifikatum við tilknýti til hesar 

tænastur. 

2) Álitistænastuveitari: Ein persónur ella 

løgfrøðilig eind, sum veitir eina ella 

fleiri álitistænastur, annaðhvørt sum 

ein skikkaður ella ikki-skikkaður 

álitistænastuveitari. 

3) Dátudepilstænasta: Tænasta, ið fevnir 

um bygnaðir ella bólkar av bygnaðum, 

sum eru ætlaðir til miðsavnaða hýsing, 

samanbinding og rakstur av 

kunningartøkni og netútgerð, sum 

veitir dátugoymslutænastur, 

dátuviðgerðartænastur og 

dátuflutningstænastur, umframt allar 

hentleikar og infrakervi til orkuútvegan 

og umhvørvisstýring. 

4) DNS-tænastuveitari: Ein eind, ið veitir: 

a) alment tøkar rekursivar 

økisnavnaumsetingartænastur til 

internetbrúkarar, ella 

b) kelduøkisnavnaumsetingartænastur 

til triðjapartsnýtslu, tó undantikið 

rótnavnaambætarar. 

5) Eind: Ein likamligur ella løgfrøðiligur 

persónur, sum er stovnaður og 

viðurkendur sum slíkur sambært 

lóggávu í landinum, har hann er 

skrásettur, og sum í egnum navni kann 

útinna rættindi og vera álagdur skyldur. 

6) Fjarskiftisveitari: Ein eind, ið sambært 

fjarskiftislógini er vinnuligur veitari av 

almennum fjarskiftiskervi og 

fjarskiftistænastum. 

7) Handfaring av hending: Ein og hvør 

atgerð og mannagongd, sum hevur til 

endamáls at fyribyrgja, avdúka, kanna 

og avbyrgja ella reagera uppá og 

endurreisa seg eftir eina hending. 

8) Hending: Ein tilburður, sum setur í 

váða tøkið, sanngildið, heilskapið ella 

trúnaðin av goymdum, fluttum ella 

viðgjørdum dátum ella av teimum 

tænastum, sum verða bjóðaðar fram 

ella eru atkomuligar gjøgnum net og 

kunningarskipanir. 

9) Kjarnukervi: undirstøðukervi, sum er 

neyðugt til tess at veita eina 

kjarnutænastu. 

10) Kjarnutænasta: Tænasta, ið er 

avgerandi fyri at varðveita týðandi 

samfelagsfunktiónir, búskaparligt 

virksemi, fólkaheilsu og almenna 

trygd, ella umhvørvi. 

11) KST: Kunningar- og samskiftistøkni. 

12) KST-tilgongd: virksemi, ið verður 

framt fyri at sniðgeva, menna, veita 

ella viðlíkahalda eina KST-vøru ella 

eina KST-tænastu. 

13) KST-tænasta: Ein tænasta, sum heilt 

ella fyrst og fremst fevnir um flutning, 

goymslu, heintan ella viðgerð av 

upplýsingum við nýtslu av net og 

kunningarskipanum. 

14) KST-vøra: ein luteind ella ein bólkur 

av luteindum í net og 

kunningarskipanum. 

15) Mótstøðuføri: evnini at fyribyrgja, 

verja ímóti, svara aftur, standa ímóti, 

avmarka, absorbera, laga seg til og 

koma á føtur aftur eftir eina hending. 

16) Net og kunningarskipan: 

a) eitt elektroniskt samskiftisnet, ið 

skal skiljast sum flutningsskipanir, 

uttan mun til um tær byggja á eitt 

fast infrakervi ella ein kapasitet, 

sum er umsitin sentralt, og har tað 

er viðkomandi, koblingarútgerð 

ella beinaraútgerð og annað 

tilfeingi, undir hesum neteindir, 

sum ikki eru aktivar, sum gera tað 

møguligt at flyta signal umvegis 

tráð, radio, ljós ella aðrar 

elektromagnetiskar miðlar, undir 

hesum fylgisveinakervi, fastnet 

(ringráskobla ella pakkakobla, 

undir hesum internet) og 

fartelefonnet, elkaðalskipanir, í 

tann mun tær verða nýttar til 

flutning av signalum, net, sum 

verða nýtt til útvarp og sjónvarp, 

umframt kaðalsjónvarpsnet, uttan 

mun til hvat slag av informatión, ið 

verður flutt, 

b) ein og hvør útbúnaður ella bólkur 

av sambundnum ella skyldum 

útbúnaði, ið hvør sær ella fleiri í 

felag, grundað á eitt forrit, fremja 

eina sjálvvirkandi viðgerð av 

talgildum dátum, ella 

c) talgildar dátur goymdar, 

viðgjørdar, heintaðar ella fluttar við 

slíkum hjálpimiðli sum er fevndur 

av litra a) og b) til tess at tey kunnu 

rekast, nýtast, verjast og haldast. 

17) Nethóttan: merkir ein og hvør møgulig 

umstøða, hending ella gerð, sum kann 

skaða, órógva ella á annan hátt hava 

eina neiliga ávirkan á net og 

kunningarskipanir, brúkarar av hesum 

skipanum og aðrar persónar. 

18) Nettrygd: merkir virksemi, sum er 

neyðugt til tess at verja net og 

kunningarskipanir, brúkararnar av 

slíkum skipanum og aðrar persónar 

ávirkaðir av nethóttanum. 

19) Skikkaður myndugleiki: Myndugleiki, 

sum hevur ábyrgd fyri nettrygd og fyri 

eftirlitsuppgávum samsvarandi teimum 

hjá nettrygdarmyndugleikanum. 

20) Skýtænasta: Talgild tænasta, sum ger 

umsiting eftir umbøn møguliga, og 

gevur breiða fjaratgongd til eina 

stigbæra og fleksibla pulju av 

teldutilfeingi, undir hesum har slíkt 

tilfeingi er býtt millum fleiri støð. 

21) Toppøkisnavnafyrisitari: Ein eind, sum 

hevur fingið tillutað eitt ávíst 

toppøkisnavn, og sum hevur ábyrgdina 

av at fyrisita toppøkisnavnið, undir 

hesum skráseting av økisnøvnum undir 

toppøkisnavninum og av tøkniliga 

rakstrinum av økisnavninum, sum 

fevnir um rakstur av navnaambætarum, 

viðlíkahald av dátugrunnum og 

distributión av 

toppøkisnavnasonufílum til 

navnaambætarar, uttan mun til um 

uppgávur verða útintar av eindini 

sjálvari ella eru útveittar til onnur, tó 

ikki støður, har toppøkisnøvn bert 

verða brúkt av einum fyrisitara bert til 

egið brúk. 

22) Týðandi nethóttan: ein nethóttan, sum 

út frá sínum tøkniligu eginleikum kann 

fáa álvarslig árin á net og 

kunningarskipanir hjá eindini, ella á 

brúkarar av tænastum frá eindini, við at 

elva til týðandi materiellan ella 

immateriellan skaða. 

23) Undirstøðukervi: eitt aktiv, hentleiki, 

útbúnaður, eitt net ella skipan, ella ein 

partur av einum aktivi, einum 

hentleika, einum neti ella eini skipan, 

sum er neyðugt til tess at veita eina 

tænastu. 

24) Umfatandi hending: hending, sum 

rakar tvær ella fleiri kjarnueindir og 

hevur við sær týðandi ólag á eina ella 

fleiri kjarnutænastur. 

25) Váði: møguleikin fyri missi ella ólagi, 

sum stavar frá eini hending, og sum 

skal lýsast sum ein samanseting av 

støddini av missinum ella ólagnum og 

sannlíkindunum fyri, at ein slík 

hending hendir. 

26) Viðbrekni: merkir veikleiki, viðkvæmi 

ella feilur í KST-vørum ella KST-

tænastum, sum kann misnýtast 

umvegis eina nethóttan. 

27) Økisnavnaskipan ella DNS: ein 

hierarkiskt útbýtt 

navnatillutanarskipan, ið ger tað 

gjørligt at eyðmerkja tænastur og 

tilfeingi á internetinum, soleiðis at 

endabrúkaraútgerð kann nýta internet 

beiningartænastur og internet 

sambindingartænastur til tess at røkka 

hesum tænastum og tilfeingi. 

 

Kjarnueindir 

 

§ 5. Eindir, sum eru fevndar av skjali 1 til 

hesa løgtingslóg, kunnu tilnevnast sum 

kjarnueindir. 

Stk. 2. Aðramáta er ein eind kjarnueind, 

um hon lýkur hesar treytir: 

1) eindin veitir eina ella fleiri 

kjarnutænastur; 

2) tænastan ella veitingin av tænastuni er 

treytað av net og kunningarskipanum; 

og 

3) ein hending kann elva til týðandi ólag á 

kjarnutænastur frá eindini, ella á aðrar 

kjarnutænastur, sum eru treytaðar av 

teimum. 

Stk. 3. Nettrygdarmyndugleikin ger av, 

hvør er at meta sum kjarnueind sambært 

stk. 1 og 2 og sambært reglum við heimild 

í stk. 5. Eind er at meta sum kjarnueind, tá 

ið hon hevur fingið fráboðan um hetta frá 

nettrygdarmyndugleikanum.  

Stk. 4. Áðrenn nettrygdarmyndugleikin 

tekur avgerð um at tilnevna kjarnueind, 

verður eindin, sum avgerðin viðvíkir, 

kunna um ætlaðu tilnevningina og 

orsøkina til tess. Nettrygdarmyndugleikin 

skal geva eindini eina rímiliga freist at 

gera viðmerkingar. 

Stk. 5. Nettrygdarmyndugleikin kann geva 

kjarnueind freist at skipa síni viðurskifti í 

samsvari við ásetingar í hesi løgtingslóg 

ella reglum settar í gildi við heimild í hesi 

løgtingslóg.  

Stk. 6. Landsstýrisfólkið kann gera nærri 

reglur um, nær ein eind er fevnd av § 5, 

stk. 1 og 2, undir hesum reglur um freist.  

 

Týðandi ólag 

 

§ 6. Í sambandi við at gera av, um ólag er 

at meta sum týðandi ólag, verður dentur 

lagdur á hesi viðurskifti: 

1) Tal av brúkarum, sum líta á 

kjarnutænastuna, sum eindin veitir. 

2) Í hvønn mun aðrir vinnugeirar líta á 

kjarnutænastuna, sum eindin veitir. 

3) Ávirkanina, sum ein hending kann 

hava í vavi ella tíð, á búskaparligt og 

samfelagsligt virksemi, umhvørvi, 

almenna trygd ella fólkaheilsu. 

4) Marknaðarpartin hjá eindini á 

marknaðinum fyri viðkomandi 

kjarnutænastu ella kjarnutænastur. 

5) Landafrøðiliga økið, sum kann verða 

ávirkað av eini hending, undir hesum 

eisini atlit til viðbrekni, sum stendst av 

avbyrging. 

6) Týdningin av eindini við atliti til at 

varðveita eitt nøktandi støði á 

kjarnutænastuni, undir hesum hvørt 

alternativir hættir eru tøkir at veita hesa 

kjarnutænastuna.  

Stk. 2. Nettrygdarmyndugleikin ger av, 

hvørt ólag er at meta sum týðandi ólag. 

Stk. 3. Landsstýrisfólkið kann áseta nærri 

reglur um, nær eitt ólag er at meta sum 

týðandi ólag.    

 

Kapittul 2 

Tiltøk til at stýra nettrygdarváða 

 

Váðameting 

 

§ 7. Kjarnueindir hava skyldu at meta um 

allar viðkomandi váðar, sum kunnu hava 

við sær ólag á veitingina av teirra 

kjarnutænastum. 

Stk. 2. Váðametingin skal leggja upp fyri: 

1) øllum viðkomandi náttúrligum ella 

menniskjaskaptum váðum, ið kunnu 

elva til eina hending, 

2) í hvønn mun tænastur hjá øðrum 

kjarnueindum, sum eru fevndar av hesi 

løgtingslóg, eru treytaðar av veitingum 

frá eindini, og 

3) í hvønn mun tænastur frá eindini eru 

treytaðar av veitingum frá øðrum 

eindum í Føroyum ella uttanlands. 

Stk. 3. Váðametingin skal dagførast eftir 

tørvi, tó minst eina ferð hvørt ár. 

Stk. 4. Nettrygdarmyndugleikin kann áseta 

nærri reglur um váðametingar hjá 

kjarnueindum. 

 

Nettrygdarváðastýring 

 

§ 8. Kjarnueindir skulu seta tøknilig, 

rakstrarlig og bygnaðarlig tiltøk í verk til 

tess at stýra váðanum í netum og 

kunningarskipanum, sum hesar eindir nýta 

í sínum rakstri ella fyri at veita teirra 

tænastur, og til tess at forða fyri 

hendingum ella avmarka mest møguligt 

teirra ávirkan á móttakararnar av teirra 

tænastum og á aðrar tænastur.  

Stk. 2. Tiltøk eftir stk. 1 skulu vera 

hóskandi og lutfalslig og skulu grundast á 

eina tilgongd, sum fevnir um allar váðar, 

eyðmerktir sambært § 7, og sum miðar 

eftir at verja net og kunningarskipanir og 

fysisku karmarnar kring hesar skipanir 

móti hendingum. Í minsta lagi skulu tey í 

stk. 1 nevndu tiltøk fevna um ella leggja 

upp fyri: 

1) Politikkum fyri váðagreining og 

kunningarskipanartrygd. 

2) Handfaring av hendingum. 

3) Rakstrarframhaldi, til dømis stýring av 

trygdaravritan og endurstovnan eftir 

stórskaða, og kreppustýring. 

4) Veitingarketutrygd, undir hesum 

trygdarviðurskifti, ið hava samband við 

viðurskiftini millum ta einstøku 

eindina og hennara beinleiðis útvegarar 

ella tænastuveitarar. 

5) Trygd í sambandi við útvegan, 

menning og viðlíkahald av netum og 

kunningarskipanum, undir hesum 

handfaring og almannakunngerð av 

viðbrekum. 

6) Politikkum og mannagongdum til at 

meta um, hvussu munadygg tiltøk til 

stýring av nettrygdarváðum eru. 

7) Grundleggjandi netreinførisvenjur, og 

nettrygdarútbúgving. 

8) Politikkir og mannagongdir 

viðvíkjandi brúki av dulmálsvísindum 

og, har tað er viðkomandi, bronglan. 

9) Starvsfólkatrygd, politikkir fyri 

atgongdarstýring og ognarfyrisiting. 

10) Nýtslu av loysnum til fleirstigað 

samgildi ella til áhaldandi samgildi, 

tryggum talusamskifti, videosamskifti 

og tekstsamskifti, og tryggjaðum 

neyðsamskiftisskipanum innanhýsis í 

eindini, har tað er viðkomandi. 

Stk. 3. Kjarnueind, sum varnast, at hon ikki 

heldur krøvini í stk. 1 og 2, ella reglur um 

krøv til tiltøk sambært stk. 4, skal uttan 

óneyðugt drál taka stig til øll neyðug, 

rímilig og hóskandi rættandi tiltøk. 

Stk. 4. Nettrygdarmyndugleikin kann áseta 

nærri reglur um stýring av 

nettrygdarváðum, undir hesum reglur og 

krøv um nýtslu av nettrygdarstandardum, 

og reglur um krøv til tiltøk eftir stk. 1 og 2. 

 

Trygdargóðkenning 

 

§ 9. Kjarnueindir kunnu søkja 

landsstýrisfólkið um trygdargóðkenning 

fyri starvsfólk, sum røkja ella skulu røkja 

ávís størv. 

Stk. 2. Nettrygdarmyndugleikin kann 

krevja, at starvsfólk, ið røkja ávís størv fyri 

eina kjarnueind, skulu vera 

trygdargóðkend. 

Stk. 3. Nettrygdarmyndugleikin kann 

krevja, at ávís útgerð, veitarar o.a., skal 

verða trygdargóðkend. 

Stk. 4. Landsstýrisfólkið kann áseta reglur 

um at verja og trúnaðarflokka upplýsingar 

og áseta reglur um trygdargóðkenningar. 

 

Yvirvøka, forvirkin skanning o.a. 

 

§ 10. Nettrygdarmyndugleikin kann 

áleggja kjarnueind, at hon skipar yvirvøku 

og forvirknar skanningar av neti og 

kunningarskipanum. 

Stk. 2. Nettrygdarmyndugleikin kann seta 

krøv til yvirvøku, skanningar, veitarar, 

góðkenning, fráboðan o.a.  

Stk. 3. Landsstýrisfólki kann áseta reglur 

um yvirvøku, skanning, veitarar o.a. 

 

Rakstrarframhald umvegis fylgisvein 

 

§ 11. Kjarnueindir skulu fyri hvørja 

kjarnutænastu, sum er treytað av 

fjarskiftissambandi, skipa net og 

kunningarskipanir soleiðis, at ferðslan fyri 

ta tænastuna kann skiljast frá aðrari ferðslu 

og beinast til annaðhvørt egið 

fylgisveinasamband ella til 

fylgisveinasamband hjá fjarskiftisveitara. 

Stk. 2. Kjarnueindir kunnu gera avtalu á 

handilsligum grundarlagi við 

fjarskiftisveitarar um íbinding til 

fylgisveinasamskifti. 

Stk. 3. Nettrygdarmyndugleikin kann eftir 

umbøn geva kjarnueind undantak frá 

kravinum um at skipa ferðslu fyri eina 

ávísa kjarnutænastu, um tað fyri hesa ávísu 

tænastuna ikki er viðkomandi at nýta 

fylgisveinasamband. 

 

§ 12. Nettrygdarmyndugleikin kann 

áleggja fjarskiftisveitarum at hava 

fylgisveinasamband tøkt og at skipa net og 

kunningarskipanir og virksemið annars 

soleiðis, at til ber at taka ímóti og raðfesta 

ferðslu, samanber § 11, stk. 1 og 2. 

Stk. 2. Nettrygdarmyndugleikin kann áseta 

minstamark fyri kapasitetinum, krøv til 

tænastugóðsku og onnur tøknilig krøv, 

sum eru neyðug fyri eina vælvirkandi 

tænastu. 

 

§ 13. Nettrygdarmyndugleikin kann taka 

avgerð um raðfestingar av ferðslu í 

sambandi við fylgisveinasamskifti 

sambært §§ 11 og 12. 

Stk. 2. Kjarnueindir skulu leypandi lata 

nettrygdarmyndugleikanum dagførda 

lýsing av sínum kjarnutænastum við atliti 

til fylgisveinasamskifti, undir hesum lýsa 

samskiftistørvin, og hvussu tíðarkritisk 

veitingin er.  

Stk. 3. Nettrygdarmyndugleikin kann áseta 

reglur fyri kjarnueindir og 

fjarskiftisveitarar um íbinding til 

fylgisveinasamskifti, tilbúgvingarroyndir 

o.a. 

 

Leiðslugóðkenning av tiltøkum 

 

§ 14. Tey tiltøk, sum ein kjarnueind setir í 

verk grundað á skyldirnar eftir § 8, stk. 1-

3, reglum ásettar eftir § 8, stk. 4 og § 9, 

stk. 4, og skyldum ásettar eftir § 9, stk. 2 

og 3, § 11, stk. 1 og § 13, stk. 2, skulu 

góðkennast av leiðslu eindarinnar. 

Leiðslan hevur umsjón við, at tiltøkini 

verða framd, og tryggjar, at tiltøkini hava 

neyðuga virknaðin. 

Stk. 2. Leiðslan av eini kjarnueind skal  

hava neyðugar førleikar at stýra 

nettrygdarváðum og skal við jøvnum 

millumbilum meta um førleikatørvin.  

Stk. 3. Leiðslan av eini kjarnueind skal 

tryggja sær, at viðkomandi starvsfólk hava 

neyðugar førleikar at stýra 

nettrygdarváðum, og skal við jøvnum 

millumbilum meta um førleikatørvin. 

Stk. 4. Nettrygdarmyndugleikin kann áseta 

nærri reglur viðvíkjandi stk. 1-3. 

 

Nýtsla av serstøkum KST-vørum, 

tænastum og tilgongdum 

 

§ 15. Nettrygdarmyndugleikin kann krevja, 

at kjarnueindir skulu nýta ávísar KST-

búnaðir, KST-tænastur og KST-tilgongdir 

til tess at sanna, at krøv eftir § 8, stk. 1 og 

2, ella reglur um krøv til tiltøk ásett 

sambært § 8, stk. 4, eru lokin. 

Stk. 2. Nettrygdarmyndugleikin kann eftir 

ítøkiliga meting seta forboð fyri, at 

kjarnueindir nýta ávísar KST-búnaðir, 

KST-tænastur og KST-tilgongdir. 

Nettrygdarmyndugleikin kann eisini seta 

forboð fyri, at kjarnueindir nýta ávísar 

veitarar. 

Stk. 3. Landsstýrisfólkið kann áseta reglur 

viðvíkjandi stk. 1 og 2. 

 

Kapittul 3 

Fráboðanarskyldur 

 

At fráboða nettrygdarmyndugleikanum 

 

§ 16. Kjarnueind skal uttan óneyðugt drál 

fráboða nettrygdarmyndugleikanum um 

allar týðandi hendingar. 

Stk. 2. Ein hending verður mett sum 

týðandi hending, um: 

1) hon hevur elvt til ella kann elva til 

álvarsligt rakstrarólag ella til álvarsligt 

fíggjarligt tap fyri ávirkaðu eindina, 

ella 

2) hon hevur ávirkað ella kann ávirka 

aðrar likamligar ella løgfrøðiligar 

persónar við at elva til týðandi 

materiellan ella immateriellan skaða. 

Stk. 3. Landsstýrisfólkið kann áseta nærri 

reglur, um hvat er at meta sum týðandi 

hending. 

 

§ 17. Fráboðan sambært § 16 verður 

skipað soleiðis: 

1) Ein árlafráboðan, sum skal tilskila, um 

illgruni er um, at týðandi hendingin 

stavar frá ólógligum ella meinfýsnum 

gerðum, verður send uttan óneyðugt 

drál og í øllum førum innan 24 tímar 

eftir, at eindin gjørdist varug við 

týðandi hendingina. 

2) Ein dagførd fráboðan verður send uttan 

óneyðugt drál og í øllum førum innan 

72 tímar eftir, at eindin gjørdist varug 

við týðandi hendingina. Fráboðanin 

skal dagføra upplýsingarnar frá 

árlafráboðanini, samanber nr. 1, og 

skal geva eina innleiðandi meting av 

týðandi hendingini, undir hesum 

álvarsemi, ávirkan og, um gjørligt, 

álopstekin. 

3) Ein fyribils frágreiðing við øllum 

týðandi støðudagføringum verður send, 

tá ið nettrygdarmyndugleikin biður um 

tað. 

4) Ein endalig frágreiðing verður send í 

seinasta lagið ein mánað eftir 

fráboðanina um hendingina, samanber 

nr. 2. Frágreiðingin skal fevna um: 

a) Eina nágreiniliga lýsing av 

hendingini, undir hesum álvarsemi 

og ávirkan. 

b) Slag av hóttan ella grundleggjandi 

orsøk, sum sannlíkt hevur elvt til 

hendingina. 

c) Tiltøk, sum hava verið ella 

framhaldandi eru í gongd. 

5) Um hendingin framvegis er í gongd, tá 

ið endaliga frágreiðingin sambært nr. 4 

skal sendast, skal rakta eindin í staðin 

senda eina støðufrágreiðing um hetta 

mundið, og eina endaliga frágreiðing í 

seinasta lagið ein mánað eftir, at 

hendingin er handfarin. 

Stk. 2. Álitistænastuveitarar, ið verða raktir 

av eini týðandi hending, skulu uttan mun 

til stk. 1, nr. 2, boða 

Nettrygdarmyndugleikanum frá um 

týðandi hending uttan óneyðugt drál og í 

øllum førum innan 24 tímar, eftir at 

álitistænastuveitarin gjørdist varugur við 

týðandi hendingina. 

Stk. 3. Uttan óneyðugt drál og innan 24 

tímar eftir at hava móttikið eina 

árlafráboðan, letur nettrygdarmyndugleikin 

fráboðandi eindini eina fyrstu afturboðan 

um týðandi hendingina. Um eindin biður 

um tað, skal nettrygdarmyndugleikin eisini 

veita leiðbeining ella verklig ráð um at seta 

í verk tiltøk og tøkniligan ískoytisstuðul. 

 

Sjálvboðin fráboðan 

 

§ 18. Eindir kunnu sjálvbodnar fráboða 

nettrygdarmyndugleikanum um hendingar, 

nærumhendingar og nethóttanir. 

Stk. 2. Nettrygdarmyndugleikin kann 

raðfesta fráboðanir móttiknar sambært § 

16 framum sjálvbodnar fráboðanir. 

 

At fráboða tænastumóttakarum 

 

§ 19. Kjarnueind skal, har tað er 

viðkomandi, uttan óneyðugt drál boða 

móttakarum av sínum tænastum um 

týðandi hendingar, sum sannlíkt fara at 

ávirka tænastuveitingina neiliga. 

Stk. 2. Kjarnueind skal skal uttan óneyðugt 

drál upplýsa móttakarum av sínum 

tænastum, sum møguliga eru ávirkaðir av 

eini týðandi nethóttan, um møguligar 

atgerðir ella ábøtur sum móttakararnir 

kunnu seta í verk sum aftursvar til 

nethóttanina. Er tað viðkomandi, skulu 

eindirnar eisini kunna nevndu móttakarar 

um tað týðandi nethóttanina. 

 

At kunna almenningin 

 

§ 20. Nettrygdarmyndugleikin kann eftir 

ummæli frá raktu eindini kunna 

almenningin um eina týðandi hending ella 

krevja, at eindin kunnar almenningin um ta 

týðandi hendingina. 

 

Anonym fráboðan um viðbrekni o.a. 

 

§ 21. Likamligir og løgfrøðiligir persónar 

kunnu fráboða nettrygdarmyndugleikanum 

um viðbrekni o.a. 

Stk. 2. Nettrygdarmyndugleikin tryggjar, at 

fráboðanir sambært stk. 1 kunnu latast 

anonymt. 

Stk. 3. Landsstýrisfólkið kann áseta nærri 

reglur um fráboðanir eftir stk. 1 og 2. 

 

Kapittul 4 

Nettrygdarmyndugleikin 

 

Endamál og uppgávur  

 

§ 22. Nettrygdarmyndugleikin er 

samskipandi og savnandi eind fyri nettrygd 

og virkar fyri at røkka endamálinum við 

hesi løgtingslóg og reglum settar í gildi við 

heimild í løgtingslógini. 

Stk. 2. Nettrygdarmyndugleikin avdúkar, 

greinar, veitir hjálp og ráðgeving og 

handfer hendingar o.a., undir hesum kann 

nettrygdarmyndugleikin: 

1) halda eyga við og greina nettrygdar-

hóttanir, viðbrekni og hendingar og 

eftir umbøn frá kjarnueindum veita 

hjálp til yvirvøku í realtíð ella so gott 

sum realtíð av teirra netum og 

kunningarskipanum, 

2) ávara, fráboða og breiða út upplýsingar 

um nettrygdarhóttanir, viðbrekni og 

hendingar um gjørligt í so gott sum 

realtíð, 

3) reagera upp á hendingar og veita 

eindum, ið eru ávirkaðar, hjálp eftir 

tørvi, 

4) savna inn og greina dátur, og veita 

leypandi váðagreining og 

hendingagreining og skapa tilvitan um 

nettrygdarstøðuna, 

5) eftir umbøn frá kjarnueindum veita 

forvirknar skanningar av teirra netum 

og kunningarskipanum til tess at 

avdúka viðbrekni, ið kunnu fáa týðandi 

ávirkan,  

6) samstarva við viðkomandi partar 

innanlands og uttanlands, 

7) har tað er viðkomandi, samskipa 

fráboðan um viðbrekni í KST-vørum 

ella KST-tænastum, og 

8) virka fyri útbreiðslu av hóskandi, 

tryggum og mótstøðuførum 

samskiftisamboðum at samskifta við 

kjarnueindir og aðrar viðkomandi 

áhugapartar. 

Stk. 3. Nettrygdarmyndugleikin kann 

fremja fyribyrgjandi, ikki-inntrívandi 

kanningar og skanning av alment 

atkomuligum neti og kunningarskipanum 

hjá eindum. Slíkar kanningar skulu 

fremjast fyri at daga viðbrekin ella ótrygt 

uppsett net og kunningarskipanir og kunna 

viðkomandi eindir um tað. Slíkar 

kanningar mugu ikki hava neiliga ávirkan 

á virkisføri hjá tænastum hjá eindunum. 

Stk. 4. Nettrygdarmyndugleikin kann nýta 

eina váðagrundaða tilgongd til raðfesting 

av uppgávunum eftir stk. 1. 

Stk. 5. Nettrygdarmyndugleikin kann skipa 

samstarv við viðkomandi partar í privata 

geiranum við tí endamáli at røkka 

málunum í hesi løgtingslóg. 

Stk. 6. Fyri at skipa samstarv sambært stk. 

5, kann nettrygdarmyndugleikin virka fyri, 

at viðkomandi áhugapartar taka til sín og 

seta í verk felags standardiseraðar 

tilgongdir, klassifiseringarskipanir og 

flokkanarfrøðiligar skipanir viðvíkjandi: 

1) mannagongdum til handfaring av 

hendingum,  

2) kreppustýring og  

3) fráboðanum um viðbrekni. 

 

Krøv til nettrygdarmyndugleikin 

 

§ 23. Nettrygdarmyndugleikin setir 

tøknilig, fysisk og bygnaðarlig tiltøk í verk 

fyri at tryggja tøki í upplýsingum, umframt 

setir tiltøk í verk fyri, at upplýsingar ikki 

av tilvild ella ólógliga verða oyddar, mistar 

ella skalaðar, og fyri, at tær ikki koma 

óviðkomandi til kunnleika, verða 

misnýttar, ella aðramáta verða viðgjørdar í 

stríð við løgtingslógina.  

Stk. 2. Øll viðkomandi starvsfólk á 

nettrygdarmyndugleikanum skulu verða 

trygdargóðkend. 

Stk. 3. Árliga verður uttanhýsis 

trygdarskoðan framd av 

nettrygdarmyndugleikanum.  

 

Myndugleiki í nettrygdarmálum 

 

§ 24. Nettrygdarmyndugleikin er 

myndugleiki í nettrygdarmálum og tekur, 

um annað ikki er ásett, avgerðir eftir hesi 

løgtingslóg og hevur eftirlit við, at 

ásetingarnar í løgtingslógini og reglur 

ásettar við heimild í løgtingslógini verða 

hildnar. 

Stk. 2. Nettrygdarmyndugleikin kann í 

serligum føri taka fyribils avgerð, um tað 

er neyðugt fyri at tryggja kjarnutænastu. 

Stk. 3.  Landsstýrisfólkið kann leggja tær 

heimildir, hann hevur sambært lógini, til 

nettrygdarmyndugleikin at fyrisita. Reglur, 

sum nettrygdarmyndugleikin ásetir 

sambært hesum heimildum ella heimildum 

sambært hesi løgtingslóg, skulu kunngerast 

í Kunngerðablaðnum sum kunngerð frá 

nettrygdarmyndugleikanum.  

 

Nettrygdarætlan 

 

§ 25. Nettrygdarmyndugleikin samskipar 

arbeiðið við at dagføra og halda við líka 

nettrygdarætlan, sum ásetir strategisku 

málini, lýsir tilfeingi, sum skal til fyri at 

røkka málunum, eins og politisk átøk, 

lóggávu og aðrar regulatoriskar 

fyriskipanir, sum skulu til fyri at røkka og 

varðveita nettrygd á høgum støði. 

Stk. 3. Landsstýrisfólkið í 

nettrygdarmálum góðkennir og 

almannakunngerð nettrygdarætlanina. 

Stk. 4. Nettrygdarætlanin verður dagførd 

eftir tørvi og í minsta lagi hvørt fimta ár, 

soleiðis at hon er í samsvari við krøvini og 

skyldurnar, sum eru ásettar í hesi 

løgtingslóg. 

 

At savna upplýsingar 

 

§ 26. Í tann mun, at 

nettrygdarmyndugleikin metir tað hava 

týdning fyri virksemið hjá 

nettrygdarmyndugleikanum ella fyri at 

gera av, um ávís viðurskifti eru fevnd av 

løgtingslógini, kann 

nettrygdarmyndugleikin móttaka ella 

krevja at fáa útflýggjað allar upplýsingar, 

dátur o.a. Upplýsingarnar, dátur o.a. kunnu 

vera av einum og hvørjum slagi. 

Nettrygdarmyndugleikin kann eisini 

krevja, at upplýsingar, dátur o.a. verða 

latnar inn regluliga, og kann seta krøv til 

innihald, uppseting, elektroniska innlating, 

innlatingarfreistir o.a. 

Stk. 2. Tað er skyldan hjá øllum eindum at 

lata upplýsingar sambært stk. 1. 

 

At skráseta eindir 

 

§ 27. Nettrygdarmyndugleikin kann 

áleggja eind skyldu at lata seg skráseta í 

skrá hjá nettrygdarmyndugleikanum við 

upplýsingum, sum kunnu eyðmerkja 

eindina so sum kontaktupplýsingar, slag av 

virksemi, IP-talstrekki o.a., og kann 

áleggja eindum leypandi at boða frá 

broytingum í upplýsingunum. 

Stk. 2. Nettrygdarmyndugleikin kann áseta 

nærri reglur um innihald, uppseting, 

elektroniska innlating, innlatingarfreistir 

o.a. sambært stk. 1. 

 

At kortleggja 

 

§ 28. Nettrygdarmyndugleikin savnar og 

viðger upplýsingar, dátur o.a. og 

kortleggur undirstøðukervi, undir hesum 

kjarnukervi, og sínámillum sambond. 

Stk. 2. Eind hevur skyldu at boða 

nettrygdarmyndugleikanum frá um 

broytingar í undirstøðukervinum, sum 

kunnu hava týdning fyri kortleggingina. 

Nettrygdarmyndugleikin avger, hvørjar 

broytingar eru at meta sum týðandi. 

Stk. 3. Nettrygdarmyndugleikin letur ikki 

upplýsingar, sum eru savnaðar sambært 

stk. 1 ella móttiknar sambært stk. 2 víðari. 

Tó kann nettrygdarmyndugleikin lata eind 

yvirlit yvir egið undirstøðukervi og 

sambond við onnur undirstøðukervi og 

skipanir. Eftir ítøkiliga meting kann 

nettrygdarmyndugleikin í ávísum førum 

lata eindum yvirskipað yvirlit yvir 

undirstøðukervi og sambond hjá øðrum 

eindum til tess at styrkja mótstøðuførið og 

nettrygdina. Slík yvirskipað yvirlit mugu 

ikki fara longur niður í smálutir og ikki 

røkka breiðari enn neyðugt til tess at røkka 

endamálinum, og skulu taka atlit til at 

verja trygdina, handilsloynidómar o.a. hjá 

øðrum eindum. 

 

At portraskanna 

 

§ 29. Nettrygdarmyndugleikin kann gera 

portraskanning av interneti og kann 

viðgera og goyma dátur frá skanningum til 

tess at styrkja mótstøðuførið og 

nettrygdina. 

 

Nettilbúgving og kreppustýring 

 

§ 30. Nettrygdarmyndugleikin samskipar 

nettilbúgvingina og kreppustýringina av 

umfatandi hendingum í Føroyum. Allar 

eindir hava skyldu at samstarva og 

viðvirka í hesum sambandi.  

Stk. 2. Nettrygdarmyndugleikin ger og 

heldur við líka tilbúgvingarætlan um 

nettrygd fyri Føroyar, ið verður løgd fyri 

landsstýrisfólkið til góðkenningar. 

Tilbúgvingarætlanin skal áseta, hvussu 

umfatandi hendingar og kreppur skulu 

handfarast, og skal serstakliga áseta: 

1) Málini fyri tilbúgvingartiltøk og 

tilbúgvingarvirksemi. 

2) Uppgávur og ábyrgd hjá 

nettrygdarmyndugleikanum sum 

kreppustýringsmyndugleiki. 

3) Kreppustýringsmannagongdir 

viðvíkjandi nettrygd, undir hesum 

samskipan við yvirskipaðu 

tilbúgvingarætlanina fyri Føroyar, og 

hvørjar samskiftisrásir verða nýttar. 

4) Tilbúgvingartiltøk, undir hesum 

venjingar og útbúgvingarvirksemi. 

5) Viðkomandi almennar og privatar 

áhugapartar og infrakervi. 

 

Íspunnin álopsmál 

 

§ 31. Nettrygdarmyndugleikin kann seta 

upp íspunnin álopsmál og viðgera dátur í 

hesum sambandi. 

Stk. 2. Eind hevur skyldu til at viðvirka til 

uppseting og rakstur av íspunnum 

álopsmáli. 

 

Samstarv 

 

§ 32. Nettrygdarmyndugleikin kann 

samstarva og gera avtalur, 

samstarvsavtalur o.a. við myndugleikar 

ella partar í øðrum londum, undir hesum 

við útlendskar ella millumtjóða 

felagsskapir og samstarvsbólkar. Í hesum 

sambandi kann nettrygdarmyndugleikin 

móttaka og lata viðkomandi upplýsingar. 

Sínámillum hjálp 

 

§ 33. Nettrygdarmyndugleikin kann 

samstarva við skikkaðar myndugleikar 

uttanlands og veita hjálp í tann mun tað er 

viðkomandi. Samstarvið kann m.a. fevna 

um, at: 

1) nettrygdarmyndugleikin kunnar 

viðkomandi skikkaðu myndugleikarnar 

uttanlands, um hvørji eftirlitstiltøk og 

handhevjutiltøk eru nýtt. 

2) nettrygdarmyndugleikin kann heita á 

viðkomandi skikkaðu myndugleikarnar 

uttanlands um at nýta eftirlitstiltøk og 

handhevjutiltøk. 

3) nettrygdarmyndugleikin kann, um ein 

grundað áheitan kemur um hetta, eftir 

førimuni veita hjálp til skikkaðar 

myndugleikar uttanlands. 

Stk. 2. Nettrygdarmyndugleikin kann eftir 

nærri avtalu fremja felags eftirlitstiltøk 

saman við skikkaðum myndugleikum 

uttanlands.  

 

Árlig frágreiðing um váðamynd og 

virksemi í nettrygdarmyndugleikanum 

 

§ 34. Minst eina ferð á hvørjum árið letur 

nettrygdarmyndugleikin 

landsstýrisfólkinum í nettrygdarmálum 

frágreiðing um váðamynd á 

nettrygdarøkinum og virksemi í 

nettrygdarmyndugleikanum. 

Stk. 2. Í frágreiðingini verður tikið atlit til 

serligu viðurskiftini, sum eru galdandi fyri 

virksemið í nettrygdarmyndugleikanum.  

Stk. 4. Nettrygdarmyndugleikin kann heilt 

ella lutvíst almannakunngera 

frágreiðingina sambært stk. 1. 

Stk. 5. Uttan mun til árligu frágreiðingina 

kunnar nettrygdarmyndugleikin 

landsstýrisfólkið í nettrygdarmálum um 

viðkomandi viðurskifti og mál. 

 

At strika. 

 

§ 35. Nettrygdarmyndugleikin kann gera 

av at strika dátur o.a., sum 

nettrygdarmyndugleikin hevur savnað ella 

móttikið sambært hesi løgtingslóg.  

Stk. 2. Dátur, sum nettrygdarmyndugleikin 

viðger verða strikaðar, tá ið endamálið við 

viðgerðini er rokkið. 

Stk. 3. Uttan mun til stk. 1 og 2 verða 

dátur, sum eru komnar 

nettrygdarmyndugleikanum í hendi í mesta 

lagi goymdar í 5 ár. 

Stk. 4. Gera heilt serlig atlit seg galdandi, 

kann freistin sambært stk. 3 leingjast. Tá 

skal landsstýrisfólkið í nettrygdarmálum 

kunnast, undir hesum um, hvussu leingi 

freistin verður longd, og um orsøkina til, at 

freistin verður longd. 

 

Keyp uttan útboð 

 

§ 36. Tá ið atlitið til mótstøðuføri og 

nettrygdina tala fyri tí, kann keyp av 

vørum og tænastum, sum 

nettrygdarmyndugleikin fremur sum liður í 

sínum virksemi eitt nú keyp av ritbúnaði, 

tólbúnaði, kanningum, serfrøðingahjálp 

o.a., kann, gerast uttan alment útboð og 

uttan tilboðsfyrispurning. 

 

Gjøld 

 

§ 37. Landsstýrisfólkið kann áseta reglur 

um gjøld, innkrevjing og rindan av 

gjøldum fyri tænastur, serstøk eftirlit, 

skoðan o.a. sambært løgtingslógini. 

 

Kapittul 5 

Eftirlitstitøk og handhevjing 

 

Eftirlitstiltøk 

 

§ 38. Eftir ítøkiligari meting av 

umstøðunum í hvørjum einstøkum føri 

kann nettrygdarmyndugleikin seta hesi 

eftirlitstiltøk í verk mótvegis kjarnueind: 

1) Fremja eftirlit á staðnum og gera 

stakroyndareftirlit. 

2) Fremja regluligar og málrættaðar 

trygdargóðskuskoðanir o.a., ella krevja 

at eindin fær ein skikkaðan óheftan 

stovn at útinna hesar 

trygdargóðskuskoðanir o.a., og at 

úrslitini frá teimum verða tøk hjá 

nettrygdarmyndugleikanum. 

3) Fremja trygdargóðskuskoðanir eftir 

tørvi. 

4) Fremja trygdarskanningar. 

5) Krevja at fáa upplýsingar, sum eru 

neyðugar til tess at meta um tey tiltøk 

til stýring av nettrygdarváða, sum 

viðkomandi eind hevur sett í verk. 

6) Krevja at fáa atgongd til dátur, skjøl og 

upplýsingar, sum eru neyðugar til tess 

at útinna eftirlitsuppgávuna, undir 

hesum til tess at avgera, hvørt ávís 

viðurskifti eru fevnd av hesi 

løgtingslógini ella reglum ásettum við 

heimild í hesi løgtingslógini. 

7) Krevja at fáa atgongd til skjalprógv 

fyri, at nettrygdarpolitikkir eru settir í 

verk. 

Stk. 2. Tá ið eftirlitstiltøkini í stk. 1, nr. 5-

7, verða nýtt, skal nettrygdarmyndugleikin 

upplýsa endamálið við kravinum og 

nágreina, hvørjar upplýsingar verða 

kravdar útflýggjaðar. 

Stk. 3. Nettrygdarmyndugleikin kann m.a. 

seta nærri krøv til, nær, hvussu og í 

hvørjum líki upplýsingarnar ella tilfarið 

nevnt í stk. 1, nr. 5 – 7, skal latast. 

 

Handhevjing og boð 

 

§ 39. Nettrygdarmyndugleikin kann eftir at 

hava gjørt eina ítøkiliga meting av 

umstøðunum í hvørjum einstøkum føri seta 

hesi bindandi handhevjingartiltøk í verk 

mótvegis eini kjarnueind: 

1) Áleggja eindini at seta tiltøk í verk, 

sum eru neyðug, til tess at forða fyri 

ella bøta um eina hending. 

2) Geva eindini boð ella forboð til tess at 

tryggja, at eindin lýkur tey krøv, sum 

løgtingslógin ella reglur ásettar við 

heimild í løgtingslógini áseta. 

3) Áleggja eindini at upplýsa teimum 

likamligu ella løgfrøðiligu persónum, 

sum eindin veitir tænastur ella útinnir 

virksemi fyri, og sum kunnu vera 

ávirkaðir av eini týðandi nethóttan, um 

slagið av hesi hóttan, og um møgulig 

verjutiltøk ella bótartiltøk, sum hesir 

likamligu ella løgfrøðiligu persónar 

kunnu seta í verk til tess at verja seg 

ímóti hóttanini. 

4) Áleggja eindini at fremja tey tilmæli, 

sum eru úrslit av framdari 

trygdargóðskuskoðan. 

5) Áleggja eindini at tilnevna ein 

ábyrgdarpersón, sum í einum nærri 

ásettum tíðarskeiði skal hava umsjón 

við, at eindin heldur reglurnar í §§ 9-

13, 16, 17 og 19. 

6) Áleggja eindini til ikki navnloynt og 

sambært nærri tilskilaðum hátti at 

almannakunngera avgerðir um 

handhevjutiltøk sambært nr. 1–5 og 

samandráttir av dómum ella 

sektarsamtyktum, har dómur fellur ella 

samtykt verður gjørd um bót. 

 

Undankunning og grundgeving 

 

§ 40. Áðrenn nettrygdarmyndugleikin 

tekur avgerð um at seta í verk 

handhevjutiltøkini sambært § 39, verður 

eindin, sum avgerðin viðvíkir, kunna um 

ætlaðu handhevjutiltøkini og orsøkina til 

tess. Nettrygdarmyndugleikin skal geva 

eindini eina rímiliga freist at gera 

viðmerkingar, uttan í førum, har endamálið 

við tiltøkunum harvið vildi farið fyri 

skeyti. 

 

Kapittul 6 

Kæra 

 

§ 41. Avgerðir hjá 

nettrygdarmyndugleikanum kunnu kærast 

til landsstýrisfólkið innan 4 vikur eftir, at 

viðkomandi hevur fingið fráboðan um 

avgerðina. 

Stk. 3. Landsstýrisfólkið kann áseta nærri 

reglur um kæru, undir hesum at 

avgerðirnar eru endaligar innan 

fyrisitingina, um kærufreistir, steðgandi 

virknað, uppafturtøku o.a. 

Stk. 4. Landsstýrisfólkið kann lata 

kærumyndugleikan til annan 

fyrisitingarligan myndugleika. 

Stk. 5. Leggur landsstýrisfólkið 

kærumyndugleikan til ein annan 

myndugleika at umsita eftir stk. 4, kann 

landsstýrisfólkið í hesum sambandi áseta 

nærri reglur um kæru, undir hesum at 

avgerðirnar eru endaligar innan 

fyrisitingina, um kærufreistir, steðgandi 

virknað, uppafturtøku o.a. 

 

Kapittul 7 

Onnur lóggáva 

 

§ 42. Virksemið hjá 

nettrygdarmyndugleikanum er undantikið 

løgtingslóg um innlit í fyrisitingina, tó ikki 

reglur um notatskyldu; kapitlar 4-6 í 

løgtingslóg um fyrisitingarlóg; kapittul 4 í 

løgtingslóg um vernd av 

persónupplýsingum og løgtingslóg um 

skjalasøvn. 

Stk. 2. Stk. 1 er eisini galdandi fyri 

upplýsingar o.a., sum eru fingnar til vega 

ella eru viðgjørdar sambært hesi 

løgtingslóg og reglum ásettum við heimild 

í løgtingslógini, tá ið hesar upplýsingar eru 

latnar øðrum myndugleika. 

Stk. 3. Tagnarskylda, sum er áløgd eindum 

við løgtingslóg ella við heimild í 

løgtingslóg, er ikki galdandi, tá ið eindin 

samstarvar ella samskiftir við 

nettrygdarmyndugleikin. 

Stk. 4. Undantøkini í stk. 1 eru ikki 

galdandi í setanarmálum. 

Stk. 5. Myndugleiki, undir hesum 

Landsgrannskoðanin, Dátueftirlitið og 

Løgtingsins Umboðsmaður, skal í 

sambandi við eftirlit o.a. taka atlit at 

serliga virkseminum hjá 

nettrygdarmyndugleikanum. 

Stk. 6. Landsstýrisfólkið í 

nettrygdarmálum kann áseta nærri reglur 

um, hvussu eftirlit við 

nettrygdarmyndugleikanum fer fram, undir 

hesum reglum um, at eftirlit fer fram á 

staðnum, ásetingar um skráseting og 

goymslu av upplýsingum í sambandi við 

eftirlit og kanningar ella aðrar reglum við 

atlitið at virkseminum hjá 

nettrygdarmyndugleikanum. 

Stk. 7. Løgtingslóg um innlit í 

fyrisitingina, tó ikki reglur um 

notatskyldu; løgtingslóg um 

fyrisitingarlóg; løgtingslóg um vernd av 

persónupplýsingum og løgtingslóg um 

skjalasøvn eru ikki galdandi fyri viðgerð 

av upplýsingum í sambandi við 

trygdargóðkenning eftir § 9. 

 

Kapittul 8 

Revsing og sekt 

 

Daglig og vikulig sekt 

 

§ 43. Nettrygdarmyndugleikin kann 

áleggja tí dagliga ella vikuliga sekt, sum:  

1) ikki letur 

nettrygdarmyndugleikanum 

upplýsingar, sum kunnu krevjast 

eftir hesi løgtingslóg,  

2) ikki heldur treytir ella ger eftir 

boðum, givin eftir hesi løgtingslóg, 

ella  

3) ikki fylgir eini avgerð hjá 

nettrygdarmyndugleikanum.  

Stk. 2. Avgerð um sekt eftir stk. 1 kann 

ásetast samstundis, sum álegging verður 

givin eftir §§ 38 og 39. 

Stk. 3. Landsstýrisfólkið kann áseta nærri 

reglur um sekt undir hesum um stødd, og 

hvussu leingi tær kunnu renna. 

Stk. 4. Nettrygdarmyndugleikin kann 

fráfella sektarkrav álagt sambært stk. 1. 

 

Revsing 

 

§ 44. Um ikki harðari revsing er ásett eftir 

aðrari lóg, verður tann revsaður við sekt, 

sum tilætlað ella av grovum ósketni: 

1) brýtur §§ 7, stk. 1-3, § 8, stk. 1-3, § 11, 

stk. 1, § 13 stk. 2, § 14, § 16, stk. 1, § 

17, stk. 2, § 19, § 28, stk. 1 og 2, § 30, 

stk. 1, ella § 31, stk. 2,   

2) ikki eftirlíkar avgerð, boðum ella 

forboðum ella heldur treytir sambært § 

9, stk. 2-3, § 10, stk. 1 og 2, § 12, § 13, 

stk. 1, § 15, stk. 1 og 2, § 20, § 26, § 

27, stk. 1, § 33, stk. 2, § 38, stk. 3, ella 

§ 39, stk. 1, ella § 43, stk. 1 

3) brýtur reglur ásettar við heimild í § 7, 

stk. 4, § 8, stk. 4, § 9, stk. 4, § 10, stk. 

3, § 13, stk. 3, § 14, stk. 4, § 15, stk. 3, 

§ 16, stk. 3, § 21, stk. 3, § 27, stk. 2, 

ella § 27, stk. 2, 

4) forðar nettrygdarmyndugleikanum í at 

føra eftirlit eftir § 33, stk. 2, ella § 38, 

stk. 1, ella 

5) gevur nettrygdarmyndugleikanum 

ófullfíggjaðar, skeivar ella villleiðandi 

upplýsingar ella tigur um viðurskifti, 

sum hava týdning fyri mál, kanning 

ella greining, sum upplýsingar verða 

savnaðar til sambært § 26, § 27, stk. 1, 

§ 28, stk. 1, ella § 30, stk. 1. 

Stk. 2. Revsingin sambært stk. 1 kann 

hækka til fongsul í upp til 1 ár og 6 

mánaðir, um brotið er framt tilætlað og av 

grovum ósketni vísandi til vavið og 

skaðiligu árinini, sum brotið kann hava við 

sær. 

Stk. 3. Revsiábyrgd kann áleggjast 

feløgum, løgfrøðiligum persónum o.tíl. 

eftir reglunum í kapitli 5 í revsilógini. 

Stk. 4. Er fíggjarligur vinningur fingin við 

broti á stk. 1, skal vinningurin inndragast 

eftir reglunum í kapitli 9 í revsilógini. Ber 

ikki til at leggja hald á vinningin, skal við 

áseting av revsing takast serligt fyrilit fyri 

støddini á náddum ella ætlaðum 

fíggjarligum fyrimuni. 

Stk. 5. Fyrningarfreistin fyri revsiábyrgd er 

5 ár. 

 

Fyrisitingarligt sektaruppskot 

 

§ 45. Um brot á hesa løgtingslóg ella 

reglur givnar við heimild í hesi løgtingslóg 

ikki hevur strangari revsing við sær enn 

sekt, kann nettrygdarmyndugleikin við 

fyrisitingarligum sektaruppskoti boða frá, 

at málið kann avgerast uttan rættarmál, um 

tann, sum hevur framt brotið, játtar seg 

sekan í brotinum og játtar at rinda sektina 

sambært sektaruppskotinum innan nærri 

ásetta freist. 

Stk. 2. Ásetingar í rættargangslógini um 

krav til innihald av ákæruriti og um, at hin 

skuldsetti ella ákærdi ikki hevur skyldu at 

úttala seg, eru galdandi í sambandi við 

sektaruppskot. 

Stk. 3. Við sektarsamtykt fellur rættarsókn 

burtur. 

  

Kapittul 9 

Gildiskoma 

 

§ 46. Henda løgtingslóg kemur í gildi 

dagin eftir, at hon er kunngjørd. 

Stk. 2. Samstundis fara úr gildi § 1, stk. 2, 

og § 58 a í lóg um fjarskifti. 

Skjal 1 

 

Yvirlit yvir geirar 

 

Nr. Geiri Undirgeiri Slag av eind 

1 Orka a) 

Ravmagn 

Framleiðsla, flutningur, goymsla, skamting, 

veiting og søla. 

b) Fjarhiti Veitarar av fjarhita. 

c) Olja Innflutningur, flutningur, goymsla og søla. 

d) Gass Innflutningur, flutningur, goymsla og søla. 

2 Flutningur a) 

Loftvegis 

Flogfeløg, floghavnir, samskipan av 

loftferðslu, trygd og eftirlit. 

b) 

Sjóvegis 

Reiðarí, ið rekur ferðafólka-, farma-, 

evnafrøði-, olju- ella gassflutning. 

Eindir, ið reka ella umsita havnir. 

Havna-, loðs-, sleipi og speditørtænastur, 

sjóuppmerking, vitar, trygd og eftirlit. 

c) Vegir Ferðafólka- og farmaflutningur, 

vegmyndugleikar, tunnilsfeløg, ferðsluljós, 

løgregla. 

3 Bankavirksemi 
 

Taka ímóti innskotum ella øðrum virðum, ið 

skulu afturgjaldast, frá almenninginum og 

veita lán fyri egna rokning. 

5 Heilsa 

  

Heilsuveitarar: sjúkrahúsverkið, 

kommunulæknar, landslæknin, heimahjálp, 

røktarheim, hjálpitól. 

  Heilsufrøðiligar starvsstovur, blóðbankar. 

  Granskingareindir at menna heilivág. 

  Heilivágsframleiðsla og søla. 

  Veitarar av neyðsynjartólum. 

  Løggilding av heilsøla av heilivági. 

6 Drekkivatn   Veitarar av drekkivatni. 

7 Spillivatn 
  

Veitarar av kloakk, spillivatnsreinsiverk, 

handfaring av oljudálkaðum vatni. 

8 Talgilt undirstøðukervi 

  

Veitarar av internet IXP, DNS, top-level 

DNS, skýtænastur, dátumiðstaðarveitingar, 

veitarar av innihaldsnetum, álitistænastum, 

almennum fjarskiftiskervum og 

fjarskiftistænastum. 

9 KST-fyrisitingartænastur 

(b2b)   

Veitarar av umsitnum tænastum (MSP): 

fyrisita kt-skipanir, ambætarar, net ella 

talgilt arbeiðsumhvørvi fyri kundar. 

Veitarar av umsitnum trygdartænastum 

(MSSPI): bjóða og fyrisita 

nettrygdartænastur fyri kundar. 

10 Almenn fyrisiting   Stovnar og myndugleikar hjá landinum. 

11 Kommunal fyrisiting 

  

Kommunur, kommunalir stovnar, 

kommunusamstørv og 

kommunusamskipanir. 

12 Post- og snarposttænastur   Postur og kurérpostur. 

13 Renovatiónshandfaring 
  

Veitarar, sum standa fyri at innsavna og 

beina fyri burturkasti. 

14 Virking, framleiðsla, 

distributión av evnavørum 
  

Eindir, sum standa fyri virking, framleiðslu, 

tilgerð og distributión av evnavørum. 

15 Framleiðsla, tilgerð og 

distributión av matvørum 
  

Fyritøkur, sum framleiða, tilgerða og veita 

matvørur, heilsølur, matvøruhandlar. 

16 Gransking   Granskingar eindir. 

Kapittul 1. Almennar viðmerkingar 

 

1.1. Orsakir til uppskotið 

Regluliga frættist um skipanir og fyritøkur, sum verða lagdar lamnar orsakað av netálopum. 

Ítøkilig dømi, sum geva greiðar ábendingar um áhaldandi vandan fyri netálopum á talgildar 

skipanir, sum eru grundleggjandi fyri samfelagið, finnast eisini í Føroyum.  

 

Til tess at leggja upp fyri áhaldandi váðanum fyri netálopum og ávirkan teirra legði landsstýrið 

á heysti 2023 fram Nettrygdarætlanina, sum hevur til endamáls at skipa eitt hægri 

nettrygdarstig til tess at verja kjarnutænastur í okkara samfelag. Nettrygdarætlanin setir átta 

strategisk mál og tjúgu átøk, sum skulu røkkast í tíðarskeiðnum 2024-2026.  

 

Landsstýrið hevur í nettrygdarætlanini lagt upp til, at nettrygdarlógin fylgir ES-direktivinum 

um nettrygd, NIS 2. Uppskotið til løgtingslóg um nettrygd, sum eftir ætlan verður lagt fyri 

Løgtingið í vár, byggir tí saman við ásetingum úr øðrum direktivum og lógum á NIS 2. Við at 

leggja okkum upp at NIS 2 verður mett, at tað í størri mun ber til at fáa í lag samstarv við 

skikkaðar myndugleikar uttanlands og atgongd at gagnnýta útbúgvingar, vitan og serfrøði eins 

og amboð og skipanir. 

 

Við uppskotinum um nettrygdarlóg verður miðað eftir at røkka máli nr. 3 um nettrygdarlóg. 

Ein nettrygdarlóg er samstundis ein fortreyt fyri at røkka øðrum málum í nettrygdarætlanini. 

Við nettrygdarlógini verður mótstøðuføri styrkt, og til ber at minka um avleiðingarnar í 

sambandi við netálop. Við uppskotinum verður skotið upp at seta á stovn ein 

nettrygdarmyndugleika, sum samskipar nettrygdina í Føroyum og hevur eftirlit við, at 

kjarnutænastur í Føroyum á skilagóðan hátt eru vardar móti nethóttanum. Nettrygdarlógin er 

sostatt ein sera týðandi partur av nettrygdarætlanini og okkara førleika áhaldandi at taka við 

teimum mongu møguleikum, sum talgilding skapar. 

 

1.2. Galdandi lóggáva 

Eingin yvirskipað løgtingslóg um nettrygd er galdandi í dag. Løgtingið samtykti í vár uppskot 

til broytingar í l.l. um fjarskifti, t.e. løgtingslóg nr. 72 frá 22. mai 2015 um fjarskift, sum seinast 

broytt við løgtingslóg nr. 42 frá 16. mai 2024, sum fevndu um heimildir í sambandi við 

nettrygd, undir hesum at kortleggja og portraskanna. Lagt verður upp til, at ásetingarnar í 

fjarskiftislógini viðvíkjandi nettrygd fara úr gildi, tá ið l.l. um nettrygd kemur í gildi. 

 

1.3. Endamálið við uppskotinum 

Endamálið við uppskotinum er at tryggja kjarnutænastur, styrkja mótstøðuførið og minka um 

avleiðingarnar í sambandi við netálop. 

 

1.4. Samandráttur av nýskipanini við uppskotinum 

Við nettrygdarlógini verður mótstøðuføri styrkt og í størri mun at skipa okkum soleiðis, at vit 

minka um avleiðingarnar í sambandi við netálop. Við uppskotinum verður skotið upp at seta á 

stovn ein nettrygdarmyndugleika, sum samskipar nettrygdina í Føroyum og hevur eftirlit við, 

at kjarnutænustur í Føroyum eru samansettar á ein skilagóðan hátt í mun til nettrygd. 

Nettrygdarlógin er sostatt ein sera týðandi partur av nettrygdarætlanini og okkara førleika 

áhaldandi at taka við teimum mongu møguleikum, sum talgilding skapar. 

 

1.5. Ummæli og ummælisskjal  

Kapittul 2. Avleiðingarnar av uppskotinum 

 

2.1. Fíggjarligar avleiðingar fyri land og kommunur 

Mett verður, at nettrygdarmyndugleikin krevur 6,7 starvsfólk í 2026 umframt fígging til at 

tryggja fysisku hølini, leigu og uttanhýsis kt-grannskoðan, sum tilsamans verður mett at krevja  

7,34 mió. kr. Í fíggjarlógaruppskotinum fyri 2026 verður lagt upp til eina játtan upp á 2,6 mió. 

kr. Eftir ætlan verður játtan til 2026 umframt útvegað við eykajáttanarlóg í apríl 2026. 

Nettrygdarmyndugleikin fer at krevja áhaldandi játtan á fíggjarlógini.  

 

Mett verður, at uppskotið fer at hava fíggjarligar avleiðingar fyri flestu kommunur, men ilt er 

at meta um ítøkiligar kostnaðin, sum stendst av uppskotinum. 

 

2.2. Umsitingarligar avleiðingar fyri land og kommunur 

Nettrygdarmyndugleikin verður eftir ætlan skipaður undir Vinnustovninum. Uppskotið hevur 

ikki beinleiðis umsitingarligar avleiðingar fyri aðrar stovnar undir landi og kommunum, men 

mett verður, at ein nettrygdarlóg fer at hava við sær, at stjórnarráð, stovnar, kommunur og 

kommunalir felagsskapir, sum veita kjarnutænastur, raðfesta nettrygd og seta neyðuga orku av 

til at lyfta uppgávurnar, sum fylgja við. 

 

2.3. Avleiðingar fyri vinnuna 

Uppskotið hevur ikki beinleiðis avleiðingar fyri vinnuna, men í tann mun vinnufyritøkur eru at 

meta sum kjarnueindir, verða krøv sett hesum eindum fyri at styrkja mótstøðuførið. Eisini kann 

kortlegging o.a. hava við sær, at vinnan skal seta tíð og orku av til arbeiðið.  

 

Í ES og Danmark vórðu gjørdar kostnaðarmetingar í sambandi við at seta NIS 2 í verk. Í ES 

varð mett, at NIS 2 hevur við sær, at fyritøkur frameftir skulu seta í mesta lagi 22 % av meiri 

til nettrygd í mun til áðrenn NIS 2. Talið skal síggjast í mun til minking av kostnaði fyri 

trygdarhendingar, sum er eitt mundandi stórt tal. Kostnaðarmeting er ikki gjørd fyri Føroyar.  

 

Í Danmark varð mett, at 1400 fyritøkur koma undir NIS 2, og mett varð, at hesar sum liður í at 

verða mettar sum týðandi eindir ella kjarnueindir skulu seta í verk eina røð av víðfevndum 

trygdarátøkum. Um vit rokna um til føroysk viðurskifti, er helst ikki rætt at býta við 100, tí 

nakrar grundfunktiónir í samfelagnum eru tær somu uttan mun til stødd. 

 

2.4. Avleiðingar fyri umhvørvið 

Mett verður ikki, at lógaruppskotið hevur avleiðingar fyri umhvørvið. 

 

2.5. Avleiðingar fyri serstøk øki í landinum 

Mett verður ikki, at lógaruppskotið hevur avleiðingar fyri serstøk øki í landinum. 

 

2.6. Avleiðingar fyri ávísar samfelagsbólkar ella felagsskapir 

Mett verður ikki, at lógaruppskotið hevur avleiðingar fyri ávísar samfelagsbólkar ella 

felagsskapir. 

 

2.7. Millumtjóðasáttmálar á økinum 

Tað eru ikki millumtjóðasáttmálar á økinum, sum lógaruppskotið fevnir um, sum Føroyar hava 

skyldu at fylgja. 

 

2.8. Tvørgangandi millumtjóðasáttmálar 

Mett verður, at lógaruppskotið er í samsvari við Hoyvíkssáttmálan (Sáttmáli millum stjórn 

Íslands, øðrumegin, og stjórn Danmarkar og Føroya landsstýri, hinumegin), Evropeiska 

mannarættindasáttmálan sambært anordning nr. 136 af 25. februar 2000 om ikrafttræden for 

Færøerne af lov om den europæiske menneskerettighedskonvention, og Sáttmála Sameindu 

Tjóða um rættindi hjá einstaklingum, ið bera brek, sambært bekendtgørelse nr. 35 af 15. 

september 2006 om rettigheder for personer med handicap. 

 

2.9. Markaforðingar 

Mett verður ikki, at uppskotið elvir til markaforðingar. 

 

2.10. Revsing, fyrisitingarligar sektir, pantiheimildir ella onnur størri inntriv 

Uppskotið hevur ásetingar um revsing, fyrisitingarligar sekt og dagliga og vikuliga sekt.  

 

Revsing  

Talan er sum útgangsstøði um heimild at revsa við sekt fyri brot á løgtingslógina. Revsingin 

kann hækka til fongsul í upp til 1 ár og 6 mánaðir, um brotið er framt tilætlað og av grovum 

ósketni vísandi til vavið og skaðiligu árinini, sum brotið kann hava við sær. 

 

Fyrisitingarligar sekt  

Um brot á hesa løgtingslóg ella reglur givnar við heimild í hesi løgtingslóg ikki hevur strangari 

revsing við sær enn sekt, kann nettrygdarmyndugleikin við fyrisitingarligum sektaruppskoti 

boða frá, at málið kann avgerast uttan rættarmál, um tann, sum hevur framt brotið, játtar seg 

sekan í brotinum og játtar at rinda sektina sambært sektaruppskotinum innan nærri ásetta freist. 

Við sektarsamtykt fellur sektaruppskotið burtur. 

 

Daglig og vikulig sekt 

Nettrygdarmyndugleikin kann áleggja tí dagliga ella vikuliga sekt, sum ikki letur upplýsingar, 

sum kunnu krevjast eftir hesi løgtingslóg, ella sum ikki heldur treytir ella ger eftir boðum, givin 

eftir hesi løgtingslóg, ella fylgir eini avgerð hjá Nettrygdarmyndugleikanum. 

 

2.11. Skattir og avgjøld 

Lógaruppskotið hevur ikki við sær skattir og avgjøld. 

 

2.12. Gjøld 

Lógaruppskotið hevur ásetingar um gjøld. Talan er um gjald í sambandi við serligar kanningar 

o.l., sum Nettrygdarmyndugleikin kann áleggja eini kjarnueind at fremja. Heimild er at áseta 

reglur um gjøld, innkrevjing og rindan av gjøldum fyri tænastur, serstøk eftirlit, skoðan o.a. 

 

2.13. Áleggur lógaruppskotið likamligum ella løgfrøðiligum persónum skyldur? 

Lógaruppskotið hevur ásetingar um skyldur og fráboðanarskyldur. Uppskotið áleggur 

løgfrøðiligum og likamligum persónum skyldu at lata upplýsingar, sum knýta seg at teimum 

kjarnutænastunum, sum eindin veitir. Eisini er ásett skyldur at viðvirka og samstarva. 

 

2.14. Leggur lógaruppskotið heimildir til landsstýrismannin, ein stovn undir 

landsstýrinum ella til kommunur? 

Lógaruppskotið leggur heimildir til landsstýrisfólkið at áseta nærri reglur. 

 

§ 2, stk. 4 

Landsstýrisfólkið kann gera av, at virksemi, tænasta ella eind heilt ella lutvíst er undantikin 

lógini, og kann gera nærri reglur hesum viðvíkjandi. 

§ 3, stk. 4 

Landsstýrisfólkið tekur støðu til umsóknir sambært stk. 1, og tekur avgerð um ivamál 

viðvíkjandi stk. 1-3. 

 

§ 5, stk. 6 

Landsstýrisfólkið kann gera nærri reglur um, nær ein eind er fevnd av § 5, stk. 1 og 2, undir 

hesum reglur um freist.  

 

§ 6, stk. 3 

Landsstýrisfólkið kann áseta nærri reglur um, nær eitt ólag er at meta sum týðandi ólag.    

 

§ 7, stk. 4 

Nettrygdarmyndugleikin kann áseta nærri reglur um váðametingar hjá kjarnueindum. 

 

§ 8, stk. 4 

Nettrygdarmyndugleikin kann áseta nærri reglur um stýring av nettrygdarváðum, undir 

hesum reglur og krøv um nýtslu av nettrygdarstandardum, og reglur um krøv til tiltøk eftir 

stk. 1 og 2. 

 

§ 9, stk. 4 

Landsstýrisfólkið kann áseta reglur um at verja og trúnaðarflokka upplýsingar og áseta reglur 

um trygdargóðkenningar. 

 

§ 10, stk. 3 

Landsstýrisfólki kann áseta reglur um yvirvøku, skanning, veitarar o.a. 

 

§ 14, stk. 4 

Nettrygdarmyndugleikin kann áseta nærri reglur viðvíkjandi stk. 1-3. 

 

§ 15, stk. 3 

Landsstýrisfólkið kann áseta reglur viðvíkjandi stk. 1 og 2. 

 

§ 16, stk. 3 

Landsstýrisfólkið kann áseta nærri reglur, um hvat er at meta sum týðandi hending. 

 

§ 21, stk. 3 

Landsstýrisfólkið kann áseta nærri reglur um fráboðanir eftir stk. 1 og 2. 

 

§ 24, stk. 4 

Landsstýrisfólkið kann leggja tær heimildir, hann hevur sambært lógini, til 

nettrygdarmyndugleikin at fyrisita. 

 

§ 27, stk. 2 

Nettrygdarmyndugleikin kann áseta nærri reglur um innihald, uppseting, elektroniska 

innlating, innlatingarfreistir o.a. sambært stk. 1. 

 

§ 37 

Landsstýrisfólkið kann áseta reglur um gjøld, innkrevjing og rindan av gjøldum fyri tænastur, 

serstøk eftirlit. 

§ 41, stk. 2 

Landsstýrisfólkið kann áseta nærri reglur um kæru, undir hesum at avgerðirnar eru endaligar 

innan fyrisitingina, um kærufreistir, steðgandi virknað, uppafturtøku o.a. 

 

§ 41, stk. 4 

Leggur landsstýrisfólkið kærumyndugleikan til ein annan myndugleika at umsita eftir stk. 4, 

kann landsstýrisfólkið í hesum sambandi áseta nærri reglur um kæru, undir hesum at 

avgerðirnar eru endaligar innan fyrisitingina, um kærufreistir, steðgandi virknað, 

uppafturtøku o.a. 

 

§ 42, stk. 7 

Landsstýrisfólkið í nettrygdarmálum kann áseta nærri reglur um, hvussu eftirlit við 

nettrygdarmyndugleikanum fer fram, undir hesum reglum um, at eftirlit fer fram á staðnum, 

ásetingar um skráseting og goymslu av upplýsingum í sambandi við eftirlit og kanningar ella 

aðrar reglum við atlitið at virkseminum hjá nettrygdarmyndugleikanum. 

 

§ 43, stk. 3 

Landsstýrisfólkið kann áseta nærri reglur um sekt undir hesum um stødd, og hvussu leingi tær 

kunnu renna. 

 

2.15. Gevur lógaruppskotið almennum myndugleikum atgongd til privata ogn? 

Lógaruppskotið gevur ikki almennum myndugleikum atgongd til privata ogn. 

 

2.16. Hevur lógaruppskotið aðrar avleiðingar? 

Lógaruppskotið hevur við sær broytingar í fjarskiftislógini. Lagt verður upp til, at § 1, stk. 2, 

og § 58 a í lóg um fjarskifti verða settar úr gildi, samstundis sum nettrygdarlógin kemur í gildi. 

 

2.17. Talvan: Yvirlit yvir avleiðingarnar av lógaruppskotinum 

 
 Fyri landið ella 

landsmyndug-

leikar 

Fyri 

kommunalar 

myndugleikar 

Fyri pláss ella 

øki í landinum 

Fyri ávísar 

samfelags-

bólkar ella 

felagsskapir 

Fyri vinnuna 

Fíggjarligar ella 

búskaparligar 

avleiðingar 

Ja Ja Nei Nei Ja 

Umsitingarligar 

avleiðingar 
Ja Ja Nei Nei Ja 

Umhvørvisligar 

avleiðingar 
Nei Nei Nei Nei Nei 

Avleiðingar í 

mun til altjóða 

avtalur og 

reglur 

Nei Nei Nei Nei Nei 

Sosialar 

avleiðingar 
 Nei Nei  

Kapittul 3. Serligar viðmerkingar 

 

 

Yvirskipað um uppskotið til nettrygdarlóg  

Við nettrygdarlógini verður strembað eftir at røkka máli nr. 3 í Nettrygdarætlan 2024-2026 hjá 

Landsstýrinum (Uttanríkis- og Vinnumálaráðið, 2023), ið er orðað soleiðis: “Gera 

nettrygdarlóg, ið fevnir um allar samfelagsgeirar”. Við nettrygdarlógini verður skorað undir 

fleiri onnur av strategisku málunum í nettrygdarætlanini, eitt nú at verja samfelagstýðandi 

ktundirstøðukervi (mál 1), skipa nettrygdartilbúgving (mál 2), skipa nettrygdarmyndugleika 

(mál 4), at hækka nettrygdarstigið á stovnum og skipanum hjá landinum (mál 5) og menna 

hugburðin til kt-trygd (mál 8). Nettrygdarlógin er soleiðis ein sera týðandi partur av 

nettrygdarætlanini. 

 

Løgtingslógin ásetir grundleggjandi og yvirskipaðar reglur um nettrygd. Lógin áleggur 

kjarnueindum at gera váðametingar, seta í verk hóskandi nettrygdartiltøk, og at handfara 

hendingar fyri at verja tænastuveitingina. Kjarnueindir skulu boða nettrygdarmyndugleikanum 

frá týðandi hendingum, eins og í ávísum førum kunna móttakarar av tænastum og almenningin.  

 

Lógin ásetir fyri einum samskipandi nettrygdarmyndugleika, sum hevur ábyrgd av eftirliti, 

ráðgeving, kreppustýring, upplýsingardeiling og altjóða samstarvi á nettrygdarøkinum. 

Nettrygdarmyndugleikin fær heimildir at fremja eftirlit, seta bindandi boð og áleggja sektir ella 

kæru- og revsitiltøk mótvegis eindum, sum ikki halda lógina. Lógin ásetir eisini reglur um, 

hvussu upplýsingar og dátur kunnu samlast inn, viðgerast, latast víðari og strikast, undir 

tryggum kørmum og við serligum undantøkum frá vanligum fyrisitingarligum innlitsskyldum. 

 

Til § 1 - Endamál 

Løgtingslógin hevur til endamáls at tryggja kjarnutænastur í Føroyum eins og at styrkja 

mótstøðuføri og nettrygdina sum heild.   

 

Talan er ikki einans um at verja talgildar kjarnutænastur, men um at verja allar kjarnutænastur, 

sum eru treytaðar av neti og kunningarskipanum. Dømi um eina tænastu, sum er treytað av neti 

og kunningarskipanum eru sjúkrahúsviðgerð og flogferðsla, sum í dag í stóran mun eru 

treytaðar av neti og kunningarskipanum, hóast talan ikki er um talgildar tænastur, ið ein sum 

endabrúkari móttekur ella brúkar á skíggjanum.  

 

Endamálið við lógaruppskotinum er ikki bert at verja móti netálopum frá t.d. teldusníkum, 

álopsmegi ella illbúnaði, men eisini móti øðrum hóttanum, eitt nú hendingum orsakað av 

náttúruvanlukkum, yvirgangsálopum, herverki ella sabotasju, veitingarólagi, hybridum 

álopum, og fólkaheilsuhóttanum so sum alheimsfarsóttum, í tann mun hendingar av hesum slag 

kunnu hótta viðgerð ella flutning av dátum, sum kjarnutænastur eru treytaðar av ella kunnu 

hótta net og kunningarskipanir, sum kjarnutænastur eru treytaðar av. Dømi er at fysisk 

sabotasja av sjókaðalum kann ávirka ella steðga flutningi av dátum, sum kjarnutænastur eru 

treytaðar av. Tað sama kann fysiskt herverk móti eitt nú teleútbúnaði. Álop á elútbúnað kann 

ávirka bæði flutning og viðgerð av dátum og hótta net og kunningarskipanir, sum 

kjarnutænastur eru treytaðar av. 

 

Endamálið er sostatt at verja viðgerð og flutning av dátum og verja net og kunningarskipanir, 

sum kjarnutænastur eru treytaðar av uttan mun til, hvørja nethóttan talan er um. 

 

Til § 2  Gildisøki 

Lagt verður upp til, at løgtingslógin fevnir breitt til tess at styrkja mótstøðuføri og nettrygdina 

fyri at tryggja veitingar av kjarnutænastum í Føroyum.  

 

Til § 2, stk. 1 

Løgtingslógin er galdandi fyri alt virksemi, eindir og geirar í øllum samfelagnum. 

 

Lógin er ikki avmarkað til at verja talgildar kjarnutænastur, men skal verja allar kjarnutænastur 

sum eru treytaðar av net og kunningarskipanum. 

 

Dømi um kjarnutænastu sum ikki er talgild men kortini er treytað av net og 

kunningarskipanum, kundi verið flogferðir. Um net og kunningarskipanir hjá einum flogfelag 

verða krypteraðar av teldusníkum, so ber ikki til at flúgva, hóast flogfarið í sjálvum sær kann 

flúgva. Alt kring flogferðina: trygdarskipanir, ferðafólkaskráseting, debitorbókhald o.s.fr. er 

óvirkið og ger, at flogfarið ikki fara avstað, eitt nú tí at tað ikki hevur loyvi til tess, um trygdin 

kring flogferðina ikki er í lagi. Sama kann vera galdandi í sambandi við samferðslu, havnarløg, 

vatngóðsku o.a. 

 

Til § 2, stk. 2 

Lógin er ikki galdandi fyri ríkismyndugleikar, sum eru staðsettir í Føroyum. Ætlanin við 

ásetingini er kortini ikki at forða fyri samstarvi og at býta upplýsingar millum 

ríkismyndugleikar, nettrygdarmyndugleikin og aðrar viðkomandi eindir.  

 

Til § 2, stk. 3 

Ásetingin heimilar, at eindir, sum ikki eru fevndar av lógini, samanber stk. 2, kortini kunnu 

fráboða hendingar, nærumhendingar og nethóttanir til nettrygdarmyndugleikin sambært § 18. 

 

Til § 2, stk. 4 

Ásetingin heimilar landsstýrisfólkinum at taka avgerð um, at virksemi, tænasta ella eind heilt 

ella lutvíst er undantikin lógini. Hetta kann vera í tí serliga føri, at virksemi, tænasta ella eind 

er av slíkum slag, at tað ikki hóskar sum partur av nettrygdarlógini. Ásetingin kann samanberast 

við § 3. 

 

Ásetingin heimilar harumframt landsstýrisfólkinum at gera nærri reglur um virksemi, tænastu 

ella eind, sum heilt ella lutvíst er undantikin lógini. Hetta kann t.d. vera um, nær virksemi, 

tænastu ella eind er undantikin, ella um ávísar reglur kortini skulu galda fyri ávíst virksemi, 

tænastu ella eind. Tað kann t.d. vera fráboðan ella samstarv, sum í heilt ella í ávísan mun skal 

galda kortini. 

 

Til § 3 – Javngóðar ásetingar 

Endamálið við § 3 er at forða fyri dupultkrøvum og dupultum eftirliti. 

 

Til § 3, stk. 1 

Í tann mun, at onnur serlóggáva fyri ávísan geira ella eind longu tryggjar javngóð krøv og 

stýring av nettrygdarváðum, fráboðan um hendingar, eftirlit og handhevjan, og hevur minst 

sama virknað sum nettrygdarlógin, kann viðkomandi eind eftir umsókn heilt ella lutvíst verða 

undantikin skyldum og eftirliti eftir hesari løgtingslóg. Hetta kann t.d. gera seg galdandi í 

geirum, sum longu eru fevndir av serligum eftirliti, eitt nú bankageiran. 

 

Til § 3, stk. 2 



 

24 / 72 

 

Tá ið avgerð verður tikin um javngóðan virknað, verður dentur lagdur á, at tiltøkini til at stýra 

nettrygdarváða hava í minsta lagi sama virknað sum tey, sum eru ásett í nettrygdarlógini. 

Undantøk kunnu bert fevna um tey viðurskifti, har serlóggávan er javngóð. Fyri viðurskifti, 

sum ikki eru fevnd av serlóggávuni, eru reglurnar í nettrygdarlógini framvegis galdandi. Dømi 

kann vera, at serlóggáva hevur krøv um váðameting, men ikki fráboðanarskyldu; í slíkum føri 

skal fráboðanarskyldan sambært nettrygdarlógini framvegis haldast. 

 

Til § 3, stk. 3 

Tá avgerð verður tikin um javngóða fráboðanarskyldu, verður dentur lagdur á, at 

nettrygdarmyndugleikin í sínum leikluti sum nettrygdarátakstoymi (Computer Security 

Incident Response Team, CSIRT) altíð fær tær fráboðanir, sum myndugleikin hevur tørv á fyri 

at røkja sínar uppgávur, undir hesum at forða fyri hendingum og at handfara hendingar 

munadygt. 

 

Til § 3, stk. 4 

Landsstýrisfólkið tekur støðu til umsóknir og ivamál viðvíkjandi javngóðum virknaði og kann 

harvið gera av, í hvønn mun skyldur eftir hesi lóg skulu galda fyri einstakar eindir. 

 

Til § 4 – Allýsingar 

Hendan greinin ásetir allýsingar, sum verða nýttar í lógini. Allýsingarnar fylgja rættuliga neyvt 

allýsingunum í ávikavist NIS 2 og CER direktivinum, og fjarskiftislógini. 

 

Til § 4, nr. 1 - Álitistænasta 

Ein álitistænasta er ein elektronisk tænasta, sum vanliga verður veitt móti einum gjaldi. 

 

Allýsingin lýsir 3 ymisk tænastusløg, sum koma undir heiti álitistænasta: 

 

a) elektronisk undirskrift, innsigli, tíðarstempul, elektroniskt innskrivaðar 

flutningstænastur og sertifikat við tilknýti til hesar tænastur, 

b) sertifikat til váttan av heimasíðum, og 

c) tænastur, sum varðveita elektroniskar undirskriftir, innsigli ella sertifikat við tilknýti til 

tænasturnar undir a) og b). 

 

Ein álitistænasta eftir litra a) omanfyri er soleiðis ein elektronisk tænasta, sum veitir einum 

brúkara trygd fyri, at elektroniskar undirskriftir, innsigli, tíðarstempul, elektroniskt 

innskrivaðar flutningstænastur og sertifikat við tilknýti til hesar tænastur eru sonn. 

 

Tænastan fevnir um at gera, framleiða ella skapa eina elektroniska undirskrift, eitt innsigli, 

tíðarstempul, eina elektroniskt innskrivaða flutningstænastu og sertifikat við tilknýti til hesar 

tænastur, at verifisera ella eftirkanna, at elektroniska undirskriftin, innsiglið, tíðarstemplið, ella 

elektroniskt innskrivaða flutningstænastan, og sertifikat við tilknýti til hesar tænastur, eru rætt 

knýttar at til dømis einum skjali ella ávísum dátum (t.e. sanngilda tilknýtið), og at tey ikki eru 

broytt (eftirkannað at dáturnar eru heilskapaðar), og loksins at validera, t.e. sanna, at 

elektroniska undirskriftin, innsiglið, tíðarstemplið, ella elektroniskt innskrivaða 

flutningstænastan er gjørd við einum gildum sertifikati, at sertifikatið er útgivið av einum 

álitistænastuveitara, og at tað ikki er ógilda ella útgingið. 

 

Ein álitistænasta eftir litra b) omanfyri veitir brúkarum trygd fyri, at sertifikat til váttan av 

heimasíðum eru sonn. Tænastan fevnir, eins og omanfyri, um at skapa, verifisera, og validera 

sertifikatið, so brúkarin kann vera vissur í, at heimasíðan er tann, hon útgevur seg fyri. 

Ein álitistænasta eftir litra c) omanfyri varðveitir elektroniskar undirskriftir, innsigli ella 

sertifikat við tilknýti til hesar tænastur. Talan er um at goyma og varðveita elektroniskar 

undirskriftir, innsigli ella sertifikat við tilknýti til hesar tænastur á ein hátt, sum tryggjar, at tað 

yvir tíð framhaldandi ber til at varðveita og sanna (verify), at tey eru heilskapað (integrity) og 

sanngild (authentic). 

 

Til § 4, nr. 2 – Álitistænastuveitari 

Talan er um veitara, verði seg likamligur ella løgfrøðiligur persónur, sum veitir eina ella fleiri 

álitistænastur. Slíkir álitistænastuveitarar kunnu vera skikkaðir ella ikki-skikkaðir. 

 

Til § 4, nr. 3 - Dátudepilstænasta 

Ein dátudepilstænasta er ein tænasta, sum hevur til endamáls at hýsa, halda uppi og reka net og 

kunningarskipanir fyri kundar, og har kundarnir kunnu goyma, viðgera ella fáa atgongd til dátur 

og forrit, ið liggja í dátumyndugleikanum. 

 

Talan er um veitarar, ið bjóða pláss og infrakervi til KT-skipanir hjá øðrum, og har fyritøkur 

og stovnar kunnu savna sínar ambætarar og dátur á einum tryggum stað, heldur enn at hava tað 

standandi hjá sær sjálvum. 

 

Tænastan fevnir um tøkniligt infrakervi, so sum ambætarar, net, køling, el-veiting o.a., og kann 

eisini fevna um tænastur knýttar at umsiting og trygd av hesum, eitt nú yvirvøku, hjálp og 

backup.  

 

Til § 4, nr. 4 – DNS-tænastuveitari 

DNS stendur fyri Domain Name System og er ein økisnavnaumsetingartænasta. Eitt domain er 

eitt økisnavn, t.d. logir.fo. Tá ið brúkari tøppar logir.fo í kagan hjá sær, slær kagin upp í 

økisnavnaskipanina, í hesum føri hjá økisnavn.fo, og fær har IP-bústaðin hjá logir.fo. 

Telduskipanir, sum nýta dátur av internetinum, eitt nú Samleikin og Vangin, sláa eisini upp í 

DNS til tess at útvega sær IP-bústaðin, har dáturnar eru. DNS er soleiðis ein dátugrunnur, har 

til ber at umseta økisnøvn til IP-bústaðir. Eins og við eini telefonbók, har tað við at leita eftir 

navninum á viðkomandi ber til kann finna tilhoyrandi telefonnummarið, ber í DNS til at leita 

eftir økisnavninum og finna tilhoyrandi IP-bústaðin. 

 

Ein DNS-tænastuveitari er ein veitari, sum veitir alment tøkar rekursivar DNS 

økisnavnaumsetingartænastur til endabrúkarar (endabrúkarin verið seg likamligur persónur ella 

t.d. ein telda, eitt forrit, sjálvvirkandi skipan ella IoT-lutur), ella ein DNS-tænastuveitari, sum 

veitir kelduøkisnavnaumsetingartænastur til triðjapartsnýtslu. 

 

At ein DNS-tænastuveitari veitir alment tøkar rekursivar økisnavnaumsetingartænstur merkir, 

at tá ið endabrúkarin inntøppar eitt økisnavn í kagan, leitar kagin hjá tí DNS-tænastuveitara, 

sum kagin er settur at leita á. Hevur DNS-tænastuveitarin longu økisnavnið í síni goymslu 

(cache), so svarar hann aftur við tilhoyrandi IP-bústaðinum. Hevur hann ikki økisnavnið í síni 

goymslu, spyr hann rótnavnaambætaran, sum er ovast í altjóða DNS infrakervinum (sí seinni). 

Hesin beinir DNS-tænastuveitaran til rætta toppøkisnavnaambætaran. Verður spurt uppá eitt 

.fo økisnavn, beinir rótnavnaambætarin DNS-tænatuveitaran til DNS-ambætaran hjá Økisnavn. 

Hevur Økisnavn ikki upplýsingarnar beinir ambætarin hjá Økisnavn fyrispurningin víðari til ta 

kelduøkisnavnaumsitingartænastuna, sum hevur kelduskrásetingina. Tað kunnu vera fleiri stig 

á vegnum til kelduna. Kelduambætarin sendir síðani IP-bústaðin aftur umvegis ketuna av DNS-

tænastuveitarum sum eru spurdir á leiðini til kelduna, aftur til upprunaliga DNS-

tænastuveitaran, sum gevur kaganum, sum upprunaliga spurdi rætta IP-bústaðin. 

 

At ein DNS-tænastuveitari veitir kelduøkisnavnaumsetingartænastur merkir, at viðkomandi 

umsitur ambætaran, sum hevur kelduskrásetingina fyri økisnavnið, og at veitingin ikki er til 

egna nýtslu men til triðjapartsnýtslu. Ein kelduøkisnavnaumsetingartænasta er soleiðis yvirvald 

(authority) viðvíkjandi økisnavninum, tí hon er keldan til upplýsingarnar. Dømi um slíka 

tænastu er Økisnavn, ið veitir .fo. Triðjipartur er í hesum sambandi eindir, sum brúka 

økisnavnaumsetingartænastuna. 

 

Ein rótnavnaambætari er ein ambætari, sum er ovast í altjóða DNS infrakervinum. Ein 

rótnavnaambætari beinir fyrispurningum frá øðrum DNS ambætarum til røttu 

kelduøkisnavnaumsetingarambætararnar. Tað eru 13 logiskir rótnavnaambætarar í heiminum 

(13 serskildir IP-bústaðir), men nógvir fysiskir rótnavnaambætarar, sum eru spjaddir og 

margfaldaðir (replicated) víða hvar í heiminum. Hetta tryggjar redundans og mótstøðuføri, og 

at teir eru atkomuligir um allan heimin. Rótnavnaambætarar koma tískil ikki undir 

nettrygdarlógina. 

 

Til § 4, nr. 5 – Eind 

Ein eind skal skiljast sum ein likamligur ella løgfrøðiligur persónur, lógliga skrásettur sambært 

reglunum í skrásetingarlandinum, og sum í egnum navni kann útinna rættindi og áleggjast 

skyldur. Talan er vanliga um almennar myndugleikar, almennar fyritøkur og privatar fyritøkur. 

 

Til § 4, nr. 6 – Fjarskiftisveitari 

Allýsingin fevnir um fjarskiftisveitarar, sum á vinnuligum grundarlagi veita alment 

fjarskiftiskervi og fjarskiftistænastur. Slíkir veitarar skulu sambært § 4, stk. 1, í fjarskiftislógini 

hava loyvi til at stovna, reka og bjóða út alment fjarskiftiskervi og fjarskiftistænastur. 

 

Til § 4, nr. 7 – Handfaring av hending 

Hugtakið, hending, er allýst í § 4, nr. 8. Handfaring av hending er eitt hugtak, sum fevnir um 

bæði forvirkin og eftirvirkin tiltøk. Í tíð fevnir handfaringin um tiltøk, áðrenn ein hending 

kemur fyri, sum kunnu minka um sannlíkindini fyri eini hending, tiltøk sum kunnu avdúka eina 

hending, tá ið hon fer í gongd ella er farin í gongd, tiltøk meðan ein hending er í gongd, eitt nú 

til tess at staðfesta, hvat slag av hending talan er um, hvørja ávirkan ella avleiðingar hon hevur, 

og tiltøk sum kunnu avbyrgja hendingina og avmarka skaðan, og loksins tiltøk, sum kunnu fáa 

virksemið í gongd aftur. 

 

Handfaring av hending fevnir soleiðis um forvirkið at fyribyrgja hendingum, so tær ikki koma 

fyri. Talan kann vera um at innføra trygdartiltøk, venja brúkarar um til dømis phising álop, 

illbúna og aðrar hóttanir, og dagføra forrit, soleiðis at tey taka hædd fyri nýggjum hóttanum og 

viðbrekum. 

 

Handfaring av hending fevnir eisini um at avdúka eina hending so tíðliga sum gjørligt. Hetta 

kann fevna um at seta upp skipanir, sum kunnu ávara, tá ið okkurt óvanligt er á vási. Talan 

kann vera um at avdúka óvanliga ella illgrunasama ferðslu, avdúka óvanligan atburð, og 

óheimilaðar royndir at fáa atgongd. Slík avdúkan fevnir eisini um at savna og greina loggar frá 

ymiskum skipanum, til tess at avdúka møguligar hendingar og avdúka óheimilaðar royndir at 

útflyta dátur. 

Tá ið ein hending er í gongd, ella er farin fram, so er neyðugt kanna og eyðmerkja orsøkirnar 

og ávirkanina av hendingini, undir hesum hvussu víðfevnd ávirkanin er. Í summum førum er 

neyðugt at at gera tøkniligar (forensic) kanningar, til tess at finna fram til grundleggjandi 

orsøkirnar til hendingina. 

 

Tað er eisini avgerandi at avmarka eina hending, til tess at avmarka skaðan. Talan kann vera 

um at avbróta skipanir, sum eru raktar frá øðrum skipanum, so illbúnaður ikki spjaðist, ella 

óbodnir gestir ikki sleppa víðari til aðrar skipanir. 

 

Harumframt er neyðugt at reagera uppá eina hending bæði til tess at linna skaðan av hendingini 

og at handfara og stýra støðuni. Slík reaktión kann vera at samskifta við áhugapartar, 

innanhýsis eins væl og við eftirlitsmyndugleikar og løgreglu, endurskapa dátur frá 

trygdaravritum og broyta loyniorð. 

 

Loksins er neyðugt at endurreisa net og kunningarskipanir, soleiðis at virksemið kann koma 

aftur í vanliga legu. Hetta fevnir um at umvæla og endurbyggja raktar skipanir, taka hond um 

viðbrekni og feilir, sum gjørdu hendingina møguliga, so hon ikki endurtekur seg, og læra av tí, 

sum er hent, og seta tiltøk í verk, sum kunnu fyribyrgja, at tað hendir aftur. 

 

Til § 4, nr. 8 – Hending 

Ein tilburður, sum ger, at dátur (goymdar, fluttar ella viðgjørdar) ella tænastur, sum verða 

bjóðaðar ella eru atkomuligar umvegis net og kunningarskipanir, ikki longur lúka eitt ella fleiri 

av krøvunum um tøki (availability), sanngildi (authenticity), heilskapi (integrity) ella trúnað 

(confidentiality). 

 

Í stuttum ber til at siga um:  

 

Tøki   At dátur, tænastur, skipan o.a. eru tøkar. 

Sanngildi   At avsendarin er rættur; at avsendarin er tann, sum hann sigur seg vera. 

Heilskapi  At dáturnar ikki eru broyttar. 

Trúnaður  At einans heimilað atgongd er til ávísar dátur ella tænastur 

 

Tøki (availability) 

At dátur ella tænastur eru tøkar merkir, at tær eru atkomiligar og brúkiligar, tá ið ein heimilaður 

brúkari biður um tað (on demand). At dátur ella tænastur ikki eru tøkar merkir hinvegin, at tær 

ikki eru til taks at nýta fyri brúkararnar, uttan mun til hvør orsøkin er. At samleikin ella 

netbankin ikki svara, tá ið brúkarin arbeiðir í kaganum, er dømi um brot á tøkið. Talan kann 

vera um at sjálv tænastan av onkrari orsøk ikki virkar, men talan kann eisini vera um at 

dáturnar, sum tænastan brúkar, ikki eru tøkar. Orsøkin kann finnast í feilum hjá veitaranum, 

men talan kann eisini vera um uttanfyristandandi orsøkir, so sum ein náttúruvanlukka, at 

streymurin er farin, at internetið ikki virkar o.s.fr. 

 

Sanngildi (authenticity) 

At dátur ella tænastur hava sanngildi merkir, at tær eru frá tí keldu, sum tær geva seg út fyri at 

vera. V.ø.o. at tær hava tann uppruna, sum tær siga seg hava. Dømi um dátur ella tænastur, sum 

ikki hava sanngildi, kunnu m.a. vera falskar talgildar undirskriftir; teldupostar, sum geva seg 

út fyri at vera frá eini álítandi keldu, men í veruleikanum koma frá einum teldusníki (spoofing); 

falsan av eini heimasíðu, so hon gevur seg út fyri at vera tann ektaða heimasíðan (phising sites) 

o.s.fr. Hesi eru øll dømi um, at dátur ella tænastur ikki hava sanngildi. Brot á sanngildi merkir 

ofta, at brot eisini er á heilskapi, ella at vandi er fyri brot á heilskapi. 

Heilskapi (integrity) 

At dátur ella tænastur eru heilskaptar merkir, at tær eru neyvar og fullfíggjaðar. Øvugt merkir 

tað, at dátur ella tænastur ikki eru heilskaptar, at dáturnar ella tænasturnar ikki longur eru 

neyvar og fullfíggjaðar, og tískil at trúvirðið á dátunum ella tænastuni er sett í vanda. Dátur 

ella tænastur kunnu vera strikaðar, broyttar á ein ikki tilætlaðan hátt, tær kunnu vera óstøðugar, 

vístar á skeivan hátt, o.s.fr. Dømi er óheimilað broyting av dátum ella innlegging av illbúnaði 

í eitt forrit, so tað virkar annarleiðis enn ætlað. Til dømis at ein netbanki sendir pengarnar til 

aðra konto enn ætlað, ella at dátur ella skipanir verða bronglaðar í sambandi við eitt 

ransomware álop. Eldur ella áarlop kunnu eisini ávirka heilskapi á dátum og tænastum, um 

hetta rakar tey støð, har dátur verða goymdar ella viðgjørdar, og tænastur verða framleiddar. 

Hóttanin nýtist tó ikki at koma uttanífrá. Talan kann eisini vera um starvsfólk sum óheimilað 

broyta dátur ella skipanir, so tær ikki longur eru heilskaptar. 

 

Trúnaður (confidentiality) 

Trúnaður merkir, at einans tey, sum hava nøktandi heimild til tess, hava atgongd til ávísar dátur 

ella tænastur. Øvugt merkir brot á trúnaðin, at upplýsingar ella tænastur eru tøkar ella verða 

vístar fyri óheimilaðum persónum, eindum ella prosessum. Ein prosess skal her skiljast sum 

samanhangandi ella samvirkandi aktivitetir sum umskapa input til output.  

 

Dátur og tænastur verða vardar við eitt nú atkomustýring (stýring av fysiskari atgongd, 

leiklutum, loyvum o.a.), bronglan so uttanfyristandandi ikki kunnu lesa, sanngildan og 

heimildarstýring, so uttanfyristandandi ikki sleppa framat o.s.fr. Orsøkin til brot á trúnaðin 

kann vera ósketni ella óhapp, men talan kann eisini vera um álopsmegi uttanífrá  ella innanhýsis 

starvsfólk, sum taka sær óheimilaða atgongd, fysking (phishing) álop, sum lokka 

trúnaðarupplýsingar úr starvsfólki, so sum loyniorð til innritan, frá annars heimilaðum 

brúkarum o.s.fr. 

 

Ein hending er soleiðis ein tilburður, sum setur í váða tøkið, sanngildi, heilskapi ella trúnaðin 

av goymdum, fluttum ella viðgjørdum dátum ella av teimum tænastum, sum verða bjóðaðar 

fram ella eru atkomuligar gjøgnum net og kunningarskipanir. 

 

Hugtakið, hending, skal síggjast í nettrygdarhøpi. Men ein hending nýtist ikki at vera talgild í 

sínum uppruna og harvið avmarkað til t.d. eitt álop frá teldusníki, virusi ella øðrum illbúnaði. 

 

Í tann mun hendingar av øðrum slag kunnu hótta goymslu, viðgerð ella flutning av dátum, sum 

kjarnutænastur eru treytaðar av, ella kunnu hótta net og kunningarskipanir, sum kjarnutænastur 

eru treytaðar av, so koma tær eisini undir hugtakið, hending. Eitt eyðsýnt dømi er fysisk 

sabotasja av sjókaðalum. Hon kann ávirka flutning av dátum, sum kjarnutænastur eru treytaðar 

av, og harvið veitingina av kjarnutænastum. Tað sama kann fysiskt herverk móti eitt nú 

teleútbúnaði. Álop á elútbúnað kann ávirka bæði flutning og viðgerð av dátum og hótta net og 

kunningarskipanir, sum kjarnutænastur eru treytaðar av. Hendingar kunnu soleiðis stava frá 

veitingarólagi uttan mun til orsøk, har til dømis elveiting, vatnveiting, oljuveiting ella aðrar 

veitingar svíkja, og sum eru neyðugar fyri at goyma, flyta ella viðgera dátur, ella eru neyðugar 

fyri at reka net og kunningarskipanir, sum kjarnutænastur eru treytaðar av. 

 

Eisini meira generellir tilburðir kunnu elva til eina hending. Talan kann vera um eitt nú 

náttúruvanlukkur, yvirgangsálop, herverk ella sabotasju, hybrid álop, og fólkaheilsuhóttanir, 

so sum alheimsfarsóttir, í tann mun hesi kunnu hótta goymslu, viðgerð ella flutning av dátum 

sum kjarnutænastur eru treytaðar av, ella kunnu hótta net og kunningarskipanir, sum 

kjarnutænastur eru treytaðar av. 

 

Til § 4, nr. 9 – Kjarnukervi 

Kjarnukervi fevnir um undirstøðukervi, sum er neyðugt til tess at veita eina kjarnutænastu. 

 

Hugtakið kjarnukervi stavar frá Fjarskiftislógini, § 58 a, stk. 1, har tað verður nevnt 

samfelagstýðandi undirstøðukervi. Málsliga er valt í uppskotinum til nettrygdarlóg at nýta 

kjarnu fyri nakað, sum er samfelagstýðandi, avgerandi, kritiskt ella essentielt. Tískil 

kjarnutænastur, kjarnueindir og kjarnukervi. 

 

Hugtakið, kjarnukervi, fevnir um undirstøðukervi, sum allýst undir § 4, nr. 26, og sum er 

neyðugt til tess at veita eina kjarnutænastu sambært § 4 nr. 12 í uppskotinum til nettrygdarlóg. 

Hugtakið hevur týdning í sambandi við kortlegging av kjarnukervi og sínámillum sambondum. 

 

Til § 4, nr. 10 - Kjarnutænasta 

Ein kjarnutænasta (essential service) er ein tænasta, sum er avgerandi fyri at varðveita týðandi 

samfelagsfunktiónir, búskaparligt virksemi, fólkaheilsu og almenna trygd ella umhvørvi. 

At tænastan er avgerandi merkir, at týðandi samfelagsfunktiónir, til dømis heilsuverkið ella 

partar av tí, ikki virka uttan hesa tænastuna. 

 

Ikki allar kjarnutænastur eru viðkomandi í nettrygdarlógini. Bert kjarnutænastur, sum eru 

treytaðar av net og kunningarskipanum. Slíkar kjarnutænastur kunnu føra til at ein veitari 

verður tilnevndur at vera kjarnueind. 

 

Til § 4, nr. 11 – KST 

KST er stytting fyri kunningar- og samskiftistøkni. KST (á enskum ICT – Information and 

Communication Technology) er eitt breitt og yvirskipað hugtak, sum fevnir um øll tøknilig 

amboð, ið verða nýtt til at viðgera kunning og stuðla undir samskifti. Hesi fevna um bæði teldu 

tólbúna og net tólbúna eins væl og forrit til hesi. 

 

KST snýr seg soleiðis um nýtslu av teldum og aðrari elektroniskari útgerð og skipanum til tess 

at savna, goyma, virka, senda og vísa dátur elektroniskt. 

 

KST hugtakið er í sjálvum sær ikki avmarkað til t.d. net og kunningarskipanir, men fevnir um 

øll sløg av talgildum tøknum og tænastum, eisini til dømis vanligar talgildar nýtsluvørur, talgild 

spøl og annað talgilt undirhald o.s.fr. Men í hesi lógini er KST hugtakið nýtt innan karmin av 

net og kunningarskipanum. 

 

Sí eisini allýsingar av ávikavist net og kunningarskipan, KST-tilgongd, KST-tænastu og KST-

vøru. 

 

Til § 4 nr. 11 – KST-tilgongd 

Ein KST-tilgongd vísir í hesum høpinum til teir aktivitetir, sum verða framdir yvir lívsrenslið 

hjá eini KST-vøru ella KST-tænastu, frá tí at vøran ella tænastan verður sniðgivin, ment, 

verksett og hereftir hildin við líka og at enda burturbeind. Talan er um virksemi, sum er neyðugt 

til tess at tryggja, at vøran ella tænastan er væl sniðgivin, er funktionell, trygg og livir upp til 

endamálið yvir alla lívsævina. 

Sniðgeving fevnir um at gera eina kravfesting og nærlýsing av ætlaðu KST-vøruni ella KST-

tænastuni. Undir hesum val av KST-arkitekturi og sniðgeving, sum lýkur krøvini hjá brúkarum 

ella tí, sum hevur bílagt, og meting av menningarkostnaði og rakstrarkostnaði. Ein týðandi 

táttur í sniðgeving er at tryggja, at KST-vøran ella KST-tænastan kemur at liva upp til krøv um 

nettrygd. 

 

Menning fevnir um at skapa KST-vøruna ella KST-tænastuna. At menna fevnir vanliga um 

verkætlanarstýring, framleiðslu ella forritan av KST-vøruni ella KST-tænastuni, test og 

tillaging. Endamálið er at tryggja, at vøran ella tænastan livur upp til kravfesting og 

góðskukrøv, verður latin til tíðina og til avtalaða kostnaðin. 

 

Verkseting fevnir um, at brúkarar taka KST-vøruna ella KST-tænastuna í nýtslu. Hetta kann 

eitt nú fevna um installatión, konfiguratión og integratión við verandi skipanir. 

 

Viðlíkahald fevnir um leypandi at tryggja funktionalitet og trygd, eftir at vøran ella tænastan 

er veitt. Hetta kann fevna um at bøta um forrit, rætta feilir, og veita dagføringar og uppstígingar. 

Tá ið KST-vøran ella KST-tænastan ikki longur skal nýtast, skal hon burturbeinast. 

Upplýsingar skulu møguliga strikast ella latast Landsskjalasavninum, og útgerðin skal beinast 

fyri á ein hátt, sum tryggjar, at óviðkomandi ikki kunnu lesa hvat hevur staði á til dømis diskum. 

 

Til § 4, nr. 12 – KST-tænasta 

Hugtakið KST-tænasta fevnir um ein breiðan hóp av tænastum, ið hava tað í felag, at tær 

handfara upplýsingar (informatión) av einum ella øðrum slag. Ofta verða KST-tænastur veittar 

í frástøðu og brúka kunningarskipanir til tess at veita tænastuna. 

 

Ein KST-tænasta fevnir heilt ella fyrst og fremst um flutning, goymslu, heintan ella viðgerð av 

upplýsingum við nýtslu av netum og kunningarskipanum. 

 

Við flutning skilst eitt nú at senda dátur yvir net, til dømis at senda teldupost, senda talu 

umvegis telefonskipanir, ella senda boð umvegis boð-pallar (t.d. SMS ella Messenger). 

 

Við goymslu skilst at goyma ella savngoyma dátur í eitt nú dátugrunnum, skýgoymslum, ella á 

harðdiskum. 

 

Við heintan skilst atgeingi til og úrdráttur av dátum, sum eru goymdar, vanliga við at gera 

fyrispurningar (queries) ella leita. 

 

Viðgerð merkir at handfara ella broyta dátur, eitt nú við at gera útrokningar, framleiða rapportir, 

ella við at koyra forrit sum handfara dátur. 

 

Ikki tømandi dømi um KST-tænastur eru netbanki, vangin og samleikin, men eisini sosialir 

miðlar, skýtænastur, appir av ymiskum slag o.s.fr. 

 

Til § 4, nr. 14 – KST-vøra 

Ein KST-vøra er ein luteind (an element) ella ein bólkur av luteindum í einum neti ella í eini 

kunningarskipan, samanber allýsing av net og kunningarskipan. Ein slík luteind er soleiðis 

viðvirkandi til og kann vera avgerandi fyri, at net ella kunningarskipanir virka, eitt nú við at 

undirstuðla flutningi, goymslu, heintan ella viðgerð av dátum. Ein luteind kann í hesum 

sambandi vera tólbúnaður (hardware), ritbúnaður (software) ella ein samanseting av tól- og 

ritbúnaði, og skal fatast breitt. Ein luteind kann soleiðis vera ein sjálvstøðug ella støk eind, ella 

talan kann vera um, at luteindin er partur av eini størri skipan ella loysn. 

 

Nøkur ikki tømandi dømi um tólbúnað eru teldur, ambætarar, beinarar, skiftlar (switches) og 

firewalls, men eisini til dømis VoIP telefonir ella infrakervi til at veita skýtænastur; ritbúnaður 

kann eitt nú vera stýrisskipanir, antivirusskipanir, dátugrunnar, skýtænastur, 

videoráðstevnuskipanir o.s.fr. 

 

Til § 4 nr. 15 – Mótstøðuføri 

Mótstøðuføri merkir evnini at fyribyrgja (prevent), verja ímóti (protect against), svara aftur 

(respond to), standa ímóti (resist), avmarka (mitigate), absorbera (absorb), laga seg til 

(accommodate) og koma á føtur aftur (recover) eftir eina hending. 

 

Við evnini at fyribyrgja verður sipað til forvirkin tiltøk áðrenn eina hending, til tess at minka 

váðan fyri eini hending. Talan kann vera um váðametingar, trygdarmannagongdir, venjing av 

starvsfólki, dagføring av forritum, yvirvøka til tess at avdúka álop o.s.fr. o.a. Í sambandi við 

menning av nýggjum skipanum hevur tað stóran týdning at sniðgevingin og uppsetingin tekur 

hædd fyri nettrygd. Endamálið er at forða at hendingar koma fyri. 

 

Evnini at verja ímóti snúgva seg um tiltøk, sum verja avgerandi aktiv móti álopum og harvið 

hendingum. Eitt nú brongling, firewalls, antivirus og atgongdarstýring, sum forða óheimilaðari 

atgongd. 

 

Evnini at svara aftur sipa til tiltøk, sum verða gjørd undir ella beint eftir eina hending; evnini 

til í stundini at taka hond um hendingina; finna orsøkina til hendingina, meta um, hvørja ávirkan 

hendingin hevur; og byrja at stýra hendingini. Til dømis at kanna vavið av hendingini, avbyrgja 

raktar skipanir, aktivera tilbúgvingina, tilkalla nettrygdarátakstoymi og fráboða hendingina til 

avvarðandi áhugapartar. 

 

Við evnini at standa ímóti verður hugsað um styrkina, orkuna ella førleikan at standa ímóti 

avleiðingunum av hendingini so hvørt sum leikur fer, soleiðis at virksemið kann halda fram 

ótarnað ella so gott sum ótarnað, hóast verjan er brotin í einum ella fleiri støðum. Til dømis 

fleirstreingja verja (layered defences) so sum segmentering av netum, sum forðar spjaðing av 

hendingini, soleiðis at ikki rakt virksemi kann halda fram. 

 

Evnini at avmarka hendingina merkir evnini at minka álvarsemið ella ávirkanina av hendingini. 

Eitt nú við at seta í verk atgerðir, sum minka um skaðan, so sum at avbróta ella avbyrgja 

skipanir, sum eru raktar, so ein álopsmegi ella virus ikki fer víðari til aðrar skipanir, broyta 

loyniorð ella broyta uppsetan av firewall, so álopsmegi verður stongd úti, at ferðslan verður 

beind aðrar vegir undir hendingini, ella at trygdaravrit verða aktivera til tess at fáa 

kjarnutænastur skjótt at virka aftur. 

 

Evnini at absorbera hendingina skal fatast sum evnini at víðariføra kjarnuvirksemi hóast 

hendingina. Hetta fevnir um fleksiblar prosessir, skipanir, sum tillaga seg sjálvar, og evnini at 

umallokera ressursir. Eitt nú at hava redundantar ambætarar, net og skipanir, sum koyra víðari, 

hóast aðrir partar eru raktir; sjálvvirkandi beining av ferðsluni aðrar vegir; moduluppbygging 

sum ger at forrit ella tól kunnu skiftast uttan at steðga virkseminum; fleksibul arbeiðspláss, so 

arbeiðast kann frá øðrum staðsetingum ella øðrum teldum o.s.fr. 

Við evnini at laga seg til verður hugsað um evnini at tillaga seg nýggju umstøðurnar undir og 

eftir hendingina og finna alternativar loysnir, sum tryggja veitingar hóast álopið. Eitt nú at 

beina ferðsluna aðrar vegir undir einum álopi, at kunna raðfesta meiri týðandi funktiónir 

framum aðrar um telduorkan ella bandbreiddin er avmarkað, at raðfesta veitingar til ávísar 

kundar framum aðrar, at hava fólk tøk, sum kunnu traðka til, at framleiða á ein annan hátt o.s.fr.  

 

Loksins snúgva evnini at koma á føtur aftur seg um evnini at fáa virksemið at koyra aftur sum 

áður ella nærum sum áður, endurskapa mistar dátur, seta skipanir upp av nýggjum, væla um 

avdúkaði viðbrekni og styrkja trygdartiltøk. 

 

Til § 4, nr. 16 – Net og kunningarskipan 

Ein net og kunningarskipan skal við tí vavi og teimum nágreiningum, sum framganga í § 4, nr. 

18, yvirskipað skiljast sum: 

1. eitt elektroniskt samskiftisnet, 

2. útbúnaður, sum við forriti fremur sjálvvirkandi viðgerð av dátum, ella 

3. talgildar dátur. 

 

Serstakliga skal eitt elektroniskt samskiftisnet skiljast á sama hátt, sum allýst í EECC 

direktivinum, grein 2, nr. 1, sum: flutningsskipanir, uttan mun til um tær byggja á eitt fast 

infrakervi ella ein kapasitet, sum er umsitin sentralt, og har tað er viðkomandi, koblingarútgerð 

ella beinaraútgerð og annað tilfeingi, undir hesum neteindir, sum ikki eru aktivar, sum gera 

tað møguligt at flyta signal umvegis tráð, radio, ljós ella aðrar elektromagnetiskar miðlar, 

undir hesum fylgisveinakervi, fastnet (ringráskobla ella pakkakobla, undir hesum internet) og 

fartelefonnet, elkaðalskipanir, í tann mun tær verða nýttar til flutning av signalum, net, sum 

verða nýtt til útvarp og sjónvarp, umframt kaðalsjónvarpsnet, uttan mun til hvat slag av 

informatión, ið verður flutt (okkara umseting). 

 

Til § 4, nr. 17 – Nethóttan 

Ein nethóttan er eyðkend við at talan er um eina møguliga støðu, hending ella gerð, sum kann 

skaða, órógva ella á annan hátt hava eina neiliga ávirkan á net og kunningarskipanir, brúkarar 

av hesum skipanum, og aðrar persónar. 

 

Meðan ein hending longu er hend, undir hesum er í gongd, so er ein nethóttan nakað, sum ikki 

er hent enn, men sum við ávísum sannlíkindum kann henda. 

 

Allýsingin av nethóttan fevnir breitt og er ikki avmarkað til tilætlaðar umstøður, hendingar ella 

gerðir, sum elva til skaða, órógv ella aðrar neiligar ávirkanir. Eisini umstøður, hendingar ella 

gerðir við nevndu avleiðingum, sum ikki eru tilætlaðar, koma undir allýsingina. Umstøður 

nýtast heldur ikki at vera talgildar í sínum uppruna, fyri at vera ein nethóttan. 

 

Nethóttanir fevna ofta um misnýtslu av viðbrekni í neti og kunningarskipanum við tí í hyggju, 

tilætlað at volda skaða, ólag ella avbrot ella at fáa óheimilaða atgongd. 

 

Ikki tømandi dømi um slíkar tilætlaðar talgildar nethóttanir eru: 

 

- Illbúnaður, eitt nú virus, ransomware o.a., sum er sniðgivið til tess at sníkja seg inn í 

og skaða skipanir. 

- Denial of Service (DoS) álop og Distributed Denial of Service (DDoS) álop, har 

tænastur, net ella skipanir verða yvirfloymd við ferðslu ella fyrispurningum, soleiðis at 

tað ikki er møguligt at veita tænastur til ella svara heimilaðum brúkarum. Munurin 



 

33 / 72 

 

millum eitt DoS og DDoS álop er, at DoS álop stava frá einari keldu, meðan ein DDoS 

áleypari nýtir eitt net av kompromitteraðum ambætarum, teldum ella øðrum eindum 

(nevnt eitt botnet) til tess at útinna álop frá nógvum ymiskum keldum í senn, ofta uttan 

at keldan er varð við tað. DDoS álop eru tí torførari at blokera, tí álopini koma frá 

nógvum ymiskum at síggja til lógligum keldum. Hartil geva DDoS álop ofta størri ólag, 

tí nøgdin av ferðslu kann vera nógv størri enn við DoS álopum. 

-  

- Sosial svikalist (sosial engineering), so sum fysking (phishing), har roynt verður at 

lumpa persónar til at avdúka eitt nú brúkaranavn og loyniorð, p-tal, kontonummar ella 

aðrar viðkvæmar upplýsingar, ella lumpa tey til at trýsta á eina leinkju, sum installerar 

illbúna á telduna. Fysking er m.a. at dreggja eftir upplýsingum við følskum 

teldupostum. Um fyskingin er málrættað einum ávísum persóni, verður tað nevnt 

spjótfysking (spear phishing). Dømi um spjótfysking er, at ein áleypari gevur seg út 

fyri at vera stjóra í eini fyritøku, sendir ein teldupost til eitt starvsfólk á fíggjardeildini 

og biður viðkomandi um at fremja eina bankaflyting, ofta við boðum um at hetta hevur 

alstóran skund og týdning. Verður fysking gjørd yvir telefon, har áleyparin í staðin fyri 

teldupost ringir og gevur seg út fyri ein annan, verður tað á enskum nevnt vishing fyri 

voice phishing. Nógv onnur dømi um sosiala svikalist eru eisini. Eitt verður nevnt at 

egna (baiting), har offurið fær bjóðað okkurt lokkandi, t.d. ókeypis ritbúnað ella 

atgongd til forkunnugt tilfar, ella áleypari leggur ein geyma á einum almennum slag 

merktur “trúnaðartilfar”, og tá ið tann forvitni setir geyman í telduna smittar hann 

telduna við illbúnaði, sum gevur áleyparanum atgongd til telduna. Baklúka (tailgating 

ella piggybacking) er tá ein áleypari fylgir aftaná einum heimilaðum persóni, og til 

dømis sleppur inn í læst høli við at siga at hann hevur gloymt lykilin, og harvið lumpar 

heimilaða persónin at geva honum atgongd. At lokka offur at luttaka í spurnakappingum 

ella spurnakanningum, har spurningarnir eru soleiðis háttaðir at offuri kemur til at 

avdúka viðkvæmar dátur, sum síðani kunnu misnýtast. Vatnbrunnaálop (water hole 

attacks) er tá ein álopsmegi í myndamáli smittar ein vatnbrunn, har nógv djór vanliga 

koma, soleiðis at djórini sum drekka eisini gerast sjúk. Í staðin fyri ein vatnbrunn, so 

smittar álopsmegin eina vælkenda og vitjaða  heimasíðu við illbúnaði, og bíðar so til 

ofrini fara inn á heimasíðuna, har tey ótilvitað taka niður illbúna sum smittar telduna 

hjá teimum. 

- Framkomnar áhaldandi hóttanir (advanced persistent threats), har álopsmegi miðar 

eftir at hava varandi atgongd til eitt net til tess at njósnast, stjala dátur ella fremja 

sabotasju. Talan kann eitt nú vera um fíggindaligar státir, ella álopsmegi við sambandi 

til slíkar státir, men nýtist ikki vera tað. Álopsmegin nýtir sera framkomnar teknikkir, 

amboð og framferðarhættir, sum ofta fevna um sertilgjørdan illbúnað, sum er torførur 

at avdúka. Áleypsmegin kann hava atgongd í mánaðir ella ár, uttan at verturin hevur 

illgruna um tað. Endamálið er ofta at stjala viðkvæmar upplýsingar, eitt nú 

stjórnarloyndarmál ella hugverk (intellectual property), fáa ræði á kritiskum skipanum 

og harvið hava møguleika fyri at avbróta ella skapa ólag á kjarnutænastur, eitt nú innan 

verju, fíggjar- ella heilsuøkið. Men tað kann eisini vera sum liður í einum ransomware 

álopi, har sníkurin bíðar “innan fyri dyrnar” til ein støða kemur í, har møguleiki er fyri 

at bróta víðari inn og harvið taka ræði á týðandi skipanum, ið síðani verða bronglaðar 

við tí í hyggju at krevja loysigjald fyri at avbrongla aftur. 

- Innherjahóttanir, har persónar í álitisstørvum tilætlað seta trygdina í vanda. 

Sum ikki tømandi dømi um tilætlaðar nethóttanir sum ikki eru talgildar í sínum uppruna, kunnu 

nevnast: 

- Yvirgangsálop, eitt nú á dátudeplar. 

- Herverk ella sabotasja, eitt nú á sjókaðlar, ið kann ávirka ella steðga flutningi av dátum, 

sum kjarnutænastur eru treytaðar av. 

- Veitingarólag, eitt nú streymslit, ið kann ávirka flutning og viðgerð av dátum og hótta 

net og kunningarskipanir, sum kjarnutænastur eru treytaðar av. 

- Hybrid álop, t.e. fíggindasinnaðir aktivitetir sum nýta fleirtáttaðar mátar ella amboð til 

tess at máa støðið undan, bróta niður, óstøðugera ella skapa ólag á veitingina av 

kjarnutænastum. Talan kann vera um bæði fysiskar hóttanir, talgildar nethóttanir, 

spjaðing av misinformatión o.a. Tey ið standa aftanfyri kunnu vera brotsfólk, 

yvirgangsfólk ella fíggindaliga sinnaðir statir. 

 

Sum ikki tømandi dømi um ikki tilætlaðar nethóttanir, kunnu nevnast: 

- Menniskjaligir feilir, eitt nú skeiv uppseting av trygdarstillingum, manglandi 

dagføringar ella uppstígingar, sum øll kunnu seta trygdina í váða. Talan kann eisini vera 

um feilir í ritbúnaði, ella ótilætlaða strikan av ella broyting í systemfílum, sum úrslita í 

ólagi á net og kunningarskipanum. 

- Dátulekar orsakað av óhappum, manglandi ella ikki nøktandi brongling, ótilætlað 

avdúking av krypteringslyklum, feilum í ritbúnaði o.s.fr. 

- Náttúruvanlukkur ella umfarssóttir, í tann mun hendingar av hesum slag kunnu hótta 

viðgerð ella flutning av dátum, sum kjarnutænastur eru treytaðar av ella kunnu hótta 

net og kunningarskipanir, sum kjarnutænastur eru treytaðar av. 

 

At eyðmerkja nethóttanir er avgerandi til tess at seta tiltøk í verk ímóti slíkum hóttanum, tí 

torført er at verja seg móti eini hóttan, um ein ikki er vitandi um hana. Tískil er álagt 

kjarnueindum at gera eina váðameting. Eitt týðandi stig í váðametingini er at staðfesta, 

viðurkenna og lýsa nethóttanir til tess at fáa eitt yvirlit yvir eyðmerktar nethóttanir. 

 

Til § 4, nr. 18 – Nettrygd 

Nettrygd er eitt sera grundleggjandi hugtak í hesum lógaruppskotinum. Grundleggjandi snýr 

nettrygd seg um at tryggja tøkið, autentisitetin, heilskapið og trúnaðin av goymdum, fluttum 

ella viðgjørdum dátum ella av teimum tænastum, sum verða bjóðaðar fram ella eru atkomuligar 

gjøgnum net og kunningarskipanir. 

 

Allýsingin av hugtakinum, nettrygd (cybersecurity), fevnir breitt um virksemi, sum er neyðugt 

til tess at verja móti nethóttanum. Nettrygd avmarkar seg ikki til virksemi, sum er neyðugt fyri 

at verja net og kunningarskipanir frá nethóttanum. Nettrygd fevnir eisini um virksemi, sum er 

neyðugt fyri at verja brúkararnar av slíkum skipanum og aðrar persónar, sum ávirkast av 

nethóttanum. 

 

§§ 8-15 í hesum uppskotinum til nettrygdarlóg snúgva seg um tað virksemið, sum tað áliggur 

kjarnueindum sjálvar at seta í verk viðvíkjandi nettrygd. 

 

Til § 4, nr. 19 – Skikkaður myndugleiki 

Myndugleiki í Føroyum ella uttanlands, sum hevur ábyrgd fyri nettrygd og fyri 

eftirlitsuppgávum samsvarandi teimum hjá Nettrygdarmyndugleikanum. 

Til § 4, nr. 20 - Skýtænasta 

Ein skýtænasta verður á enskum nevnd ein cloud computing service. Hetta er ein tænasta, har 

KT-amboð so sum goymsla, teldumegi, net ella forrit verða veitt sum fjaratgongd, vanliga 

umvegis internetið, og har brúkarin fær atgongd til hesi amboð eftir tørvi uttan at eiga ella reka 

egna ambætarauppseting. 

 

Fyritøkur, stovnar og einstaklingar kunnu brúka skipanir og dátugoymslu sum eina tænastu, 

heldur enn at keypa egna útgerð. Skýtænastur verða vanliga seldar eftir eini brúkara- ella 

haldaraskipan. 

 

Tað finnast grundleggjandi trý sløg av skýtænastum: 

• IaaS (Infrastructure as a Service); kundin leigar grundvøllin: ambætarar, net og 

goymslupláss, men umsitur sjálvur stýrisskipan, millumbúna (middleware) og forrit. 

Dømi eru: Amazon Web Services (AWS) og  Microsoft Azure. 

• PaaS (Platform as a Service); kundin leigar eitt menningarumhvørvi ella ein pall at 

menna og koyra forrit á, men veitarin tekur sær av øllum umhvørvinum (ambætarum, 

stýriskipanum, dátugrunnum, millumbúnaði, menningaramboðum til forritan og aðrari 

grundtøkni). Kundin skal bert hugsað um sjálvt forritið sum skal mennast ella rekast. 

Dømi: Google App Engine, Microsoft Azure App Service, Amazon Web Services 

Elastic Beanstalk og Heroku. 

• SaaS (Software as a Service); kundin brúkar forrit beinleiðis á internetinum, uttan at 

seta nakað upp hjá sær sjálvum, og uttan at hava ræði á undirliggjandi kervi og forrit. 

Dømi: Microsoft 365, Google Workspace, Gmail, Dropbox, OneDrive, nógvar 

bókhaldsskipanir (e-conomic t.d.). 

 

Til § 4, nr. 21 – Toppøkisnavnafyrisitari 

Eitt toppøkisnavn (Top Level Domain, stytt TLD) er eyðkent við seinasta liðinum, eftir seinasta 

punktumið í einum økisnavni. Dømi eru .fo, .dk, .com o.s.fr. Tað finnast ymisk sløg av 

toppøkisnøvnum: 

- Generic TLD (gTLD). Dømi: .com, .org, .net. 

- Country-Code TLD (ccTLD). Dømi: .fo, .dk, .uk. 

 

Ein toppøkisnavnafyrisitari er ein eind, sum fyrisitur eitt slíkt toppøkisnavn. Tað er ICANN 

(Internet Corporation for Assigned Names and Numbers), sum hevur knýtt ccTLD .fo til 

Føroyar. Landsstýrismaðurin góðkendi í 2002 viðtøkur fyri sjálvsognarstovnin FO-ráðið, ið 

eru at meta sum avtala millum partarnar, landsstýrisfólki og kt-vinnuna um umsitingina av 

økisnavninum, sí uppskot til løgtingslóg um økisnøvn á internetinum (LM-103/2020), bls. 7. 

FO-ráðið hevur soleiðis ábyrgdina av at fyrisita og brúka ccTLDið .fo. 

 

Løgtingslóg nr. 56 frá 4. mai 2021 um økisnøvn á internetinum (netøkisnavnalógin) er galdandi 

fyri økisnavnið .fo, og fyri onnur økisnøvn, sum verða tillutað, ella á annan hátt eru knýtt at 

Føroyum, samanber § 2 í netøkisnavnalógini. 

 

NIS2 grein 6 nr. 22 umrøður eisini eindir, ið veita økisnavnaskrásetingartænastur. Ein slík eind 

kann vera ein skrásetari so sum økisnavn.fo, ella eitt umboðsfólk, sum virkar vegna skrásetarar. 

Eitt slíkt umboðsfólk kann vera ein veitari ella víðariseljari av dulnevnis- ella 

proxyskrásetingartænastum, tvs. at økisnavnið er skrásett í navninum hjá einum umboðsmanni 

ella fulltrúa (proxy), til tess at halda samleikan hjá veruliga eigaranum dulnevndan. Munurin 

millum “dulnevnis-“ og “proxy-“ er, at í tí fyrra førinum heldur økisnavnaskrásetingartænastan 

navnið á eigaranum dulnevnt, soleiðis at tá ið sligið verður upp í WHOIS, er tað navnið á 

økisnavnaskrásetingartænastuni, ið kemur fram, og ikki navnið á eigaranum. Við proxy, er tað 

navnið á umboðsmanninum (proxy), ið kemur fram. Økisnavnaskrásetingartænastan kennir tá 

ikki neyðturviliga endaliga eigaran, og einans umboðsmaðurin stendur sum formligur eigari. 

Veruligi eigarin hevur tó rættindini til økisnavnið og kann umsita tað, flyta tað, ella brúka tað 

sum honum lystir. 

 

Um Nettrygdarmyndugleikin metir at tað hevur týdning at stovna eina skrá yvir toppøkisnavna-

fyrisitarar og økisnavnaskrásetingartænastur, er heimild til tess í § 27. 

 

Verandi uppskot til nettrygdarlóg ásetir í § 5, stk. 1, at toppøkisnavnafyrisitarar kunnu 

tilnevnast at vera kjarnueindir. 

 

Til § 4, nr. 22 – Týðandi nethóttan 

Hugtakið, týðandi nethóttan, er ein nethóttan, sum út frá sínum tøkniligu eginleikum kann elva 

til týðandi materiellan ella immateriellan skaða, annaðhvørt á net og kunningarskipanir hjá 

eindini, ella á brúkarar av tænastum hjá eindini. 

 

Tað liggur í orðinum hóttan, at talan er um nakað, sum ikki er hent enn, men sum við ávísum 

sannlíkindum kann henda. 

 

Tað liggur í orðingini, tøkniligu eginleikum, at talan er um eina nethóttan, sum er tøknilig og 

kann eyðmerkjast við til dømis, hvat slag av álopi talan er um (t.d. illbúnaður, ransomware, 

DDoS, phishing, APT o.a.), hvørt talan er um kompleks og framkomin álopsamboð, um lond 

standa aftanfyri, hvussu álop verða framd, um vandi er fyri, at hóttanin spjaðir seg skjótt, og 

ikki minst, hvat slag av skaða hóttanin hevur ella kann hava við sær o.s.fr. 

 

Í mun til materiellan skaða kann talan vera um fíggjarligan miss; niðritíð (downtime), har 

skipanir eru óvirknar; møguligan skaða á ambætarar og dátumiðstøð; kostnað av at endurskapa 

og fáa skipanir at virka aftur; bót, um persóndátur koma óviðkomandi í hendi; og rakstrarmiss 

við tað, at tænastan ikki er virkin o.s.fr. Hartil kemur møguligur skaði, sum nethóttanin voldir 

brúkarum av tænastuni. 

 

Immateriellur skaði kann til dømis vera skaði á umdømi, skaði við at brúkarar missa álitið, 

løgfrøðiligar avleiðingar o.a. 

 

ISO 27000 røðin er dømi um, hvussu standardir kunnu nýtast til at undirstuðla implementering 

av krøvunum í NIS 2.  

 

At nethóttanin er týðandi merkir at vit tosa um ein álvarsligan váða, sum kann elva til stóran 

skaða á tær net og kunningarskipanir, sum álopið er vent ímóti, ella á brúkarar av tænastuni, ið 

eindin veitir. Ikki bert sannlíkindini fyri hóttanini, men eisini møguliga støddin á einum skaða 

er týðandi táttur, tá ið metast skal um, hvørt nethóttanin er týðandi ella ikki.  

 

Støddin á einum skaða valdast eitt nú, hvussu týðandi tær raktu net og kunningarskipaninar 

eru, hvussu viðkvæmar ella virðismiklar upplýsingar tær handfara, undir hesum í hvønn mun 

skaðin rakar týðandi samfelagsfunktiónir, fólkaheilsu og almenna trygd, búskaparligt virksemi 

ella umhvørvi o.a. 

 

Tað er eyðvitað, at nettrygdartiltøk, sum kunnu fyribyrgja ella avmarka týðandi nethóttan, eiga 

at raðfestast høgt og setast í verk uttan óneyðugt drál. 

§ 19, stk. 2, í lógaruppskotinum áleggur kjarnueindum fráboðanarskyldu mótvegis móttakarum 

av teirra kjarnutænastum, í sambandi við nethóttanir. 

 

Til § 4, nr. 23 – Undirstøðukervi 

Við undirstøðukervi verður sipað til teir grundleggjandi bygnaðir, hentleikar og skipanir, sum 

stuðla funktiónum og virksemi í samfelagnum. Dømi um undirstøðukervi kunnu vera net og 

kunningarskipanir, fjarskiftiskervi, elveitingarkervi, vatnveitingar, renovatión, vegir, tunlar, 

ellisheim o.s.fr. Felags fyri hesi undirstøðukervi er, at tey eru neyðug til at veita eina tænastu. 

 

Við  í  undirstøðukervi  skulu  roknast  hjálpargøgn,  skipanir,  prosessir,  net,  tøkni,  aktiv  og 

tænastuveitingar, sum eru neyðugar til tess at reka samfelagstýðandi funktiónir ella fáa hesar í 

rættlag aftur. 

 

Til § 4, nr. 24 – Umfatandi hending 

Í sambandi við eina hending er tað sum útgangsstøði rakta kjarnueindin sjálv, sum tekur sær 

av at handfara hendingina. 

 

Um talan hinvegin er um eina hending, har meira enn ein kjarnueind er rakt, so er talan um eina 

umfatandi hending.  

 

Ein slík hending kann raka og hava við sær ólag á eina og somu kjarnutænastu, ella á tvær ella 

fleiri kjarnutænastur samstundis; talan kann vera um: 

1) at tvær ella fleiri kjarnueindir verða raktar, sum eru veitarar til somu kjarnutænastu, 

soleiðis at ein kjarnueind er veitari til eina ella fleiri aðrar kjarnueindir, sum so eru 

veitarar av kjarnutænastuni og eru treytaðar av veitingum frá tí fyrru kjarnueindini, ella 

2) at tvær ella fleiri kjarnueindir verða raktar, sum veita somu kjarnutænastu, møguliga 

sum kappingarneytar, møguliga sum veitarar í hvør sínum geografiska øki, ella 

3) at tvær ella fleiri kjarnueindir um somu tíð verða raktar, sum veita hvør sína 

kjarnutænastu. Harvið eru fleiri kjarnueindir og fleiri kjarnutænastur raktar um somu 

tíð. 

 

Avleiðingin av at staðfesta, at talan er um eina umfatandi hending, er, at kreppustýringin 

sambært § 30 verður sett í verk. 

 

Til § 4, nr. 27 – Váði 

Váði (risk) er ein ítøkilig ella yvirskipað meting (evaluation) av einum møguligum skaða frá 

eini hóttan, sum misnýtir eitt viðbrekni. Ein váðameting hevur til endamáls at hjálpa eini 

organisatión til at taka avgerðir um stýring av teimum váðum, sum hava ávirkan á tey mál ella 

teir setningar, sum organisatiónin hevur. Váðametingin er tí ætlað til at hjálpa organisatiónini 

at røkka sínum málum. 

 

Hugtakið, váði, er samansett av sannlíkindum fyri, at ein hóttan úrslitar í eini hending, og 

avleiðingini, sum ein slík hending hevur við sær, givið at hon hendur. Hugtakið er ein 

megintáttur í allari váðastýring og er sera týdningarmikið, um ein skal verja net og 

kunningarskipanir, brúkarar av slíkum skipanum, og onnur, sum ávirkast av nethóttanum. 

Ein fortreyt fyri at meta um váðan er, at nethóttanin er eyðmerkt. Síðani verður gjørd ein ein 

meting av sannlíkindunum fyri at nethóttanin gerst veruleiki, og ein meting av tí møguligu 

ávirkanini sum ein nethóttan kann hava, um hon gerst veruleiki. 

 

Sannlíkindini verða altíð mett yvir eitt tíðarskeið, til dømis pr. dag, pr. ár, pr. 5 ár, pr. 100 ár 

o.s.fr., alt eftir hvat slag av hending, talan er um. Sannlíkindini kunnu metast probabilistiskt 

sum sannlíkindi í prosentum, ella á einum stiga, eitt nú sera ósannlíkt, ósannlíkt, sannlíkt, sera 

sannlíkt, nærum við vissu, men har sannlíkindini í prosentum eru knýtt at hvørjum av hesum. 

Alternativt kunnu sannlíkindini mátast í títtleika, t.e. hvussu ofta ein hending kemur fyri í ásetta 

tíðarskeiðinum. 

 

Avleiðingin av hendingini kann mátast á ymsan hátt; kvalitativt, eitt nú sum eitt góðsku ella 

dygdarmát, til dømis lítil ávirkan, miðal ávirkan, álvarslig ávirkan og katastrofal ávirkan; ella 

kvantitativt, eitt nú missur máldur í krónum, ella títtleiki av hendingini í einum ávísum 

tíðarskeiði. 

 

ISO 27005 snýr seg um váðastýring, og hevur nógv dømi um, hvussu váði kann eyðmerkjast, 

metast og stýrast.  

 

Til § 4, nr. 26 – Viðbrekni 

Viðbrekni (vulnerability) vísir til einhvønn veikleika, viðkvæmi ella lýti í KST-vørum ella 

KST-tænastum, sum ein nethóttan møguliga kann misnýta til tess at seta í vanda trygdina. Talan 

kann vera um eitt nú feilir í forritum, manglandi dagføringar av forritum, ikki nøktandi 

uppsetan (konfiguratión), manglandi atgongdarstýring, manglandi brongling (kryptering) ella 

menniskjaligir feilir til dømis vegna tvørrandi venjing ella tilvitan. 

 

Meinfýsin álopsmegi fær lítið ella onki gjørt, um hon ikki finnur onkur viðbrekni sum kunnu 

útnyttast, soleiðis at hon fær gjørt skaða. At eyðmerkja og bøta um viðbrekni er tí ein sera 

týðandi táttur í at styrkja nettrygdina. 

 

Til § 4, nr. 27 – Økisnavnaskipan ella DNS 

Ein økisnavnaskipan er ein kjarnulutur í internet infrakervinum. Økisnavnaskipanin gevur 

møguleika fyri at eyðmerkja og lokalisera tænastur og ressursir á internetinum, soleiðis at til 

dømis ein fyrispurningur um eina tænastu verður beindur til tann rætta ambætaran, sum hýsir 

nevndu tænastu. 

 

DNS stendur fyri Domain Name System og er ein økisnavnaumsetingartænasta. Eitt domain er 

eitt økisnavn, t.d. logir.fo. Tá ið brúkarin tøppar logir.fo í kagan hjá sær, slær kagin upp í 

økisnavnaskipanina, í hesum føri hjá økisnavn.fo, og fær har IP-bústaðin (Internet Protocol 

Adress) hjá logir.fo. Telduskipanir, sum nýta dátur av internetinum, eitt nú Samleikin og 

Vangin, sláa eisini upp í DNS til tess at útvega sær IP-bústaðin, har dáturnar eru. DNS er 

soleiðis ein dátugrunnur, har til ber at umseta økisnøvn til IP-bústaðir, og verður ofta 

samanborin við eina telefonbók, har ein við at leita eftir navninum á viðkomandi kann finna 

tilhoyrandi telefonnummarið. 

 

DNS er skipað sum ein stigskipan, eitt hierarki, við rótambætaranum á toppinum, 

toppøkisnøvnunum (TLD – Top Level Domains) so sum .fo, .dk, .com osv. á næsta stigi, og 

stigið undir (Second Level Domains) koma so til dømis uvmr.fo, vs.fo o.s.fr. Hvørt stig í DNS-

hirarkinum hevur ábyrgdina av at handfara sín part av samlaðu økisnavnaskipanini. 

Rótambætarin beinir fyrispurningar til røttu toppøkisnavnaambætarnar, sum hagani beina 

fyrispurningin til viðkomandi skikkaðu navnaambætararnar fyri eitt ávíst økisnavn. 

 

At DNS er hierarkist útlutað (hierarchical distributed) merkir, at hierarkiska skipanin, sum er 

lýst omanfyri, samstundis er útbýtt á nógvar ymiskar ambætarar, til tess at gera hana stigbæra 

og redundanta. 

 

Samanlagt eru tað 13 logiskir IP-bústaðir, sum vísa til rótambætarar. Men tað eru nógv fleiri 

enn 13 fysiskir ambætarar, spjaddir kring knøttin. 

 

Toppøkisnavnaambætararnir eru eisini nógvir í tali fyri hvørt einstakt økisnavn t.d. .fo, .dk, 

.com o.s.fr. Økisnavnaambætararnir eru ikki neyðturviliga bert í tí landinum, sum økisnavnið 

vísir til. Teir kunnu eisini vera uttanlands. Er feilur á onkrum ambætara, so eru aðrir ambætarar 

tøkir at veita tænastuna, so hon ikki steðgar. Somuleiðis kunnu navnaambætararnir vera nógvir 

í tali, til tess at tryggja uppitíð og veitingarmátt. 

 

Til § 5 – Kjarnueindir 

Endamálið við nettrygdarlógini er at styrkja mótstøðuførið og nettrygdina, til tess at tryggja 

kjarnutænastur í Føroyum. Hetta verður m.a. gjørt við at styrkja nettrygdina hjá kjarnueindum, 

t.e. teimum eindum, sum eru veitarar av kjarnutænastum. Hesar eindir skulu sbrt. § 8 í 

nettrygdarlógini seta tiltøk í verk til tess at stýra nettrygdarváða, skulu sbrt. §§ 11-13 skipa 

ferðslu til kreppurakstur, hava sbrt. § 16, 19 og 20 skyldu at fráboða hendingar, og kunnu sbrt. 

§ 45 koma undir yvirvøku, og kjarnueindir koma sbrt. nettrygdarlógini § 48 undir eftirlit av 

Nettrygdarmyndugleikanum. 

 

Í uppskotinum til nettrygdarlóg er valt bert at hava eitt slag av eindum, kjarnueindir. Hugtakið, 

kjarnueind, í nettrygdarlógini fevnir tí breiðari enn hugtakið, essential entity, eftir NIS 2, tí eftir 

løgtingslógini fevnir hugtakið kjarnueind um bæði hugtakið, essential entity, og hugtakið, 

important entity. Hugtakið kjarnueind svarar samstundis til critical entity í CER direktivinum. 

 

Skyldurnar at fremja váðameting og váðastýring o.a. sambært NIS 2 eru tær somu sum til 

essential entity og important entity, so her er ongin munur í mun til nettrygdarlógina. 

 

Munurin liggur í eftirlitinum,. Eftir NIS 2 koma essential entities undir ex-ante eftirlit, meðan 

eftirlitið við important entities bert er ex-post, tvs. eftir at eftirlitið er gjørt varugt við, at ein 

important entity eftir øllum at døma ikki heldur skyldirnar sambært direktivinum. Hartil eru 

eftirlitstiltøkini og handhevjutiltøkini linari yvir fyri important entities. 

 

Til skjal 1 

Skjal 1 til uppskotið til nettrygdarlóg er partur av lógini. Skjalið svarar til tilsvarandi skjøl í 

NIS 2 og CER direktivunum, tó tillagað til føroysk viðurskifti. Føroyska skjalið hevur 16 

geirar. 

 

Allir geirar í CER direktivinum eru við í NIS 2 Annex I og II. 

 

Ávísir geirar ella undirgeirar í NIS 2 direktivinum, verða hildnir at vera óviðkomandi í 

føroyskum høpi, og eru tí ikki tiknir við í Skjal 1 til nettrygdarlógina. Í høvuðsheitum er talan 

um hesar: 

 

• NIS2 Annex I nr. 1: Orka litra b) fjarkøling og e) vetni 

• NIS2 Annex I nr. 2: Flutningur litra b) tokferðsla 

• NIS2 Annex I nr. 4: Fíggjarmarknaðarundirstøðukervi; talan er um operatørar av 

virðisbrævamarknaðum og sentralar mótpartar (CCP’s) í sambandi við clearing av 

avleiddum fíggjaramboðum 

• NIS 2 Annex I nr. 11: Rúmdin 

• NIS2 Annex II nr. 5: Virking; talan er um eindir, sum framleiða medisinska útgerð og 

til diagnostisering; teldur, talgildar og optiskar eindir; elektrisk útgerð; maskinur og 

útgerð; akfør, viðfestisvognar og onnur akfør. 

• NIS2 Annex II nr. 6: Talgildir veitarar av online marknaðum, online netleitarum og av 

sosialum netverkstænastum 

 

At ein eind er viðkomandi merkir, at øll eindin, og harvið alt virksemið hjá eindini, gerst 

kjarnueind. Eitt nú er bankavirksemi allýst (eins og í ES) sum at taka ímóti innskotum og veita 

útlán. Tí gerast bankar kjarnueindir. Harvið kemur alt virksemið, eisini eitt nú lønaravrokning, 

gjaldsmiðling, virðisbrævahandil osfr. undir reglurnar í lógini. 

 

Hóast geirin er viðkomandi, so eru tað eisini summi sløg av eindum, sum vit ikki hava í 

Føroyum, og eru tær tí ikki nevndar í skjali 1. Innan el-orku til dømis operatørar av el-

marknaðum (keyp- og sølu av el á einum marknaði), innan olju eitt nú operatørar av 

transmissións-pipelines, osfr. Her er slag av eindum lagað til at fevna um tað virksemi, sum vit 

hava í Føroyum. Skuldi kortini okkurt slag av eind, sum ikki er nevnt í skjali 1, vorðið aktuelt, 

ber til at tilnevna hana til kjarnueind eftir § 5, stk. 2. 

 

NIS2 Annex I og CER Annex I fevna um almenna fyrisiting á stats og regionalum støði, men 

ikki á kommunalum støði. Av tí at nógv alment virksemi, sum í einum størri landi kanska hevði 

verið á regionalum støði, er kommunalt í Føroyum, eitt nú eldraøkið, er kommunal fyrisiting 

tikin við sum geiri í skjali 1, og hann fevnir um kommunur, kommunalar stovnar, kommunal 

samstørv, interkommunal samstørv og kommunusamskipanir. 

 

CER-direktivið hevur ein undirgeira, nevndur public transport. Í skjali 1 kemur hesin undirgeiri 

undir ferðafólkaflutning.  

 

Skjal 1 er vegleiðing í mun til at tilnevna kjarnueindir. Eindir gerast ikki kjarnueindir 

sjálvvirkandi ella av tí orsøk, at teirra eindarslag er nevnt í skjali 1. 

 

Til § 5, stk. 1 

Eindir, sum virka innan teir geirar og eru av slíkum slag, sum lýst í skjali 1 til nettrygdarlógina, 

kunnu sum útgangspunkt metast at veita kjarnutænastur og kunnu harvið tilnevnast at vera 

kjarnueindir. 

 

Í NIS 2 eru støddarmørk sett, soleiðis at eindir, sum eru smærri enn miðalstórar eindir, t.e. 50 

ella færri ársverk, ella umsetningur og javni ikki eru hægri enn € 10 mió. (uml. 75 mió. kr.), 

eru undantiknar. Samstundis eru eindir sum eru miðalstórar ella størri sjálvvirkandi at meta 

sum kjarnueindir, og skulu sjálvar fráboða hetta til nettrygdarmyndugleikan. 

 

Í fyriliggjandi uppskoti til nettrygdarlóg er ikki ásett nakað støddarmark. Hinvegin so er heldur 

ikki lagt upp til, at eindir sjálvvirkandi skulu fráboða, at tær eru kjarnueindir. Í staðin er tað 

nettrygdarmyndugleikin, ið tilnevnir tær at vera kjarnueindir. Tískil er lagt upp til eina meting, 

sum nettrygdarmyndugleikin fremur í hvørjum einstøkum føri. Dentur verður lagdur á somu 

viðurskifti, sum eru nevnd í stk. 2. Munurin er, at eindir sum eru fevndar av skjali 1 sum 

útgangspunkt mugu metast at vera kjarnueindir, uttan so at viðurskifti gera, at tær ikki eru 

kjarnueindir. 

 

Bert eindir, sum veita eina kjarnutænastu, kunnu tilnevnast at vera kjarnuveitarar. Hetta merkir, 

at tænastan sum eindin veitir skal vera avgerandi fyri at varðveita týðandi samfelagsfunktiónir, 

búskaparligt virksemi, fólkaheilsu og almenna trygd, ella umhvørvi. Her í liggur, at tað krevst 

rættuliga nógv fyri at ein eind kann metast at vera kjarnueind. Skjal 1 vísir, hvat slag av 

virksemi hugsað verður um, tá eindir verða tilnevndar at vera kjarnueindir eftir stk. 1. Talan er 

um eitt nú eindir ið virka innan orku, flutning, heilsu, osfr., og sum hava tað til felags, at gerast 

tær óvirknar kann tað hava álvarsligar avleiðingar fyri samfelagið. Hetta merkir øvugt, at ikki 

allar eindir við virksemi sum kemur undir skjal 1 verða flokkaðar sum kjarnueindir. Endamálið 

er ikki at skapa óneyðugar byrðar, men at verja kjarnutænastur. 

 

Broytist virksemið hjá eini kjarnueind, so nettrygdarmyndugleikin metir at hon ikki longur 

veitir eina kjarnutænastu, tekur nettrygdarmyndugleikin avgerð um at hon ikki longur er 

kjarnueind. 

 

Til § 5, stk. 2 

Ásetingin tryggjar, at kjarnutænastur ikki detta burtur ímillum, hóast tær ikki standa í skjali 1. 

 

Stk. 2 ásetir, at eindir, sum ikki eru fevndar av skjali 1, men sum nettrygdarmyndugleikin 

kortini metir veita eina ella fleiri kjarnutænastur, sum eru treytaðar av neti og 

kunningarskipanum, kunnu tilnevnast at vera kjarnueindir um so er, at ein hending, sum rakar 

eindina kann elva til týðandi ólag á veitingina hjá eindini av eini ella fleiri kjarnutænastum, 

sum staðfest sambært § 6, ella ein hending sum rakar eindina kann elva til týðandi ólag á 

veitingina av kjarnutænastum frá øðrum kjarnueindum. 

 

Aftur her er vert at geva gætur, at bert eindir, sum veita eina kjarnutænastu, kunnu tilnevnast 

at vera kjarnueindir, samanber viðmerkingina til stk. 1. Tænastan, sum eindin veitur, skal 

soleiðis vera avgerandi fyri at varðveita týðandi samfelagsfunktiónir, búskaparligt virksemi, 

fólkaheilsu og almenna trygd, ella umhvørvi. Fyri at meta um tænastan hevur hendan leiklut, 

skal nettrygdarmyndugleikin meta um øll tey viðurskifti sum eru nevnd í § 6, stk. 1, nr. 1–6, 

og bert um hendan metingin kemur til at talan er um eina kjarnutænastu, ber til at tilnevna eina 

eind at vera kjarnueind eftir stk. 2. Tað skal soleiðis nógv til fyri at gerast kjarnueind, og allar 

flestu eindir í Føroyum veita ikki kjarnutænastur og eru tí ikki kjarnueindir. Endamálið er ikki 

at skapa óneyðugar byrðar, men at verja kjarnutænastur. 

 

Talan kann bæði vera um verandi tænastur, men ásetingin tekur eisini hædd fyri, at nýggjar 

tænastur kunnu koma afturat, sum ikki er lagt upp fyri í skjali 1. Eitt dømi kundi verið nýggjar 

ella broyttar tænastur sum eru grundaðar á vitlíki. 

 

Kjarnutænastur nýtast ikki at vera talgildar tænastur; tað avgerandi fyri at vera tilnevnd ein 

kjarnueind er, at veitingin av kjarnutænastuni er treytað av net og kunningarskipanum. 

 

Er talan um týðandi ólag á veitingina av kjarnutænastum frá øðrum kjarnueindum, nýtast hesar 

seinnu kjarnutænasturnar heldur ikki at vera talgildar tænastur. Tað er nokk, at kjarnutænastan 

avhongur av tí fyrru kjarnutænastuni, sum er treytað av net og kunningarskipanum. 

 

Tað er ikki avgerandi, hvussu nógv lið eru fram til kjarnutænastuna, sum skal verjast. 

Er talan um at ein kjarnutænasta er treytað av eini aðrari tænastu, sum í sjálvum sær ikki verður 

mett at vera kjarnutænasta – eitt nú tí at tað eru fleiri veitarar á marknaðinum, sum kunnu veita 

tað sama, verður veitarin av hesi seinnu tænastuni ikki kjarnueind. Í staðin er tað upp til veitaran 

av kjarnutænastuni at tryggja veitingina umvegis sáttmálar við sín(ar) undirveitara(r), 

samanber § 8, stk. 2, nr. 4, um veitingarketutrygd. 

 

Broytist virksemið hjá eini kjarnueind, so nettrygdarmyndugleikin metir at hon ikki longur 

veitir eina kjarnutænastu, tekur nettrygdarmyndugleikin avgerð um at hon ikki longur er 

kjarnueind. 

 

Til § 5, stk. 3 

Nettrygdarmyndugleikin metir í hvørjum einstøkum føri, um eind er at meta sum kjarnueind 

sambært stk. 1 og 2. Metir Nettrygdarmyndugleikin, at ein eind er at meta sum kjarnueind, 

verður hetta fráboða eindini. 

 

Nettrygdarmyndugleikin hevur krav uppá at fáa allar teir upplýsingar, hann biður um frá eindini 

ella øðrum viðkomandi pørtum, til tess at staðfesta, hvørt talan er um eina kjarnutænastu. 

 

Aðrar eindir enn tær, sum virka í geirum, sum eru nevndir í skjali 1 til uppskot til nettrygdarlóg, 

kunnu soleiðis eisini tilnevnast at vera kjarnueindir, við teimum skyldum og tí eftirlitið, sum 

tað hevur við sær. Til tess at tilnevna eina eind, sum ikki virkar í einum slíkum geira krevst, at 

eindin veitir eina ella fleiri kjarnutænastur, at kjarnutænastan ella veitingin av kjarnutænastuni 

er treytað av net og kunningarskipanum, og at ein hending kann elva til týðandi ólag, sum 

staðfest sambært § 6. 

 

Er ein eind ikki samd í niðurstøðuni hjá nettrygdarmyndugleikanum, ber til at kæra avgerðina 

til landsstýrisfólkið í nettrygdarmálum. Ein slík kæra hevur ikki steðgandi virknað. 

 

Til § 5, stk. 4 

Sambært stk. 4 kann nettrygdarmyndugleikin geva eini kjarnueind freist til at lúka krøvini í 

lógini. Endamálið við tí er, at kjarnueindin skal hava møguleika fyri at innrætta síni viðurskifti 

soleiðis, at hon lýkur krøvini í lógini, áðrenn hesi koma í gildi fyri eindina. Hinvegin eigur 

freistin ikki at vera longri enn neyðugt. 

 

Onki stendur í lógini um hvussu langa freist talan kann vera um. Sum ein tummilsregla má 

væntast, at ein slík freist verður 6 – 12 mánaðir, uttan so at viðurskifti gera, at ein styttri freist 

er neyðug.  

 

Til § 5, stk. 5 

Landsstýrisfólkið í nettrygdarmálum kann gera nærri reglur, eitt nú um eyðmerking av 

kjarnutænastum og hvat dentur skal leggjast á ella hvussu ymisk atlit skulu vigast, til tess at 

tryggja, at eindir verða útnevndar til kjarnueindir á einum einsháttaðum grundarlagi. 

 

Eisini kann landsstýrisfólkið í reglunum nágreina, hvat skal skiljast við hugtøkini í lógini, og 

geva ávísum eindum ella slagi av eindum undantak frá at verða útnevndar kjarnueindir. 

 

Endamálið við reglunum er at greiða ivamál, lætta um hjá teimum, sum skulu gera metingarnar, 

og tryggja eina einsháttaða metingartilgongd. 

 



 

43 / 72 

 

Talan kann eisini vera um at áseta reglur um, nær ein tilnevning sum kjarnueind skal 

endurskoðast, ella undir hvørjum umstøðum ein kjarnueind hevur krav uppá at fáa endurmett 

sína tilnevning at vera kjarnueind. 

 

Við tað at kjarnueindir helst eru á ymiskum støði, hvat nettrygd viðvíkir, kann vera neyðugt at 

geva summum eindum eina tillagingartíð, har tær byggja upp førleikar og seta tiltøk í verk 

sambært lógini. Reglurnar, sum landsstýrisfólkið kann gera, kunnu bæði vera um vegleiðandi 

tíðarfreistir, og um hvørji viðurskifti dentur skal leggjast á, tá ið ein tillagingartíð verður loyvd 

eftir stk. 4. 

 

Til § 6 – Týðandi ólag 

Endamálið við nettrygdarlógini er at verja kjarnutænastur, tí tær eru avgerandi fyri týðandi 

samfelagsfunktiónir, búskaparligt virksemi, fólkaheilsu og almenna trygd ella umhvørvi. 

 

Til tess at verja kjarnutænasturnar verða kjarnueindir útnevndar sambært § 5. Eindir verða sum 

høvuðsregla útnevndar eftir § 5, stk. 1. Talan er um eindir, sum virka í geirum, sum eru lýstir í 

skjali 1 til løgtingslógina. 

 

Ein fortreyt fyri at útnevna eina eind, sum ikki kann útnevnast eftir § 5, stk. 1, at vera 

kjarnueind, er, at ein hending kann elva til týðandi ólag sambært § 6, annaðhvørt á veitingina 

av kjarnutænastum frá eindina sjálvari ella á veitingina av kjarnutænastum frá øðrum 

kjarnueindum, hvørs veitingar eru treytaðar av eini ella fleiri kjarnutænastum frá eindini. 

 

Eitt týðandi ólag merkir soleiðis eitt ólag, sum hevur ella kann hava sera umfatandi avleiðingar 

fyri veitingina av eini kjarnutænastu. Endamálið við § 6, stk. 1, er at útnevna, hvørji viðurskifti 

dentur skal leggjast á, tá ið mett verður um eitt ólag er týðandi. § 6, stk. 1, nevnir seks ymisk 

viðurskifti, sum dentur skal leggjast á, og sum einsæris ella samanlagt kunnu føra til eina 

niðurstøðu um, at eitt ólag hjá hesum eindum má metast at vera eitt týðandi ólag. 

 

Til § 6, nr. 1 – Tal av brúkarum 

Tess fleiri brúkarar, tað verið seg persónar, fyritøkur, almennir stovnar o.s.fr., sum líta á ella 

hvørs virksemi heilt ella partvís er treytað av eini kjarnutænastu, tess størri eru ella kunna 

avleiðingarnar vera, um ólag rakar eina kjarnueind. 

 

Sum dømi kann nevnast, at um SEV ella ein stórur fjarskiftisveitari verða rakt av ólagi, so kann 

tað hava sera stórar avleiðingar fyri nógvar persónar, fyritøkur, almennar stovnar o.s.fr. 

 

Til § 6, nr. 2 – Aðrar vinnugeirar líta á kjarnutænastuna 

Um virksemið í øðrum vinnugeirum er treytað av kjarnutænastuni frá eindini, so kann eitt ólag 

í kjarnutænastuni spjaða seg til ólag í hesum vinnugeirum. 

 

Alt eftir hvussu umfatandi ólagið spjaðir seg, kunnu vit tosa um ein systemiskan váða. Við 

systemiskan váða skilst ein váði, har ein hending kann spjaða seg til aðrar geirar og til 

samfelagið alt, og harvið kann leggja stórar partar av samfelagnum lamið. Um eitt elverk heldur 

uppat at virka, kann tað skapa ein ójavnvág í elveitingarskipanini, sum ger, at hon øll heldur 

uppat at virka, og tað fær avleiðingar fyri alt samfelagið. Um ein banki fer av knóranum, kann 

tað seta aðrar peningastovnar og fyritøkur í váða, tað kann minka um álitið á peningastovnar, 

og trupulleikin kann gerast so stórur, at tað ávirkar alt samfelagið og kanska leggur tað lamið. 

Serkenni fyri systemiskar váðar er, at teir byrja í einum avmarkaðum parti og so spjaða seg til 

aðrar samanbundnar partar. Ein at síggja til avmarkað hending, til dømis orsakað av eini 

nethóttan ella av náttúruávum so sum snarljósum, kann soleiðis spjaða seg og fáa avleiðingar, 

sum kanska - kanska ikki - vóru til at gjøgnumskoða frammanundan. 

 

Verður eitt ólag hjá eini kjarnueind mett at kunna føra til systemiskan váða, gerst eindin 

kjarnueind. Men eisini uttan at talan er um systemiskan váða, so eigur atlit at takast til í hvønn 

mun virksemið í øðrum vinnugeirum verður ávirkað av einum ólagi á kjarnutænastuni. 

 

Til § 6, nr. 3 – Ávirkan í vavi ella tíð 

Hvussu stóra ávirkan í vavi ella tíð ein hending kann hava á búskaparligt og samfelagsligt 

virksemi, umhvørvi, almenna trygd ella fólkaheilsu, hevur eisini týdning tá metast skal um, 

hvørt veitarin er ein kjarnueind. 

 

Kann ein hending í vavi ella tíð, fáa álvarsliga ávirkan á produktivitetin í samfelagnum, á 

veitingina av almennum tænastum, ella kann hon sum avleiðing skaða umhvørvið ella seta í 

váða almenna trygd ella fólkaheilsu, so eigur dentur at verða lagdur á tað, tá metast skal um 

hvørt veitarin er ein kjarnueind. 

 

Sum dømi kann nevnast, at um internetið ikki virkar í eina viku, so hevur tað álvarsliga 

ávirkan á virksemið hjá persónum, fyritøkum, almennum stovnum v.fl. Tað rakar nethandlar 

og tænastur annars, sum verða veittar ella seldar yvir internetið, nógv arbeiðsamboð, til dømis 

Office 365, byggja á skýtænastur yvir internetið, tað rakar arbeiði í frástøðu (t.d. heimanífrá), 

og tað rakar samskifti so sum IP-telefoni, teldupost, og samskifti yvir pallar sum nýta 

internetið. Avleiðingarnar kunnu vera sera álvarsligar, bæði búskaparliga, samfelagsliga, og 

eisini fyri fólkaheilsu, í tann mun at heilsutænastur nýta skipanir á internetinum, til tess at 

virka sum vant. 

 

Um flogvøllurin má stongjast í eina viku vegna eina hending, sum leggur avgerandi skipanir 

lamnar, so kann tað eisini hava sera stóra ávirkan. Búskaparliga rakar tað kanska meinast 

ferðavinnuna, undir hesum hotell, matstovur, bussar og ferðavinnufyriskiparar, men eisini 

meira generelt rakar tað, tí at fyritøkur ikki fáa flutt fólk og bráskundisfarm, eitt nú eykalutir, 

loftvegis. Fólkaheilsuliga rakar tað, tí fólk sum skulu av landinum í heilsubótarørindum, ikki 

sleppa av stað, og tí tað rakar heilivág sum verður fluttur hendavegin loftvegis. 

 

Annað dømi kundi verið um vatnið í vatnbrunnum verður dálkað, soleiðis at tað ikki kann 

nýtast til drekkivatn, matvøruframleiðslu, framleiðslu av heilivági, bryggjarí v.fl. Tað kann 

hava við sær at framleiðsla liggur lamin so longi vatnið er dálkað, og harvið hava við sær 

búskaparliga ávirkan, samfelagsliga ávirkan og ávirkan á fólkaheilsu. 

 

Til § 6, nr. 4 - Marknaðarpartur 

Er ein eind einasti veitari av eini kjarnutænastu, er hon sannlíkt kjarnueind. 

 

Eru tveir ella fleiri veitarar av somu kjarnutænastu, og ein veitari sum hevur ein stóran 

marknaðarpart innan hesa tænastu verður raktur av eini hending, so hevur tað størri ávirkan á 

búskaparligt og samfelagsligt virksemi, umhvørvi, almenna trygd ella fólkaheilsu, enn um ein 

veitari, sum hevur ein lítlan marknaðarpart, verður raktur. Hevur ein veitari eina ráðandi 

marknaðarstøðu innan veiting av eini kjarnutænastu, so er hann sannlíkt ein kjarnueind.  

Dømi um veitarar við stórum marknaðarparti innan ferðafólkaflutning eru eitt nú Atlantic 

Airways og Smyril Line. Strandfaraskip landsins hava stóran marknaðarpart – ofta monopol, 

tá tað kemur til millumoyggjasigling við ferðafólki og farmi (oyggjaleiðir) og ferðafólka 

bussferðslu (bygdaleiðir). Tilsvarandi finnast veitarar við stórum marknaðarparti innan 

fjølmiðlaheimin, og innan heilsølu og smásølu av matvørum. 

 

Til § 6, nr. 5 – Landafrøðiligt øki 

Støddin á einum landafrøðiligum øki, sum verður rakt um ein hending hjá einum veitara av eini 

kjarnutænastu skapar ólag á veitingina, hevur týdning tá metast skal um, hvørt eitt ólag er 

týðandi ella ikki. Eitt avbrot á vatnveitingina har fimm túsund fólk búgva, má metast sum meira 

álvarsligt enn eitt avbrot, har 50 fólk búgva. 

 

Atlit skal eisini takast til viðbrekni, sum stendst av avbyrging. Eitt nú hevur tað stóran týdning 

fyri eina oyggj sum ikki hevur fast samband, um strandfaraskipini ikki sigla, tyrlurnar ikki 

flúgva, undirsjóvartunlar eru stongdir ella um fjarskiftissambandi ikki virkar, tí tað eru einastu 

sambond við restina av Føroyum og við umheimin. 

 

Til dømis um ikki ber til at sigla ella flúgva millum meginøkið og útoyggj, so kann vera trupult 

at fáa neyðuga læknahjálp, annaðhvørt við at lækni kemur í oynna, ella sjúklingurin skal flytast 

av oynni. Ella at fáa mat og olju til oynna. Virkar fjarskiftissambandi ikki, so ber ikki til at 

tilkalla hjálp, um okkurt er áfatt, uttan so at oyggin ræður yvir alternativum samskiftismiðlum, 

eitt nú fylgisveinatelefon. 

 

Til § 6, nr. 6 – Alternativir hættir 

Tað kann hava týdning fyri metingina av, um ein eind er kjarnueind, um tað finnast alternativir 

hættir at veita hesa kjarnutænastuna. Eru ikki alternativ, so kann eitt ólag fáa størri avleiðingar, 

enn um brúkararnir av tænastuni hava møguleika fyri at fáa tilsvarandi alternativar veitingar 

sum kunnu koma í staðin fyri kjarnutænastuna. 

 

Við alternativar hættir skilst til dømis um tað finnast alternativir veitarar ella alternativar 

skipanir sum kunnu koma í staðin, um veitingin frá eindini verður fyri ólagi. Talan kann vera 

um at tað finnast kappingarneytar, sum veita somu tænastu, og sum brúkarar kunnu venda sær 

til, um ólag kemur á eindina sum teir vanliga brúka. Men talan kann eisini vera um, at tað 

finnast redundantar skipanir, sum kunnu taka yvir, um primera skipanin verður fyri ólagi. Slíkir 

alternativir hættir kunnu eisini vera, at til ber at fáa kjarnutænastuna úr øðrum londum í styttri 

ella longri tíðarskeið. Ella at til ber at fremja tænastuna manuelt, um tøkniliga veitingin svíkur. 

 

Dømi um alternativar hættir finna vit m.a. innan telesamskifti, har telefoni og internet kann 

veitast yvir fastnet, farnet og yvir fylgisvein. Í Tórshavn eru fleiri vatnbrunnar, so um ein 

svíkur, ber til at leiða vatn frá øðrum brunnum til teir býarpartar sum eru raktir. Eisini hava vit 

3 sjúkrahús, so um eitt verður rakt ber til fyri ávísar tænastur at nýta hini sjúkrahúsini. Sama er 

innan flogferðslu; skuldi Atlantic Airways verið rakt, ber í ávísan mun til at nýta onnur 

flogfeløg, ella at seta flogfør inn frá øðrum flogfeløgum. Verða bygdaleiðir raktar ber til at 

brúka aðrar bussar, ella nýta hýruvognar. 

 

Eru ongir ella ikki nøktandi alternativir hættir at veita eina kjarnutænastu, so talar tað fyri at 

eindin sum veitir kjarnutænastuna er kjarnueind. Finnast hinvegin nøktandi alternativ, so talar 

tað ímóti, at talan er um eina kjarnueind. 

 

Til § 6, stk. 2 – Nettrygdarmyndugleikin tekur avgerð 

Sambært stk. 2 er tað nettrygdarmyndugleikin, sum grunda á eina meting tekur avgerð um, 

hvørt eitt ólag er at meta sum eitt týðandi ólag. Dentur skal leggjast á tey í § 6, stk. 1, nr. 1-6, 

nevndu atlit, men harumframt kann nettrygdarmyndugleikin taka onnur viðkomandi atlit. Ein 

avgerð verður í hvørjum einstøkum føri tikin, grundað á eina samlaða meting av hesum atlitum 

hvørt sær og samanlagt. 

 

Til § 6, stk. 3 – Landsstýrisfólki kann áseta reglur 

Sambært stk. 3 kann landsstýrisfólkið áseta nærri reglur um, nær eitt ólag er at meta sum 

týðandi ólag. Talan kann eitt nú vera um at nágreina viðurskiftini í stk. 1, nr. 1– 6, áseta onnur 

viðurskifti sum dentur eisini skal leggjast á afturat teimum í nr. 1–6, ella, har tað er viðkomandi, 

at seta støddarmørk fyri nær eitt ólag er týðandi, ella hvat eitt nøktandi støði av eini 

kjarnutænastu er. 

 

Dømi um reglur, sum landsstýrisfólki kann áseta, eru: 

1. Ásetingar um mannagongd í sambandi við meting sambært stk. 2. 

2. Nærri ásetingar um nær eitt ólag er at meta sum eitt systemiskt ólag. 

3. Hvussu nógv fólk, ella prosentpartur av fólkinum, skulu vera ávirkaði eftir nr. 1), til 

tess at tað er týðandi. 

4. Hvussu langa tíð kann ólag vera á eini tænastu eftir nr. 3), fyrr enn ólagið má metast 

týðandi. 

5. Hvussu stórar skulu búskaparligu avleiðingarnar eftir nr. 3 vera, t.d. mált í mun til BTÚ, 

áðrenn eitt ólag er týðandi. 

6. Hvussu stórar skulu heilsuligu avleiðingarnar eftir nr. 3 vera, til dømis mált við talinum 

av skaddum ella deyðum, fyri at vera týðandi. 

Omanfyristandandi eru bert dømi. Talan kann eisini vera um onnur viðurskifti, sum hava 

týdning fyri metingina av, nær eitt ólag er at meta sum týðandi ólag. 

 

Til § 7 –  Váðameting 

Hugtakið, váði, er nágreinað í § 4, nr. 24, og í viðmerkingunum til ta greinina. 

 

Til § 7, stk. 1 – Skylda at gera váðameting 

Sambært ásetingini hava kjarnueindir skyldu at meta um allar viðkomandi váðar, sum kunnu 

ávirka veitingina av teirra kjarnutænastum. Hetta er tískil ikki bert ein váðameting av 

kjarnueindini, men av sjálvari kjarnutænastuni, sum kjarnueindin veitir. 

 

Hevur kjarnueindin longu frammanundan gjørt váðametingar, so ber til at taka støði í hesum 

metingum, møguliga við tillagingum og ískoytum, so tær nøkta tørvin eftir § 8. 

 

Til § 7, stk. 2 – At leggja upp fyri váðum 

Sambært stk. 2, nr. 1, er váðameting ikki avmarkað til nethóttanir, men skal fevna um hóttanir, 

sum stava frá náttúrufyribrigdum, undir hesum náttúruvanlukkum, fólkaheilsuhóttanir so sum 

farsóttir o.s.fr., og manngjørdar hóttanir, undir hesum nethóttanir, yvirgangsálop og herverk 

ella sabotasja. Frammanfyristandandi er ikki ein tømandi lýsing av hóttanum. 

 

Sambært stk. 2, nr. 2, skal váðameting eisini fevna um, í hvønn mun tænastur hjá øðrum 

kjarnueindum eru treytaðar av veitingum frá eindini. Tað vil siga, í hvønn mun eitt 

veitingarólag á kjarnutænastuna frá eindini kann fáa avleiðingar fyri aðrar veitarar av 

kjarnutænastum. 

Loksins skal váðametingin sambært stk. 2, nr. 3, fevna um hóttanir sum stava frá veitingarólagi 

á veitingar frá øðrum veitarum, sum eindin er bundin av, og sum tí kunnu ávirka evnini hjá 

eindini at veita sínar egnu kjarnutænastur. 

 

Til § 7, stk. 3 – Dagføring av váðametingum 

Kjarnueindir skulu dagføra váðametingina eftir tørvi. Talan er um eina leypandi tilgongd. 

Kjarnueindir eiga til dømis at dagføra váðametingina, tá ið tøknin broytist, nýggjar nethóttanir 

taka seg upp, ella eitt nú geopolitiska umhvørvið broytist. 

 

Undir øllum umstøðum skal váðametingin dagførast minst einaferð um árið. Tað er skilagott, 

at kjarnueindir hava eitt árshjól, har dagføring av váðameting liggur føst eitt ávíst tíðspunkt. 

 

Til § 7, stk. 4 – Reglur um váðametingar 

Sambært stk. 4 kann nettrygdarmyndugleikin áseta nærri reglur um váðametingar hjá eindum. 

Slíkar reglur kunnu eitt nú fevna um, at váðametingin skal gerast sambært einum viðurkendum 

standardi, ella at váðametingin eigur at skipast ella grundfestast hjá ábyrgdarpersónum í 

kjarnueindini. Talan kann eisini vera um meira sektorspesifikkar vegleiðingar og krøv. 

 

Til § 8 – Nettrygdarváðastýring 

Greinin ásetur minstumørk fyri, hvørji tiltøk kjarnueindir skulu seta í verk. Greinin nágreinar 

ikki neyvt, hvussu hesi tiltøk skulu fremjast, og hvussu víttfevnandi tey skulu vera. Orsøkin er, 

at eindir eru ógvuliga ymiskar, undir hesum í stødd og samanseting, og í mun til, hvussu teirra 

net og kunningarskipanir eru settar upp. 

 

Til § 8, stk. 1 

Ásetingin áleggur kjarnueindum at seta í verk tøknilig, rakstrarlig og bygnaðarlig tiltøk til tess 

at stýra nettrygdarváðum. Endamálið er bæði at fyribyrgja hendingum og at avmarka teirra 

ávirkan, um tær henda. 

 

Greinin fevnir um allar net og kunningarskipanir hjá eindini, og ikki bert tær sum beinleiðis 

eru tongdar at kjarnutænastum. Skyldan, sum verður ásett, fevnir um alt virksemi og allar 

tænastur hjá viðkomandi eind; ikki bert um ávísar KT-útbúnaðir ella kritiskar tænastur, sum 

eindin veitir. 

 

Til § 8, stk. 2 

Tiltøkini sambært stk. 1 skulu vera hóskandi og lutfalslig, og skulu byggja á tað váðameting 

sum er kravd sambært § 7. 

 

Ásetingin setir millum annað krøv til politikkir og mannagongdir fyri váðagreining og trygd, 

handfaring av hendingum, kreppustýring og trygd av veitingarketum. Eisini er dentur lagdur á 

grundleggjandi trygdarvenjur, starvsfólkatrygd og at nýta hóskandi loysir til trygt samskifti. 

 

Tað er ábyrgdin hjá leiðsluni í einstøku kjarnueindini at tryggja, at tiltøkini hava neyðugan 

virknað, og at einstaka eindin leypandi metir um, hvørt tiltøkini eru hóskandi og dagførd. 

 

At tiltøkini skulu vera hóskandi og lutfalslig merkir, at verksetingin av tiltøkunum verður ikki 

eins fyri allar eindir, tí eindir eru ymiskar í stødd og kompleksiteti, eins og váðin ikki 

neyðturviliga er eins frá eind til eind. 

At tilgongdin fevnir um allar vandar merkir, at talan ikki einans er um vandar frá álopsmegi, 

teldusníkum ella øðrum tilætlaðum gerðum. Talan er eisini um óhapp, feiluppsetan, 

náttúruvanlukkur og líknandi. Tað vil siga, eitt sokallað “all-hazards approach”, sum skal taka 

hædd fyri øllum sløgum av vandum. 

 

Tað framgongur eisini, at fysisku karmarnir skulu verjast. Sum dømi kann nevnast eitt 

servararúm, sum hýsir einum servara, har ein kjarnutænasta koyrir. Fyri at tryggja 

kjarnutænastuna, er tað ikki nokk einans at tryggja skipanina, sum kjarnutænastan koyrir á, 

men sjálvt servararúmið skal tryggjast. Sum dømi kann nevnast, at tað skal tryggjast at: 

 

- óviðkomandi ikki hava atgongd til servararúmið, og harvið kunnu ávirka 

kjarnutænastuna, 

- neyðug eldsløkkiútgerð er sett upp fyri at verja kjarnutænastuna móti møguligum eldi, 

og at 

- neyðstreymur er knýttur til servaran ella alt servararúmið, soleiðis at kjarnutænastan 

ikki steðgar upp, um tað verður streymslit. 

 

Greinin setur ikki nakað hægstamark fyri, hvørji tiltøk kunnu setast í verk, men nevnir 10 tiltøk, 

sum í øllum førum skulu setast í verk. Hesi 10 tiltøk síggjast aftur í altjóða standardum sum til 

dømis ISO27000 røðini. Aðrir viðurkendir og javngóðir standardir, sum t.d. NIST, kunnu eisini 

nýtast. 

 

Tiltøkini kunnu fevna um yvirvøku og forvirkna skanning av net og kunningarskipanum. Í tann 

mun at ein kjarnueind ikki metir, at hetta er neyðugt, so gevur § 10 nettrygdarmyndugleikanum 

heimild til at áleggja kjarnueind kortini at skipa fyri yvirvøku og forvirkna skanning av net og 

kunningarskipanum. § 10 merkir soleiðis ikki, at tiltøkini eftir § 8 ikki fevna um slíka yvirvøku 

og skanning, har tað er viðkomandi.  

 

Til § 8, stk. 3 

Ásetingin ásetir skyldu hjá kjarnueindini til skjóta atgerð, um hon varnast, at hon ikki livir upp 

til krøvini í stk. 1 og 2. Eindin skal soleiðis av sínum eintingum og uttan óneyðugt drál seta 

rættandi tiltøk í verk. 

 

Aftur her er tað umráðandi at hava í huga, at eindir eru ógvuliga ymiskar í stødd og bygnaði. 

Tað er tí ikki møguligt at seta tíðarbil á, hvussu skjótt ein eind skal taka stig til at seta tiltøkini 

í verk. Verksetingin av tiltøkunum skal til dømis ikki føra til, at eindin ikki fær veitt 

kjarnutænastuna. Tað kunnu tí vera føri, har ein eind má gera broytingar í sínum netum og 

kunningarskipanum, bygnaði ella øðrum fyri at kunna seta í verk eitthvørt tiltak. Umráðandi er 

tó, at skjótt verður borið at, soleiðis at støðan ikki stendur við longur enn neyðugt. 

 

Til § 8, stk. 4 

Ásetingin heimilar nettrygdarmyndugleikin at áseta nærri reglur, eitt nú viðvíkjandi nýtslu av 

altjóða og evropeiskum nettrygdarstandardum, og krøv til tiltøk eftir stk. 1 og 2. Talan kann 

eitt nú vera um at gera vegleiðingar, um hvussu tiltøkini skulu skiljast, nágreiningar av hvørji 

tiltøk eiga at verða sett í verk, ella nær og hvussu tey eiga at setast í verk. 

 

Hóttanir, vandar og tøkni broytist javnan, og tí kann tað til dømis vera, at nýggj tiltøk gerast 

viðkomandi, ella at nøkur tiltøk fáa størri týdning at seta í verk enn onnur. 

Ásetingin tryggjar, at krøvini kunnu fylgja tøkniligu menningini og verða tillagað verandi 

umstøðum. 

 

Til § 9 – Trygdargóðkenning 

Trygdargóðkenning er liður í at tryggja, at skipanir, dátur, net og annað eru vard móti 

óheimilaðari ella óviðkomandi atgongd, álopum o.a. Endamálið er at tryggja, at ber tey, sum 

hava rættindi og álit, og sum eru góðkend, fáa atgongd til týdningarmiklar upplýsingar og 

skipanir, og forða fyri hendingum til skaða fyri tann einstaka, fyritøkur og samfelagið sum 

heild.  

 

Trygdargóðkenning fevnir um eina meting av álitssemi og trúfesti hjá persóni mótvegis 

landinum í sambandi við handfer av upplýsingum, sum krevja eyka trygd.  

 

Trygdargóðkenning kann hava við sær kanning av persóninum umvegis spurnablað og 

samrøðu, meting av fíggjarstøðu, kriminalitet ella tilknýti og samband við kriminelt umhvørvi 

ella fremmant vald.  

 

Vavið av kanningum í sambandi við trygdargóðkenning er sett í mun til slag og stig av 

trygdargóðkenning. Tað er ymisk sløg av góðkenningum. Krøv til trygdargóðkenningar fylgir 

tíðini og kunnu væntast at tillagast og broytast alt eftir heims- og váðamynd.  

 

Persónur, sum er trygdargóðkendur, verður mettur at lúka krøv um álitissemi og trúfesti 

mótvegis landinum. Hetta hevur m.a. týdning í mun til upplýsingar, sum eru flokkaðar soleiðis, 

at tað krevst trygdargóðkenning á rætta stigi at handfara upplýsingarnar. Talan kann vera um 

upplýsingar ella útgerð, sum hevur avgerandi týdning fyri at veita eina kjarnutænastu. Umframt 

starvsfólk kann talan sostatt eisini vera um veitarar ella útgerð ella annað, sum eru avgerandi 

fyri, at ein kjarnutænasta verður veitt.  

 

Landsstýrið skipar trygdargóðkenningina í samstarvið við viðkomandi partar.  

 

Verður trygdargóðkenningin sýtt persóni, hevur viðkomandi ikki rætt til grundgeving og innlit 

sambært § 42, stk. 8.  

 

Til § 9, stk. 1 

Ásetingin heimilar, at starvsfólk kunnu fáa trygdargóðkenning. Landsstýrið skipar 

trygdargóðkenningina í samstarvið við viðkomandi partar, og kann eftir umsókn lata persóni 

trygdargóðkenning. 

 

Í sambandi við trygdargóðkenning verður mett, um viðkomandi persónum, sum søkt verður 

um, kann metast at vera álítandi og trúfastur mótvegis landinum í sambandi við handfer av 

upplýsingum, sum krevja eyka trygd.  

 

Verður umsókn um trygdargóðkenning ikki gingin á møti, hevur viðkomandi ikki rætt at kæra 

avgerðina, samanber § 41 um kæru, har ásett er, at einans avgerðir hjá 

nettrygdarmyndugleikanum kunnu kærast. 

 

Til § 9, stk. 2 

Í ávísum førum hevur tað týdning, at viðkomandi persónur, sum røkir ávíst starv, er 

trygdargóðkendur. Ásetingin heimilar Nettrygdarmyndugleikanum at meta um og áleggja, at 

persónur, sum røkir ávíst starv fyri kjarnueind, sum hevur týdning fyri at veita eina 

kjarnutænastu, verður trygdargóðkendur.  

 

Til § 9, stk. 3 

Ásetingin heimilar nettrygdarmyndugleikanum at meta um og áleggja at ávís útgerð o.a. ella 

veitarar o.a. skal vera trygdargóðkend. 

 

Til § 9, stk. 4 

Ásetingin heimilar landsstýrisfólkinum at áseta reglur um at verja og trúnaðarflokka 

upplýsingar og áseta reglur um trygdargóðkenningar. 

 

Til § 10 – Yvirvøka, forvirkin skanning o.a.  

Greinin gevur nettrygdarmyndugleikanum heimild at áleggja kjarnueindum skyldu at skipa 

yvirvøku og forvirknar skanningar av net og kunningarskipanum. Talan er um eina generella 

og varandi skyldu, ið skal tryggja, at álvarsamar hóttanir, veikleikar og álop verða uppdagað 

og handfarin skjótari, áðrenn tær fáa álvarsligar avleiðingar fyri veitingina av kjarnutænastum, 

fyri móttakarar teirra og fyri aðrar tænastur. 

 

§ 10 skal síggjast í framhaldi av § 8, ið áleggur eindum at skipa eina breiða skipaða váðastýring. 

 

Greinin skal eisini skiljast saman við § 22, stk. 2, nr. 1 og 5, har nettrygdarmyndugleikin kann 

hjálpa eindum við yvirvøku og forvirknum skanningum eftir sjálvbodnari avtalu, og kapittul 5 

um at áleggja tiltøk eftir ítøkiligari meting, eitt nú í sambandi við eftirlit. 

 

Til § 10, stk. 1 

Ásetingin gevur nettrygdarmyndugleikanum heimild at áleggja kjarnueind skyldu at hava 

yvirvøku og forvirknar skanningar, tá ið hetta verður mett neyðugt fyri at tryggja 

kjarnutænastur. Hetta er ein herðing av teimum almennu skyldunum eftir § 8. 

 

Til § 10, stk. 2 

Ásetingin gevur nettrygdarmyndugleikanum heimild at áseta ítøkilig krøv til yvirvøku og 

forvirknar skanningar, m.a. krøv til: 

 

• hvørji net, skipanir og eindir skulu fevnast 

• nýtslu av altjóða standardum ella best practice, 

• realtíðar- ella nær-realtíðar yvirvøku og skanningar 

• loggføring og varðveitslu av dátum frá yvirvøku og skanningum, 

• elektroniska fráboðan til nettrygdarmyndugleikin um alarmar frá yvirvøku og 

skanningum, 

• nýtslu av eksternum veitarum, 

• forboð móti at nýta ávísar veitarar, 

• góðkenning ella undangóðkenning av eksternum veitarum,  

• fráboðan av verkseting, broyting ella uppathaldi av yvirvøku og skanningum. 

 

Listin er ikki tømandi. Krøvini kunnu verða sett eftir ítøkiligari meting ella eftir yvirskipaðum 

leiðreglum, og kunnu dagførast eftir hóttanarstøðu og altjóða standardum.  

 

Til § 10, stk. 3  

Ásetingin heimilar landsstýrisfólkinum at áseta reglur um yvirvøku, skanning, veitarar o.a., 

undir hesum m.a. krav um góðkenning og fráboðan. Kunngerðarheimild er ikki ein fortreyt fyri 

at seta krøv sambært stk. 1 og 2. 

 

Til § 11 – Rakstrarframhald umvegis fylgisvein  

Ásetingin tryggjar, at kjarnutænastur kunnu halda fram í kreppustøðu við at brúka 

fylgisveinasamband (GEO/MEO/LEO), tá ið kaðalsamband er órógvað, skert ella óvirkið. 

Hetta krevur frammanundan skipaða sundurskiljing av ferðslu og greið markamót til fylgisvein. 

Talan er sostatt ikki um tiltøk, sum verða sett í verk tá ein kreppustøða er íkomin, men um 

tiltøk sum skulu fyrireikast og roynast so rímilig vissa er fyri, at tey virka í eini kreppustøðu. 

 

Ásetingin hevur fyrst og fremst týdning fyri sambond millum Føroyar og útlond, men kann 

eisini vera viðkomandi um sambandið millum oyggjar ella partar av landinum er ávirkað. 

 

Til § 11, stk. 1 

Kjarnueindir skulu sundurskilja ferðslu, ið er neyðug fyri einstakar kjarnutænastur, og kunna 

beina ferðslu fyri hvørja einstaka kjarnutænastu annaðhvørt til egið fylgisveinasamband ella til 

markamót hjá fjarskiftisveitara. Hetta er fortreyt fyri raðfesting og munadyggari nýtslu av 

avmarkaðum kapasiteti. Logisk sundurskiljing er útgangsstøði; nettrygdarmyndugleikin kann, 

um neyðugt, krevja fysiska sundurskiljing, samanber § 13, stk. 3.  

 

Ásetingin hevur týdning fyri mótstøðuføri og er í samsvari við § 8, stk. 1 og 2, sum krevur, at 

veitarar av kritiskum tænastum hava hóskandi trygdartiltøk og rakstrarframhaldsætlanir. 

 

Kravið um at skipa net og kunningarskipanir soleiðis, at ferðslan kann beinast til annaðhvørt 

egið fylgisveinasamband ella markamót til fjarskiftisveitara, gevur møguleika fyri bæði 

sjálvstøðugari og veitarabundnari loysn. Hetta kann koma at hava við sær eyka kostnað fyri 

kjarnueindir, og krevur greiðan skilnað millum ábyrgd hjá kjarnueind og fjarskiftisveitara. 

 

Til § 11, stk. 2 

Kjarnueindir kunnu gera handilsligar avtalur við fjarskiftisveitarar um íbinding til 

fylgisveinasamskifti. Slíkar avtalur skulu umframt handilsligu treytirnar eisini fevna um 

trygdarkrøv og rakstrartreytir sum kunnu tryggja rakstrarframhald, samanber § 8, stk. 2, nr. 3 

og 4. 

 

Við markamót skilst her ein sambindingarlið millum kjarnueindina og fjarskiftisveitaran, ið 

ger tað møguligt at móttaka og senda serskilda raðfesta ferðslu til og frá kjarnueind um 

fylgisvein. 

 

Skipanin forðar ikki fyri, at kjarnueindir skipa egna loysn. 

 

Til § 11, stk. 3 

Nettrygdarmyndugleikin kann eftir umbøn og grundaðari meting geva undantak frá kravinum 

í stk. 1, tá ið tænastan ikki er nóg tíðarkritisk, tørvurin kann loysast við alternativum loysnum, 

ella ein heildarraðfesting vísir, at ferðslan kortini ikki fær pláss umvegis fylgisveinasambandið, 

og harvið ikki fer at verða raðfest í kreppustøðu. 

 

Nærri umsóknartreytir og reglur um málsviðgerð kunnu eftir § 13, stk. 3, ásetast í kunngerð. 

 

Til § 12 – Krav um fylgisveinasamband 

Ásetingin skal tryggja, at fjarskiftisveitarar hava neyðug fylgisveinasambond tøk, so 

samskiftast kann umvegis fylgisveinasamband, um kaðalsambandið verður heilt ella lutvíst 

óvirkið. Hetta er ein liður í at styrkja rakstrartrygdina fyri kjarnutænastur, samanber § 8, stk. 1 

og stk. 2 um rakstrarframhald hjá kjarnueindum. 

 

Til § 12, stk. 1 

Nettrygdarmyndugleikin kann áleggja fjarskiftisveitarum at hava fylgisveinasamband tøkt, tá 

ið kaðalsamband er heilt ella lutvíst óvirkið (t.d. lækkaður kapasitetur ella óstøðugt samband), 

og at innrætta net og kunningarskipanir soleiðis, at til ber at flyta og raðfesta serskilda ferðslu 

til og frá kjarnueindum. 

 

Ásetingin skal tryggja, at fjarskiftisveitarar hava neyðuga tilbúgving, útgerð og tøkniligar 

førleikar at veita samskifti í sambandi við kjarnutænastur umvegis fylgisvein í kreppustøðu.  

Hetta skal tryggja, at ferðsla, sum hevur týdning fyri rakstrarframhald hjá kjarnueindum, kann 

beinast og raðfestast við atliti til fylgisveinasamskifti. 

 

Til § 12, stk. 2 

Nettrygdarmyndugleikin kann áseta minstamark fyri kapasitet, tænastugóðsku (QoS), seinking 

(latency) og onnur viðkomandi tøknilig krøv, so tænastan er álítandi og hóskandi til veruliga 

tørvin. 

 

Ásetingarnar í stk. 1 og 2 koma allarhelst at hava við sær fíggjarligar avleiðingar fyri 

fjarskiftisveitarar, og skulu síggjast í høpi við § 11, stk. 2. Hugsanin er at tey sum koma at 

brúka tænastuna vera tey sum rinda fyri hana. Nærri reglur um treytir og kostnað fyri íbinding 

og rakstur kunnu ásetast sambært § 13, stk. 3. 

 

Til § 13 – Avgerð um raðfestingar 

Ásetingin hevur til endamáls at tryggja munadygga nýtslu av fylgisveinasamskifti í 

kreppustøðu, og gevur myndugleikanum heimild at stýra og raðfesta ferðslu í hesum sambandi. 

Ásetingin er ein liður í at tryggja rakstrarframhald fyri kjarnutænastur, samanber § 8, stk. 1 og 

2, og §§ 11 og 12. 

 

Tilgongdin at raðfesta ferðslu er ikki bert nakað, sum fer í gongd, tá ið ein kreppustøða 

uppstendue. Talan er um javnan at savna inn upplýsingar og gera raðfestingar, áðrenn ein 

kreppustøða uppstendur. Viðkomandi fjarskiftisveitarar fáa so eitt yvirlit yvir raðfestingar, at 

halda seg til í kreppustøðu. 

 

Harumframt kann nettrygdarmyndugleikin taka avgerðir í eini kreppustøðu, um spurningar 

sum hava við raðfesting stinga seg upp. 

 

Til § 13, stk. 1 

Nettrygdarmyndugleikin kann taka avgerðir um raðfestingar av ferðslu í sambandi við 

fylgisveinasamskifti. Hetta fevnir um avgerðir, sum kunnu ávirka ella skerja heilt ella lutvíst 

atgongd hjá øðrum eindum til fylgisveinasamband hjá fjarskiftiseveitarum. Heimildin skal 

tryggja, at avmarkaður kapasitetur í kreppustøðu verður brúktur til tær mest tíðarkritisku og 

samfelagstýðandi tænasturnar. 

 

Ásetingin gevur myndugleikanum neyðuga heimild at raðfesta um eftirspurningurin eftir 

fylgisveinasamskifti fer upp um tøka kapasitetin. 

Til § 13, stk. 2 

Kjarnueindir skulu lata og dagføra stutta, men nágreiniliga lýsing av samskiftistørvi og 

tíðarkritikaliteti fyri hvørja kjarnutænastu, soleiðis at avgerðir kunna takast á upplýstum 

grundarlagi. Lýsingin eigur stutt at fevna um: i) tørv/nyttu av fylgisveini, ii) avleiðingar av 

ikki-raðfesting, og iii) møguleika fyri skerdum rakstri/alternativum. Harumframt skal 

kapasitetstørvurin í Mbit/s lýsast. 

 

Umframt til raðfestingina sjálva, so kunnu upplýsingarnar eisini brúkast, tá ið møgulig krøv til 

kapasitet verða sett fjarskiftisveitarum, samanber § 12, stk. 2. 

 

Skyldan at dagføra lýsingina skal tryggja, at avgerðir altíð vera tiknar við støði í dagførdum 

upplýsingum. Hetta kemur at innibera nakað av umsiting fyri kjarnueindir. 

 

Til § 13, stk. 3 

Nettrygdarmyndugleikin kann gera reglur um íbinding til fylgisveinasamskifti, undir hesum 

m.a. um tøknilig og organisatorisk markamót, krav um ella undantak frá íbinding, raðfesting 

av ferðslu, treytir og kostnað, og um tilbúgvingarroyndir. 

 

Reglurnar skulu tryggja munadygga nýtslu av avmarkaðum kapasiteti, og skulu taka hædd fyri 

trygd og trúnaði. 

 

Til § 14 – Leiðslugóðkenning av tiltøkum 

Tey tiltøk, ið ein kjarnueind setir í verk at stýra nettrygdarváða eftir kapitli 2 skulu góðkennast 

av leiðsluni hjá viðkomandi kjarnueind. Leiðslan hevur samstundis eftirlit við, at tiltøkini verða 

sett í verk, og tryggjar, at tiltøkini virka.  

 

Til § 14, stk. 2 

Eftir stk. 2 hava leiðslur í kjarnueindum skyldu at luttaka í undirvísing o.ø. regluliga til tess at 

økja um kunnleika og førleika at luttaka á viðkomandi skeiðum um stýring av 

nettrygdarváðum. Samstundis verður lagt upp til, at limirnir í leiðsluni skipa soleiðis fyri, at 

samsvarandi skeið eisini verða starvsfólki í boði, soleiðis at førleikar og vitan innan stýring av 

nettrygdarváða áhaldandi verða hildin við líka á nøktandi hátt. Tað hevur týdning at ikki einans 

leiðslan hevur førleika at eyðmerkja váða og meta um tiltøk at stýra nettrygdarváða og ta 

ávirkan, sum hetta hevur á tænastu, sum eindin veitir.   

 

Til § 14, stk. 3 

Eftir stk. 3 skal leiðslan tryggja sær, at viðkomandi starvsfólk hava neyðugar førleikar at stýra 

nettrygdarváðum. Leiðslan skal leypandi meta um førleikatørvin hjá starvsfólkunum og bjóða 

starvsfólkum hóskandi skeið, soleiðis at tey hava nøktandi vitan og førleikar til at eyðmerkja 

váðar og meta um nettrygdarváða og meta um nettrygdarváðustýring og ávirkanina á tænastur, 

sum eindin veitir.  

 

Til § 15 – Nýtsla av serstøkum KST-vørum, tænastum og tilgongdum 

Ásetingin loyvir nettrygdarmyndugleikanum at geva kjarnueind boð um, hvørjar KST-vørur, 

KST-tænastur ella KST-tilgongdir, sum kjarnueindin skal nýta. 

 

Ásetingin skal ikki skiljast sum, at nettrygdarmyndugleikin útnevnur ein serstakan framleiðara, 

merki ella útgávu, sum kjarnueindin skal nýta. Heldur skal ásetingin skiljast sum, at 

nettrygdarmyndugleikin kann seta krøv til, at vørur, tænastur ella tilgongdir hava viðurkenda 

nettrygdarsertifisering. 



 

54 / 72 

 

 

Eftir NIS 2 er talan um sertifiseringar undir European cybersecurity certification (EUCC). Í 

Nettrygdarlógini er EUCC ikki beinleiðis nevnt fyri ikki at læsa nettrygdarmyndugleikin til 

einans at kunna nýta EUCC sertifisering, tí tað kunnu vera aðrar javngóðar sertifiseringar, sum 

nettrygdarmyndugleikin eisini velur at nýta. 

 

Til § 16 – At fráboða Nettrygdarmyndugleikanum 

Fyri at tryggja kjarnutænastur er tað sera umráðandi, at nettrygdarmyndugleikin fær boð.  

 

Til § 16, stk. 1 

Sambært ásetingini skulu kjarnueindir uttan óneyðugt drál, ella við øðrum orðum skjótast 

gjørligt, boða nettrygdarmyndugleikanum frá týðandi hendingum. Fráboðanin skal innihalda 

so mikið av upplýsingum, at myndugleikin skjótt kann taka støðu til, um ein týðandi hendingin 

møguliga kann hava avleiðingar á aðrar eindir ella bólkar av eindum. 

 

Til § 16, stk. 2 – Týðandi hending 

Ásetingin fevnir um allýsing av, hvat er at meta sum ein týðandi hending. Ein týðandi hending 

verður mett sum týðandi, um hon hevur elvt til ella kann elva til álvarsligt rakstrarólag fyri 

tænasturnar, ella til búskaparlig tap fyri ávirkaðu eindina, ella hon hevur ávirkað ella kann 

ávirka aðrar likamligar ella løgfrøðiligar persónar við at elva til týðandi materiellan ella 

immateriellan skaða. 

 

Til § 16, stk. 3 

Sambært ásetingini í uppskotinum, kann landsstýrisfólki áseta nærri reglur um, nær ein hending 

verður mett at vera ein týðandi hending.  

 

Til § 17 – Fráboðan verður skipað soleiðis 

Løgtingslógaruppskotið fevnir um eina fleirstigaða tilgongd til at fráboða eina týðandi hending. 

Endamálið er at finna røttu javnvágina millum, øðrumegin eina skjóta fráboðan, sum kann 

hjálpa til, og møguliga minka um útbreiðsluna av týðandi hendingum og ger, at kjarnueindir 

kunnu leita sær hjálp, og hinumegin, eina nærri neyva fráboðan, sum ger tað møguligt at fáa 

virðismikla vitan og royndir av einstøku hendingum og harvið betra um nettrygdarmótstøðiføri, 

bæði hjá tí einstøku eindini og sum heild. 

 

Fráboðanir eiga m.a at greiða frá hvørjar net- og kunningarskipanirnar eru ávirkaðar, hvussu 

hendingin ávirkar tænastuveitingina, álvarsemi og annars upplýsingar um tøkniligu 

eginleikarnar av nethóttanini og møguligar undirliggjandi veikleikar, sum teldusníkar kunnu 

taka sær dælt av, umframt møguligar royndir eindin hevur við líknandi hendingum.  

 

§ 17, stk. 1, nr. 1 

Tann fyrsta fráboðanin, sum lýst í § 18, stk. 1 nr. 1, verður rópt ein árlafráboðan. Tá ein 

kjarnueind varnast eina týðandi hending, skal kjarnueindin lata nettrygdarmyndugleikanum 

uttan óneyðugt drál, ella við øðrum orðum, skjótast gjørligt, eina árlafráboðan og í øllum førum 

innan 24 tímar. 

 

§ 17, stk. 1, nr. 2 

Tann næsta fráboðanin, ein dagførd fráboðan, skal eisini sendast uttan óneyðuga drál og í øllum 

førum innan 72 tímar frá tí at eindin gjørdist varug við tað týðandi hendingina. Endamálið við 

tí næstu fráboðanini er at dagføra upplýsingarnar, sum longu er sendir í árlafráboðanini, og 

harvið geva myndugleikanum betri møguleika at seta seg inn í tað konkreta málið og 

hendingina, millum annað fyri betri at kunna meta um týdningin av hendingini, undir hesum 

hvussu álvarslig hon er, og hvørja ávirkan hon kann hava á raktu eindina og møguliga aðrar 

kjarnueindir við.  

 

Tað er ikki ætlanin, hvørki við árlafráboðanini ella tí dagførdu fráboðanini, at hetta skal vera 

eitt umsitingarligt haft um beinini á raktu eindini. Tað sum hevur týdning er, at eindin fráboðar 

nettrygdarmyndugleikanum skjótast gjørlig og kemur við dagføringum tá tað eru dagføringar. 

Um einki er hent ella eingin nýggjan vitan fyriliggur, síðani árlafraboðanini var gjørd, verður 

tað innihaldið av tí dagførdu fráboðanini.  

 

§ 17, stk. 1, nr. 3 

Við ásetingini hevur nettrygdarmyndugleikin heimild at krevja eina fyribils frágreiðing við 

teimum týðandi støðudagføringunum, sum fyriliggja í málinum. Ætlanini við hesi áseting er 

ikki, at myndugleikanum altíð skal brúka heimildina til at biða um fyribils frágreiðingar í 

heilum, men skal einans brúkast, um tað er neyðugt, eitt nú um málið dregur út, ella um 

myndugleikin heldur tað mangla týðandi upplýsingar í málinum.  

 

Skyldan at lata inn fráboðanir skal ikki hava við sær, at eindin brúkar minni av orku uppá sjálva 

hendingina, tí eindin skal brúka so nógva orku uppá at skriva frágreiðingar.  

 

§ 17, stk. 1, nr. 4 

Sambært punkti 4 verður ein endalig frágreiðing latin nettrygdarmyndugleikanum í seinasta 

lagi ein mánað eftir fráboðanina um hendingina.  

 

Til § 17, stk. 1, nr. 5 

Ásett verður, at um hendingin framvegis er í gongd, tá ið endaliga frágreiðingin sambært nr. 4 

skal sendast, skal rakta eindin í staðin senda eina støðufrágreiðing um hetta mundið, og eina 

endaliga frágreiðing í seinasta lagið ein mánað eftir, at hendingin er handfarin. 

 

Til § 17, stk. 2 

Rakar ein týðandi hending ein álitistænastuveitara, so skal týðandi hendingin, hóast stk. 1, nr. 

2, fráboðast eftir § 17, stk. 2. T.v.s. uttan óneyðugt drál og í øllum førum innan 24 tímar eftir, 

at álitistænastuveitarin gjørdist varugur við týðandi hendingina.  

 

Álitistænasttænastuveitari er lýstur í § 4, nr. 2 í uppskotinum sum ein persónur ella løgfrøðilig 

eind, sum veitir eina ella fleiri álitistænastur, annaðhvørt sum ein skikkaður ella ikki-skikkaður 

álitistænastuveitari. 

 

Til § 17, stk. 3 

Nettrygdarmyndugleikin skal uttan óneyðugt drál og innan 24 tímar eftir móttøku av 

árlaávaring sambært stk. 1, nr. 1, svara og geva eindin eina fyrstu afturmelding viðvíkjandi ta 

fráboðaðu týðandi hendingina. Eftir áheitan frá eindini, skal myndugleikin eisini vegleiða og 

geva praktisk ráð um møgulig tiltøk at seta í verk og møguligan tøkniligan ískoytisstuðul. 

Stuðulin skal ikki skiljast sum fíggjarligur stuðul, men stuðul frá sjálvum myndugleikanum.  

 

Til § 18 – Sjálvboðin fráboðan 

Ein hending sum rakar eina eind, kann ávirka aðrar eindir sum veita til ella fáa veitingar frá 

hesi eindini. Slík ávirkan kann fara sum ringar í vatninum til uppaftur aðrar eindir. Eitt álop á 

eina eind kann eisini vera fyriboðan um álop á aðrar eindir, sum tí hava gagn av at fáa fráboðan 

um nethóttanina so skjótt sum gjørligt, so tær kunnu verja seg best møguligt. Tí er umráðandi, 

at eisini eindir sum eru undantiknar lógini sambært § 2, stk. 2, og eindir sum ikki eru tilnevndar 

at vera kjarnueind sambært § 5, hava møguleika fyri og verða eggjaðar til at fráboða hendingar, 

nærumhendingar og nethóttanir til nettrygdarmyndugleikin. 

 

Til § 18, stk. 1 

Ásetingin fevnir ikki um krav til eindir, men gevur eindum møguleika sjálvbodnar at fráboða 

nettrygdarmyndugleikanum um hendingar, nærumhendingar og nethóttanir.  

 

Fráboðanir til myndugleikin um hendingar, nærumhendingar og nethóttanir gevur 

myndugleikanum vitan og royndir at arbeiða við nethóttanum og trygdarváðar tvørturum alt 

samfelagið, og harvið kann myndugleikin fáa eitt betri yvirskipað yvirlit yvir verandi 

trygdarstøðu. Fráboðanirnar myndugleikin fær eru við til at styrkja um førleikarnar hjá 

myndugleikanum, so myndugleikin hevur betri møguleika at handla skjótari við at ávara um 

hóttanir og styrkja grundarlagið undir ráðgeving um váðar og hóskandi trygdartiltøk. 

 

Tað eru eingi formkrøv til hvussu eindir skulu fráboða, tað kann bæði vera skrivliga ella 

munnliga. Tað sum hevur týdning er, at eindir ikki halda seg aftur við at boða myndugleikanum 

frá. Tað kann væl hugsast, at myndugleikin við tíðini hevur tøkan ein pall, har tað verður einfalt 

hjá eindum at boða frá. 

 

Til § 18 stk. 2 

Í so fall tað verður neyðugt, verður tað í stk. 2 givið myndugleikanum heimild at raðfesta 

uppgávurnar í samband við sjálvbodnar fráboðanir. 

 

Til § 19 – At fráboða tænastumóttakarum 

Kjarnueindir skulu, har tað er viðkomandi, uttan óneyðugt drál boða móttakarum av sínum 

tænastum frá um týðandi hendingar, sum sannlíkt fara at ávirka tænastuveitingina neiliga.  

 

Til § 19, stk. 1 

Fráboðan skal bert fara fram í tann mun tað er viðkomandi og til gagns fyri móttakaran. 

Allýsingin av týðandi hending er í § 16 í uppskotinum, og má í hvørjum einstøkum føri ein 

meting gerast, um ein hending er týðandi ella ikki, og um tað skal fráboðast. 

 

Tað eru ongar ásetingar um formlig krøv til hvussu boðast skal frá. Tað verður tí upp til 

einstøku eindina, at avgera hvussu tær geva boð. Fráboðanin skal tó gerast so skjótt sum 

yvirhøvur gjørligt (uttan óneyðugt drál) og á ein slíkan hátt, at móttakarin ikki skal bíða eftir 

henni, men kann gerast kunnugur við hana so skjótt sum hon er farin frá sendara. Harafturat er 

umráðandi at hava í huga, at fráboðanin er miðlað á einum lætt skiljandi málið. 

 

Til § 19, stk. 2 

Um ein kjarnueind verður varug við eina týðandi nethóttan, samanber § 4 nr. 26, sum møguliga 

ávirkar móttakararnar av sínum tænastunum, so skal hon sambært stk. 2 skjótast gjørligt (uttan 

óneyðugt drál) kunna móttakarar av tænastuni um møguligar atgerðir ella ábøtur, sum 

móttakararnir kunnu seta í verk sum aftursvar til nethóttanina. Er tað viðkomandi, skulu 

eindirnar eisini kunna nevndu móttakarar um tað týðandi nethóttanina. Hetta seinna merkir at 

móttakararnir ikki einans verða kunnaðir um hvat teir kunnu gera av atgerðum ella ábótum fyri 

at verja seg, men eisini verða kunnaðir meira ítøkiliga um júst hvat hóttanin snýr seg um.  

Kravið um at kunna móttakarar um týðandi nethóttanir, skal gerast eftir besta førimuni, men 

tað skal ikki skiljast soleiðis, at kjarnueindin við hesum sleppur undan sínum skyldum at fremja 

tiltøk at stýra nettrygdarváðanum sambært kapitli 2. 

 

Upplýsingar um týðandi nethóttanir, skulu verða tøkar ókeypis fyri móttakarunum og orðast á 

lættskiljandi hátt. 

 

Til § 20 – At kunna almenningin 

Nettrygdarmyndugleikin kann kunna almenningin um eina týðandi hending, ella krevja at 

eindin sjálv ger tað. Kunning til almenningin er bert neyðug, tá ið endamálið er at fyribyrgja 

eina týðandi hending ella er neyðug fyri at kunna niðurberja eina aktiva týðandi hending, ella 

um kunning um hendingina á annan hátt kann hava almennan áhuga. 

 

Orðingin, at nettrygdarmyndugleikin kann eftir ummæli frá raktu eindini, merkir at 

myndugleikin skal hoyra eindina, áðrenn avgerð verður tikin um kunning.  

 

Hoyringin frá raktu eindin skal tískil altíð takast við í metanina um kunnast skal ella ikki. Einki 

er ásett um formkrøv, fyri hvussu slík hoyringin skal fremjast, tíðarfreistir ella annað, men 

verður tað upp til myndugleikin í hvørjum einstøkum føri at meta um hvør formur og hvørjar 

tíðarfreistir eru hóskandi í tí konkreta førinum. Tað kann jú hugsast, at nøkur mál eru átrokandi 

mál og hava skund, eitt nú eitt aktivt álop, ímeðan onnur kunnu bíða. 

 

Til § 21 – Anonym fráboðan um viðbrekni o.a. 

Greinin ástir, at tað á anonymar hátt skal bera til at boða nettrygdarmyndugleikanum frá um 

viðbrekni. 

 

At tað er anonymt merkir, at tað ikki skal bera til við eykaupplýsingum at finna fram til 

viðkomandi, sum hevur boðað frá. Talan er sostatt ikki um pseudonyma fráboðan. 

 

Til § 21, stk. 2 

Myndugleikin skal tryggja, at fráboðanir sambært stk. 1 kunnu latast anonymt. At lata inn 

anonymt kann vera bæði talgilt ella annað.  

 

Til § 21, stk. 3 

Landsstýrisfólkinum hevur heimild at áseta nærri reglu um fráboðanir sambært stk. 1 og 2.  

 

Til § 22 – Endamál og uppgávur 

Ásetingin nágreinar uppgávur og endamál hjá nettrygdarmyndugleikanum.  

 

Talan kann vera um upplýsingar um nethóttanir, nærumhendingar, veikleikar, tøkni, 

mannagongdir, mótstøðutaktikk, upplýsingar um álopsmegi, ávaringar um nettrygd og tøknilig 

tilmæli ella mannagongdir at uppdaga netálop. 

 

Endamálið er at fyribyrgja, uppdaga og í best møguligan mun handfara eina hending, ella koma 

fyri seg aftur eftir eina hending, ella minka um ávirkanina av eini hending.  

 

Endamálið er eisini at økja um støðið á nettrygdini sum heild, serliga við at økja um tilvitanina 

um nethóttanir, avmarka ella forða fyri møguleikanum hjá slíkum hóttanum at breiða seg, og 

við vitanardeilingini at virka fyri samstarv um gransking innan nettrygd millum almennar og 

privatar eindir. 

Ein hugsaður háttur, at framt hetta í verkið, var at myndugleikin hevði eina netsíðu, ein pall, 

har eindir sjálvboðið kundi luttikið við deilig av upplýsingum. Tað kundi bæði verið ein opin 

almennur partur og eisini eitt lukkað forum fyri ávísar eindir.  

 

Landsstýrisfólkið kann eftir vanligum fyrisitingarreglum geva nettrygdarmyndugleikanum 

nærri boð um uppgávur, átøk o.a.  

 

Til § 23 – Krøv til nettrygdarmyndugleikan 

Fyri at kunna fremja uppgávurnar, sum eru nevndar í § 23 merkir, er tað týdningarmikið, at 

nettrygdarmyndugleikin fær til vega forrit, útgerð ella tænastur. Tað er umframt neyðugt, at 

starvsfólki hava viðkomandi førleikar, undir hesum innan greining, samskifti, tilbúgving ella 

annað. 

 

Lagt verður upp til, at nettrygdarmyndugleikin skipar tiltøk at stýra nettrygdarváða eftir sama 

leisti sum í kapitli 2 við atliti at serliga virkseminum í nettrygdarmyndugleikanum.    

 

Landsstýrisfólkið kann eftir vanligum fyrisitingarreglum geva nettrygdarmyndugleikanum 

boð um trygdarskoðan, trygdargóðkenning hjá leiðslu og starvsfólki á 

nettrygdarmyndugleikanum o.a. 

 

Til § 23, stk. 1 

Upplýsingar, sum nettrygdarmyndugleikin fer at viðgera, kunnu vera ógvuliga viðkvæmir 

upplýsingar, tí er neyðugt við einum serliga høgum trygdarstigi.  

 

Sum dømi um hesi tiltøk kann nevnast: 

 

- Trygdaravrit skal regluliga takast av skipanum og dátum hjá nettrygdarmyndugleikin. 

- Nettrygdarmyndugleikin skal hava tiltaksskipanir og tiltaksarbeiðsumhvørvið, sum 

skal tryggja, at um einhvør skipan ella høli hjá nettrygdarmyndugleikin ikki er 

atkomuligt, so hevur nettrygdarmyndugleikin tiltaksskipanir ella onnur høli, sum kunnu 

nýtast ístaðin, soleiðis at tænastuveitingin hjá nettrygdarmyndugleikin kann halda fram. 

- Skipanir og hølir hjá nettrygdarmyndugleikin skulu vera staðsett á tryggjaðum stað, 

soleiðis at óviðkomandi ikki kunnu fáa atgongd til hesar skipanir ella hølir. 

- Tøkniligar verjuskipanir skulu setast upp í skipanum, teldum og neti hjá 

nettrygdarmyndugleikin. 

 

Listin omanfyri er ikki tømandi. 

 

Til § 23, stk. 2 

Tað hevur stóran týdning, at nettrygdarmyndugleikin kann tryggja álitssemi og trúfesti 

mótvegis landinum. Á tann hátt er eitt eyka virðiskrav á stovninum. Tí verður mett hóskandi at 

áseta, at viðkomandi fólk í starv hjá nettrygdarmyndugleikanum eru trygdargóðkend.  

 

Trygdargóðkenning kann taka tíð, og tí er tað í fyrstu atløgu nettrygdarmyndugleikin, ið metir 

um álititissemi og trúfesti mótvegis landinum, tá ið persónur verður settur í starv hjá 

nettrygdarmyndugleikanum.   

 

Til § 23, stk. 3 

Ásett verður, at uttanhýsis trygdarskoðan verður framd av nettrygdarmyndugleikanum árliga. 

Hetta er við til at tryggja, at tær skipanir og tiltøk, sum nettrygdarmyndugleikin setur í verk eru 

skynsom og hóskandi og kunnu veita trygd á hægsta stigi.  

 

Til § 24 – Myndugleiki í nettrygdarmálum 

Ásetingin staðfestir, at nettrygdarmyndugleikin er myndugleiki í nettrygdarmálum. 

 

Til § 24, stk. 1 

Nettrygdarmyndugleikin tekur avgerðir eftir løgtingslógini, undir hesum avgerðir, sum kunnu 

kærast. Eisini hevur nettrygdarmyndugleikin eftirlit við, at ásetingar í løgtingslógini og reglur 

ásettar við heimild í løgtingslógini verða hildnar. 

 

Nettrygdarmyndugleikin tekur fakliga grundaðar avgerðir, sum ikki eru heftar av politiskum 

ella øðrum áhugamálum. Tað verður mett sum fortreyt, at armslongd er millum 

nettrygdarmyndugleikin og landsstýrisfólkið. Landsstýrisfólkið geva boð um skipan av 

nettrygdarmyndugleikanum, bygnað, staðseting o.tíl. í tann mun, at tænastuboðini ikki gera seg 

inn á ítøkilig mál og avgerðir eftir lógini. 

 

Ásetingin fevnir eisini um armslongd í mun til gerð av fyrisitingarligum reglum á økjum, sum 

nettrygdarmyndugleikin við løgtingslóg hevur fingið heimild at áseta reglur um, ella um annað 

eftirlitsvirksemi hjá nettrygdarmyndugleikanum, sum skal tryggja, at løgtingslógin og reglur, 

givnar við heimild í løgtingslógini, verða hildnar. 

 

Til § 24, stk. 2  

Í serligum føri kann tað hava týdning, at avgerð kann verða tikin skjótt fyri at tryggja 

kjarnutænastu. Í slíkum føri er møguliga ikki gjørligt at hoyra og fullføra málsviðgerðina eins 

og í øðrum málum. Ásetingin heimilar tí fyribilsavgerð, sum hevur við sær, at 

nettrygdarmyndugleikin uttan drál viðgerð málið, soleiðis at ein avgerð kann takast. Til ber at 

kæra fyribilsavgerð eftir § 25, stk. 2. Eins og ásett í § 49, stk. 2, hevur kæra kortini ikki 

steðgandi virknað.  

 

Til § 24, stk. 3 

Ásett verður, at landsstýrisfólkið kann leggja tær heimildir, hann hevur sambært lógini, til 

nettrygdarmyndugleikin at fyrisita. Hetta kann verða viðkomandi í mun til meira tekniskar 

reglur, har tað er meira upplagt, at nettrygdarmyndugleikin ásetir reglurnar. 

 

Ásetingin ger samstundis greitt, at reglur, sum Nettrygdarmyndugleikin ásetir sambært hesum 

heimildum ella sambært hesi løgtingslóg, skulu kunngerast í Kunngerðablaðnum sum 

kunngerð frá Nettrygdarmyndugleikanum. 

 

Til § 25 - Nettrygdarætlan 

Ásetingin ger greitt, at tað er nettrygdarmyndugleikin, sum samskipar arbeiðið at dagføra og 

halda nettrygdarætlanina við líka. Hetta fevnir eisini um strategisku málini, lýsing av orkuni, 

sum skal til at røkka settum málum, og politisk átøk og lóggávu, sum skulu til fyri at røkka og 

varðveita nettrygd á høgum støði.  

 

Nettrygdarmyndugleikin hevur samskipandi leiklutin. Landsstýrisfólkið kann seta ein 

stýrisbólk, sum er knýttur at nettrygdarætlanini. Nettrygdarmyndugleikin hevur eisini 

møguleika at skipa ein stýrisbólk, sum er knýttur at nettrygdarætlanini. 

Nettrygdarætlanin skal fevna um: 

1) mál og raðfestingar í nettrygdarætlanini, serliga viðvíkjandi teimum geirum, sum eru 

nevndir í fylgiskjali 1, 

2) fyrisitingarligan karm til at røkka málunum og raðfestingunum nevndum í pkt. 1., 

íroknað politikkir, ið eru nevndir í stk. 2,  

3) fyrisitingarligan karm, sum greinar leiklutir og ábyrgdir hjá viðkomandi pørtum á 

landsstigi, og sum tryggjar samstarv og samskipan á landsstigi millum viðkomandi 

eindir, myndugleikar og Nettrygdarmyndugleikin, 

4) skipan til at eyðmerkja viðkomandi tilfeingi og at meta um váðar á landsstigi, 

5) at eyðmerkja tiltøk, sum tryggja fyrireiking, mótstøðu og endurreisn eftir álop ella 

tilburð, íroknað samstarv millum almenna og privata geiran; 

6) lista yvir ymisku myndugleikarnar og partarnar, sum skulu vera við til at seta 

nettrygdarætlanina í verk,  

7) yvirskipaðar politikkir til at styrkja samstarv millum Nettrygdarmyndugleikin og 

aðrar viðkomandi myndugleikar við tí endamáli at deila upplýsingar um váðar, 

netálop og trygdartilburðir, eins og um aðrar (ikki-nettengdar) váðar, hóttanir og 

tilburðir, og til at fremja eftirlit eftir tørvi; 

8) ætlan, íroknað neyðug tiltøk, til at hækka almenna nettrygdartilvitanina hjá borgarum. 

 

Nettrygdarætlanin skal serliga fevna um politikkir viðvíkjandi: 

1) nettrygd í veitingarketuni fyri KT vørur og KT tænastur, sum eindir brúka til at veita 

sínar tænastur; 

2) at írokna og nágreina nettrygdarkrøv til KT-vørur og KT-tænastur í almennari 

innkeypsvirksemi, íroknað krøv viðvíkjandi nettrygdarváttan, bronglan og nýtslu av 

keludopnum nettrygdarloysnum. 

3) at handfara viðbrekni, undir hesum at fremja og skipa fráboðanir um viðbrekni 

(sambært article 12), 

4) at varðveita almenna kjarnan av opna internetinum, við atliti til at tryggja atgongd, 

heild og trúnað, íroknað – tá ið tað er viðkomandi – nettrygd í undirvatnskáplum til 

samskifti; 

5) at fremja menning og innliman av viðkomandi framkomnum tøkniligum loysnum, 

sum hava til endamáls at seta í verk nettrygdartiltøk í samsvari við nýggjasta fakliga 

støði, 

6) at fremja og menna útbúgving og venjing í nettrygd, førleikar innan nettrygd, 

vitanarføring og granskingar- og menningartiltøk, eins og vegleiðing um góða 

nettrygdarsiðvenju, ætlað borgarum, pørtum og eindum; 

7) at stuðla akademiskum og granskingarstovnum til at menna, betra og fremja 

útbreiðslu av nettrygdaramboðum og tryggum netloysnum, 

8) at innføra hóskandi mannagongdir og upplýsingardeilingaramboð, sum stuðla 

frívillugari upplýsingardeiling um nettrygd millum eindir í samsvari við ES-lóggávu, 

9) um at styrkja netmótstøðu og grundleggjandi nettrygdarførleikar hjá smáum og 

miðalstórum fyritøkum, serliga teimum, ið ikki eru fevndar av hesi lóg, við at veita 

lætt atkomiliga vegleiðing og hjálp til teirra serligu tørv; 

10) at fremja virkna netverju (active cyber protection). 

 

Til § 26  At savna upplýsingar 

Ásetingin er fortreyt fyri, at nettrygdarmyndugleikin kann føra eftirlit og tryggja, at 

løgtingslógin og reglur, givnar við heimild í løgtingslógini, verða hildnar. 

Nettrygdarmyndugleikin hevur heimild at krevja upplýsingar frá bæði almennum og privatum 

eindum, eins og likamligum persónum. Sostatt áleggur løgtingslógin øllum skyldu at viðvirka 

til at mál vera upplýst, útflýggja allar upplýsingar ella svara øllum spurningum, sum 

Nettrygdarmyndugleikin hevur tørv at fáa svara, í tann mun tað er sakligt og rímiligt. 

 

Rímiligheit   og   grundgeving   eru   galdandi   meginreglur   fyri   virksemi   hjá   almennum 

myndugleikum. Ein myndugleiki kann ikki krevja fleiri upplýsingar enn tær, sum verða mettar 

at vera neyðugar fyri virksemið hjá eftirlitinum, ella fyri at gera av, um ávís viðurskifti eru 

fevnd av lógini. 

 

Tað er Nettrygdarmyndugleikin sum metir hvørjir upplýsingar eru neyðugir. Tað fylgja ikki 

eyka krøv til grundgeving fyri at krevja upplýsingar, enn tey sum fylgja av vanligu treytunum 

um, at upplýsingarnar skulu vera neyðugar fyri virksemið, og skulu vera í samsvari við 

meginregluna um proportionalitet. 

 

Sum útgangsstøði má metast, at myndugleikin hevur heimild at krevja tær upplýsingar, sum 

biðið verður um. Metir ein eind kortini, at myndugleikin ikki hevur heimild at krevja ávísar 

upplýsingar, ber til at kæra avgerðina til landsstýrisfólkið, og í seinasta enda kann spurningurin 

leggjast fyri í rættarskipanini. 

 

Skyldan at lata upplýsingar og svara spurningum er galdandi hóast upplýsingarnar seinni kunnu 

verða partur av rættarmáli mótvegis t.d. stjóranum í eindini, um viðkomandi við vilja ella við 

grovum ósketni hevur viðvirka til brot á løgtingslógina. 

  

Tó skal Nettrygdarmyndugleikin taka fyrilit fyri forboðnum um sjálvsákæru 

(selvinkriminering).  

 

Nettrygdarmyndugleikin kann krevja upplýsingar frá eindum og persónum, óansæð um 

nettrygdarmyndugleikin hevur illgruna um eindina ella ikki. Í tí føri, at nettrygdarmyndugleikin 

hevur illgruna um, at eindin hevur brotið lógina, og hetta kann hava revsing við sær, skal 

nettrygdarmyndugleikin upplýsa um, at eindin ikki hevur skyldu at svara spurningum vegna 

forboð móti sjálvsákæru. Hetta er kortini ikki galdandi fyri krav um at útflýggja verandi skjøl 

ella tilfar, sum longu eru til.  

 

Í fyrstu atløgu hevur nettrygdarmyndugleikin skyldu at meta um slag av málið og spurningin 

um sjálvsákæru. Er nettrygdarmyndugleikin greiðir yvir, at málið er av slíkum slag, at talan er 

um brot, hevur nettrygdarmyndugleikin ikki rætt til at krevja svar á spurningum. Um eindin 

sjálv metir, at mál er av slíkum slag, at tað tvingar eindina at viðganga lógarbrot, kann eindin 

eisini mótmæla yvir fyri Nettrygdarmyndugleikanum vísandi til forboð móti sjálvsákæru. Er 

ósemja um málið, hevur eindin møguleika at kæra málið.  

 

Tá ið nettrygdarmyndugleikin krevur upplýsingar frá eini eind, er tað eindin, sum hevur 

upplýsingarskyldu. Vísir tað seg at vera ítøkiligur illgruni um, at starvsfólk í eindini kunnu fáa 

revsing, skal Nettrygdarmyndugleikin vegleiða um sjálvsákæru, rættindi og skyldur í hesum 

sambandi. Forboð móti sjálvsákæru herðist í mun til likamligar persónar.  

 

Til § 27 – At skráseta eindir  

Nettrygdarmyndugleikanum verður heimilað áleggja eindum skyldu at lata seg skráseta í skrá 

hjá nettrygdarmyndugleikanum við upplýsingum, ið kunnu eyðmerkja eindina. 

 



 

62 / 72 

 

Møguliga kann hugsast, at tað verður neyðugt við eini ávísari skráseting av øllum ella ávísum 

bólkum av eindum.  

 

Til § 28 – Kortlegging 

Heimild at kortleggja var ásett í l.l. um fjarskifti í 2024. Ætlanin er at strika ásetingina í 

Fjarskiftislógini í sambandi við, at henda l.l. kemur í gildi.  

  

Til § 28, stk. 2 

Til  tess  at  tryggja, at  kortleggingin  av  samfelagstýðandi undirstøðukervinum  ikki  bert  er 

rætt og viðkomandi  fyrstu  ferð, skrásetingin  og  viðgerðin  verður  framd, er neyðugt, at 

upplýsingarnar verða dagførdar, so hvørt broytingar henda í undirstøðukervinum. Tí er   

neyðugt, at veitarar av kjarnutænastum hava skyldu til leypandi at boða 

Nettrygdarmyndugleikanum frá broytingum. 

 

Til § 28, stk. 3 

Sum útgangsstøði letur nettrygdarmyndugleikin ikki upplýsingar víðari. Í ávísum førum kann 

tað tó verða neyðugt í mun til nettrygd,at upplýsingar yvir egið undirstøðukervi og sambond 

teirra til onnur undirstøðukervi og skipanar, verða latnar viðkomandi parti. Verða upplýsingar 

latnar víðari, verða tær skornar soleiðis, at tað ikki verða latnar fleiri upplýsingar enn neyðugt 

fyri at røkka endamálinum um nettrygd. Talan  er  um  tískil  um  eitt yvirskipað  yvirlit  yvir 

undirstøðukervi  og  sambond  hjá  øðrum veitarum av samfelagstýðandi tænastum til tess at 

styrkja nettrygdina. Slík yvirskipað yvirlit mugu  ikki  fara  longur  niður  í  smálutir  og  ikki  

røkka  breiðari  enn  neyðugt  til  tess  at  røkka endamálinum við nettrygd, og skulu taka atlit 

til at verja trygdina og handilsloynidómar o.a. hjá øðrum veitarum. 

 

Tað kann gerast neyðugt til tess at røkka endamálinum við nettrygd, at nettrygdarmyndugleikin 

letur øðrum parti upplýsingar. Talan kann vera um myndugleika í Føroyum og í øðrum  

londum. Nettrygdarmyndugleikin skal í hesum sambandi tryggja sær, at viðurskiftini eru 

skipað á nøktandi hátt við serligari tagnarskyldu í samsvari við endamálið um nettrygd. Hetta 

kann t.d. gerast við avtalu, tagnarskyldu og trygd í sambandi við viðgerðina av upplýsingum. 

 

Til § 29 – At portraskanna 

Ásetingin heimilar nettrygdarmyndugleikanum at fremja sonevndar portraskanningar av   

internetinum. Í sambandi við portraskanningar tekur Nettrygdarmyndugleikin atlit til, at tað 

ikki stendst rakstrarórógv av skanningini.  

 

Orðið  internet  er  ein  samanseting av tveimum orðum: interconnected og network. Tað fyrra 

sipar til sambinding ella sínámillum samband og tað seinna til,  at hetta hendir í einum kervi 

ella neti. Yvirskipað og einfalt sagt er internetið sniðgivið soleiðis, at alt er opið fyri øllum, 

uttan so at okkurt er tilvitað stongt ella fjalt. Hetta er styrkin og samstundis trygdarveikleikin 

við internetinum.   

 

Hús hava vanliga eina eintýdda adressu, men fleiri hurðar, sum geva atkomu til ymsar partar 

av húsinum; til dømis eina úthurð, har gestir vanliga koma inn, eina kjallarahurð, altanhurð, 

eina  hurð  til  hjallin  o.s.fr. Fyritøkur  hava  ofta  eina  inngongd  til  levering  av  vørum,  eina 

inngongd  til  starvsfólk  og  eina  inngongd  til  kundar.  Hvør  hurð  hevur  sítt  serstaka  

endamál. Men øll eru á sama bústaði. 

 

Á sama hátt sum við teldum, teldlum, fartelefonum og øðrum tóleindum á internetinum hava 

hesi tól hvør sína IP-adressu, sum eintýðugt eyðmerkir tær. Ymiskar trygdarfyriskipanir so sum 

brandmúrar (firewalls) tryggja tóleindir, sum eigarin ikki ynskir eru alment atkomuligar. Men 

IP-adressan ger, at tann, sum sendir, veit, hvar hann skal senda dáturnar, og tann, sum móttekur, 

kann somuleiðis síggja, hvør avsendara IP-adressa er skrásett.  

 

Eins og við vanligum húsum koma dátur frá  internetinum  inn  á  telduna  gjøgnum ymiskar 

hurðar, nevnd portur (ports); onkur portur eru til internetferðslu umvegis kaga, onnur til 

teldupost, printarar, VoIP, VPN, on-line spøl, o.s.fr. So ymisk sløg av dátum verða send til 

somu  IP-adressu,  men  koma  inn  gjøgnum  (ella  fara  út  gjøgnum)  ymisk  portur.  IP-

adressan tryggjar, at dáturnar koma til røttu teldu (rættan bústað) og portrini tryggja, at dáturnar 

koma inn ella fara út gjøgnum røttu inngongd, har umstøður eru til at viðgera dáturnar.  

 

Sum útgangsstøði kunnu øll spyrja uppá øll portur á øllum almennum IP-adressum. Tað svarar 

til, at tú fert til eini ávís hús (eina ávísa IP-adressu) og tekur í allar hurðarnar (portrini) til tess 

at vita, um tær eru opnar. Eru tær opnar, fært tú møguliga innlit í, hvat er innanfyri. Á sama 

hátt kann álopsmegi spyrja uppá øll portur á eini IP-adressu til tess at skapa sær eitt yvirlit  yvir, 

hvørjar  tænastur  koyra  hvar,  og  hvat  forrit  leverar  veitingina. Við kunnleika  til veikleikar 

í ymsum forritum, kunnu hesir aktørar soleiðis finna útav, hvar mest ómakaleyst er at leypa á. 

 

Tað er lutfalsliga lætt at skanna portur á internetinum. Hetta er gerandiskostur hjá sonevndum 

hakkarum, men eisini hjá trygdarserfrøðingum, tá teir skulu verja eina fyritøku móti 

óviðkomandi vitjanum.  

 

Í einum størri landi kann tað vera trupult at skanna øll portur, tí hetta er tíðarkrevjandi. Men 

hetta kann bera til í Føroyum. Ein slík skanning fer fram við einum forriti, sum einans lesur 

upplýsingar, sum frammanundan eru alment atkomuligar. Endamálið við eini slíkari skanning 

er at meta um trygdarstøðuna og gera tað møguligt atfylgja gongdini og koma við ávaringum 

og tilmælum. 

 

Ein slík skanning skal gerast við jøvnum millumbilum, bæði til tess at fáa ein aktuellan status 

og til tess at við undanfarnar skanningar, og á tann hátt fáa ábendingar um broytingar, sum 

kunnu hava týdning fyri trygdina. Talan er soleiðis ikki um at skanna einaferð, men javnan. 

 

Mett verður, at portraskanningar kunnu vera við til at økja um nettrygdina á lutfalsliga bíligan, 

skjótan og munadyggan hátt. 

 

Til § 30 – Nettilbúgving og kreppustýring 

Ásetingin ger greitt, at nettrygdarmyndugleikin samskipar nettilbúgving og kreppustýring av 

umfatandi hending í Føroyum. 

Til § 30, stk. 1 

Umframt at gera greitt, at nettrygdarmyndugleikin samskipar nettilbúgving og kreppustýring, 

verður álagt øllum eindum skyldu at samstarva og viðvirka í hesum sambandi.  

 

Til § 30, stk. 2 

Álagt verður nettrygdarmyndugleikanum at gera og leypandi viðlíkahalda eina 

tilbúgvingarætlan um nettrygd fyri Føroya land.  

 

Nettrygdarmyndugleikin skal leggja tilbúgvingarætlanina fyri landsstýrisfólkið til 

góðkenningar. Tað er tilvitað, at einki er ásett um títtleikan, nær og hvussu tíðum 

tilbúgvingarætlanin skal dagførast ella leggjast fyri landsstýrisfólki. Hetta verður, saman við 

landsstýrisfólkinum, ein spurningur um raðfesting hjá myndugleikanum í mun aktuellu 

støðuna, ið til tíðir kann broytast við rúkandi ferð og tí neyðugt at dagføra oftari. 

 

Greinin ásetir nærri krøv til innihaldið í slíkari tilbúgvingarætlan hjá landinum, undir hesum at 

ætlanin skal áseta mál, tilbúgvingartiltøk og mannagongdir viðvíkjandi nettrygd, umframt 

uppgávurnar og ábyrgd hjá myndugleikanum sum kreppustýringsmyndugleiki. 

 

Til § 31 – Íspunnin álopsmál 

Í ávísum føri kann tað hava týdning fyri nettrygdina at seta upp íspunnin álopsmál. Ásetingin 

heimilar nettrygdarmyndugleikanum at seta upp íspunnin álopsmál og viðgera dátur o.a. í 

hesum sambandi. 

 

Ein hunangspottur kann setast upp inni á netinum hjá eini eind, ella fyri seg sjálvan heilt uttan 

fyri netið hjá eindunum. Talan kann sostatt verða um innanhýsis hunangspottar og uttanhýsis 

hunangspottar. 

 

Ein innanhýsis hunangspottur á netinum hjá eindini verður settur upp soleiðis, at hann er heilt 

passivur og bara lurtar eftir, um onkur á netinum spyr eftir honum, roynir at koma inn á hann 

ella á aðrar mátar kemur í samband við hann. Hesin hunangspottur veit tískil ikki, hvat annars 

gongur fyri seg á netinum hjá eindini, hevur einki innlit í tær dátur, sum annars eru á netinum, 

og broytir ikki nakað uppá ferðsluna ella dáturnar á netinum. Hunangspotturin er ikki sjónligur 

fyri starvsfólkini á eindini, og um nakar kemur í samband við hunangspottin, so er tað tí 

viðkomandi ger okkurt aktivt, eitt nú skannar netið ella roynir at bróta inn á hunangspottin. 

  

Um ein teldusníkur ella álopsmegi hevur brotið inn í netið hjá eini eind og byrjar at skanna 

netið, so er sannlíkt komið verður fram á hunangspottin og søkja sær atgongd har. Tá sendir 

hunangspotturin so boð til nettrygdarmyndugleikan, um at nú er vandi á ferð. Hesin 

hunangspottur verður tí mettur sum eitt hent og umráðandi amboð til skjótt og tíðliga at kunna 

avdúka, um teldusníkar hava fingið atgongd til netið hjá eindini. Harafturat eru hunangspottar 

ikki kostnaðarmiklir at seta upp og umsita. 

 

Ein uttanhýsis hunangspottur verður settur upp á einum ambætara á almenna internetinum og 

við eini føroyskari IP-adressu, har hann er eitt gott amboð til at fáa eina yvirskipaða mynd av 

netálopum, sum eru móti føroyskum eindum.  

 

Uttanhýsis hunangspottar geva ein góða mynd av, hvat rørir seg, og hvørji álop eru móti 

Føroyum sum heild. Haraftrat kunnu teir skráseta, hvørji brúkaranøvn og loyniorð álopsmegi 

roynir at nýta fyri at bróta inn á hunangspottin, hvørja kodu álopsmegin brúkar fyri at royna at 

koma inn á hunangpottin, hvør illbúnaður verður nýttur og so framvegis. Dátur frá einum 

uttanhýsis hunangspotti kunnu tí vera ógvuliga góð til at brúka í vegleiðingum og ávaringum 

til eindir, soleiðis at tær kunnu verja seg móti áleikandi álopum. 

 

Til § 32 – Samstarv 

Fyri at tryggja nettrygd á høgum støði er týdningarmikið, at nettrygdarmyndugleikin kann 

innganga í samstørv við viðkomandi partar í øðrum londum.  

 

Ásetingin heimilar nettrygdarmyndugleikanum at gera avtalur við viðkomandi partar 

uttanlands. Avtalur og samstarv kann fevna um at lata fráboðanir millum sín ella aðrar 

viðkomandi upplýsingar í samsvari við meginregluna um proportionalitet.  

Samstarvsavtala kann fevna um, at nettrygdarmyndugleikin kann eftir áheitan frá viðkomandi 

myndugleikum í øðrum landi gera eftirlitskanningar til tess at fremja og handhevja 

nettrygdarlóggávu í hesum londum. Tað er ein treyt, at nettrygdarmyndugleikar í hesum 

londum eisini kunnu gera eftirlitskanningar til tess at fremja og handhevja nettrygdarlógina í 

Føroyum.  

 

 

Nettrygdarmyndugleikin kann lata nettrygdarmyndugleikum í øðrum londum upplýsingar, ið 

koma undir samsvarandi tagnarskyldu, um hesar eru neyðugar til tess at fremja og handhevja 

nettrygdalóggávuna í hesum londum. Tað er ein treyt, at fyrivarni verður tikið fyri, at 

upplýsingar skulu latast báðar vegir. Í avtaluni skal í hesum høpi verða ásett, at tá ið upplýsingar 

verða latnar skal Nettrygdarmyndugleikin seta sum treyt, at upplýsingarnar: 

 

1. vera undir samsvarandi tagnarskyldu hjá móttakaranum, 

2. einans verða nýttar til tað endamál, sum er ásett í sínámillum avtalum við eitt ella fleiri 

lond, um so er, at umbýtið fer fram sambært avtaluni, og 

3. einans kunnu latast víðari við greiðum samtykki frá Nettrygdarmyndugleikanum og 

einans til tað endamál, sum samtykkið fevnir um. 

 

Avtalur og samstarv eftir § 32 skulu hava fyrilit fyri nettrygd og handilsloynidómum.  

 

Til § 33 – Sínámillum hjálp  

Ásetingin heimilar nettrygdarmyndugleikanum at handhevja og fremja eftirlit í Føroyum í 

samstarvi við ella vegna myndugleika í øðrum landi.  

 

Samstarv og sínámillum hjálp kann fevna um, at: 

4) Nettrygdarmyndugleikin kunnar viðkomandi skikkaðu myndugleikarnar uttanlands, um 

hvørji eftirlitstiltøk og handhevjutiltøk eru nýtt. 

5) Nettrygdarmyndugleikin kann heita á viðkomandi skikkaðu myndugleikarnar uttanlands 

um at nýta eftirlitstiltøk og handhevjutiltøk. 

6) Nettrygdarmyndugleikin kann, um ein grundað áheitan kemur um hetta, eftir førimuni 

veita hjálp til skikkaðar myndugleikar uttanlands. 

 

Til § 34 - Árlig frágreiðing um hóttanarmynd og virksemi í Nettrygdarmyndugleikanum 

Lagt verður upp til nettrygdarmyndugleikin minst eina ferð á hvørjum árið letur 

landsstýrisfólkinum í nettrygdarmálum frágreiðing um hóttanarmynd, váðamynd, viðbrekni 

o.a. á nettrygdarøkinum og virksemi í nettrygdarmyndugleikanum. 

 

Frágreiðingin skal m.a. fevna um:  

 

1. Yvirskipað nettrygdarváðamynd, sum fevnir um hótannarmynd.  

2. Meting um útviklingina í mun til førleikar innan nettrygd í almenna og privata 

geiranum.  

3. Meting av almennu vitanini um bettrygd og netreinførisvenjur millum persónar og 

eindir í ymiskum løgum.  

  

Til § 34, stk. 2 

Ásetingin heimilar, at tað í frágreiðingini verður tikin hædd fyri serligu viðurskiftunum, sum 

gera seg galdandi í mun til virksemi í nettrygdarmyndugleikanum. Hetta er í mun til vavi og 

slagi av upplýsingunum, sum nettrygdarmyndugleikin viðger, havandi í huga trygd og 

handilsloynidómar, sum krevja serligan trúnað og trygdarfyriskipanir. 

 

Til § 34, stk. 3 

Frágreiðingin í stk. 2 er ikki fevnd av reglum um innlit. Kortini kann Nettrygdarmyndugleikin 

heilt ella lutvíst almannakunngera frágreiðingina við atliti at økja um nettrygdina.  

 

Til § 34, stk. 4 

Ásetingin áleggur Nettrygdarmyndugleikanum at kunna landsstýrisfólkið í nettrygdarmálum 

um viðkomandi viðurskifti og mál. Hetta er uttan mun til árligu frágreiðingina og er ætlað í 

sambandi við aktuell mál ella mál, sum kunnu metast at hava slíkan týdning, at 

landsstýrisfólkið skal kunnast um tað.  

 

Til § 35 – At strika  

Nettrygdarmyndugleikin kann í sambandi við álop, eftirlit o.a. enda við upplýsingum, sum eru 

óviðkomandi fyri mál og møguliga avgerð í nettrygdarmyndugleikanum. Tí verður heimilað 

nettrygdarmyndugleikanum at strika dátur o.a. eftir føstum mannagongdum, sum 

nettrygdarmyndugleikin ger.  

 

Til § 35, stk. 2 

Ásetingin fevnir um dátur o.a. í sambandi við yvirvøku, sum nettrygdarmyndugleikin letur 

gera. Av tí at talan kann verða um eina øgiliga mongd av upplýsingar, sum ikki vanliga eru 

partur av eini avgerð ella málið, verður heimilað nettrygdarmyndugleikanum at strika 

upplýsingar í sambandi við yvirvøku.  

 

Til § 35, stk. 3 

Í ávísum førum kann talan verða um dátur o.a., sum yvir tíð kunnu avdúka mynstur o.a. Tí 

verður heimilað nettrygdarmyndugleikanum at viðgera dátur í 5 ár.  

 

Tá ið talan er um setanarmál, fer viðgerðin fram sambært reglum á hesum økið.  

 

Til § 35, stk. 4 

Ásetingin heimilar, at í føri, at heilt serlig atlit gera seg galdandi, kann freistin í stk. 3 leingjast. 

Eftir ítøkiliga meting kann nettrygdarmyndugleikin koma fram til, at heilt serliga atlit gera seg 

galdandi. Hetta kann vera í tí føri, at dátur, sum yvir tíð hava avdúka mynstur ella spor, ikki 

eiga at strikast, tí hetta kann hava við sær øktan vanda fyri netálopi ella at finna fram til 

álopsmegi.  

 

Til § 36 – Keyp uttan útboð 

Fyri keyp so sum møblar o.a. eru vanligu reglurnar um útboð galdandi.  

 

Ásetingin heimilar nettrygdarmyndugleikanum keyp uttan almenn útboð og uttan 

tilboðsfyrispurning, tá ið atlitið til trúnaða ella handilsloynidómar ella mótstøðuføri og 

nettrygdina tala fyri tí. Talan kann verða um keyp av vørum og tænastum, sum 

nettrygdarmyndugleikin fremur sum liður í sínum virksemi eitt nú keyp av ritbúnaði, tólbúnaði, 

kanningum, serfrøðingahjálp o.a. 

 

Landsgrannskoðanin hevur eftirlit við nettrygdarmyndugleikanum.  

 

Til § 37 – Gjøld  

Ásetingin heimilar nettrygdarmyndugleikanum at áseta reglur um gjøld, innkrevjing og rindan 

av gjøldum fyri tænastur, eftirlit, skoðan o.s.fr. sambært løgtingslógini. 

 

Gjøld svara til tær útreiðslur, sum nettrygdarmyndugleikin hevur av hesum virksemi.  

 

Til § 38 – Eftirlit  

Ætlanin við ásetingini er m.a., at nettrygdarmyndugleikin hevur heimild at áleggja eindum at 

lata upplýsingar, sum eru neyðugar fyri at meta um nettrygdina í teirra netum og 

kunningarskipanum, undir hesum skjalfestar trygdarpolitikkir, verulig íverksetan av 

trygdarpolitikkum, sum t.d. úrslit av trygdarskoðan.  

 

Val av eftirliti og tiltaki í sambandi við eftirlit skulu vera í samsvari við meginregluna um 

lutfall, undir hesum vera hóskandi og rímilig, standa í mát við endamálið við atliti at 

umstøðunum í hvørjum máli sær.  

 

Eftirlit skal í minst møguligan mun ávirka raksturin í eindini.  

 

Til § 38, stk. 2 

Ásetingin hevur við sær krav til nettrygdarmyndugleikin um at upplýsa endamálið við 

kravinum og nágreina, hvørjar upplýsingar verða kravdar útflýggjaðar. 

 

Til § 39 – Handhevjing og boð 

Ásetingin gevur nettrygdarmyndugleikanum heimild og miðil at áleggja eindum og veitarum 

av talgildum tænastum at seta í verk tiltøk, sum eru neyðug til tess at verja net og 

kunningarskipanir, forða fyri hendingum og bøta um trygdarstøði. Ásetingin leggur umframt 

upp til at tryggja, at nettrygdarmyndugleikin munadygt kann taka neyðugu stigini til at tess at 

tryggja, at lógin verður fylgd.  

 

Áðrenn nettrygdarmyndugleikin tekur avgerð um at nýta handhevjutiltøkini í § 50, skal 

nettrygdarmyndugleikin gera eina ítøkiliga meting av umstøðunum í hvørjum einstøkum føri.  

 

Í metingini tekur nettrygdarmyndugleiking atlit til: 

1. Álvarin í brotinum og týdningurin av teimum ásetingum, sum eru brotnar. Serliga skulu 

hesi altíð metast sum álvarslig brot: 

a. endurtikin brot, 

b. manglandi fráboðan um ella manglandi átøk í sambandi við týðandi hendingar, 

c. manglandi rætting av vansum eftir bindandi boðum frá 

nettrygdarmyndugleikanum, 

d. at forða fyri skoðan, kanningum ella eftirlitsvirksemi, sum verða kravd eftir 

lógini eftir, at brot er staðfest, og 

e. at lata ófullfíggjaðar, villeiðandi ella skeivar upplýsingar um tiltøk til stýring av 

nettrygdarváða ella um fráboðanarskyldur, sum eru ásettar í kapitlum 2 og 3. 

2. Tíðarskeiðið av brotinum; 

3. Endurtøka av brotið frá somu eind; 

4. Ein og hvør materiellur ella immateriellur skaði, sum stendst av brotinum, undir hesum 

fíggjarligur ella búskaparligur missur, ávirkan á aðrar tænastur og talið av brúkarum, 

sum eru rakt; 

5. Um brotið er framt við vilja ella av ósketni; 

6. Eitthvørt tiltak, sum eindin hevur framt fyri at fyribyrgja ella minka um materiellan ella 

immateriellan skaða; 

7. Um góðkendar atferðarháttur (code of conduct) ella góðkendar trygdarváttanarskipanir 

eru fylgdar; 

8. Í hvønn mun fysisku ella løgfrøðiligu persónarnir, sum hava ábyrgd av brotinum, 

samstarva við nettrygdarmyndugleikin. 

 

Handhevjingartiltøkini eftir § 50 eru fevnd av fyrisitingarligum reglum, meginreglum og 

siðvenjum, undir hesum grundgeving, kæruvegleiðing o.a., samanber tó undantøkini eftir § 53. 

Eisini setir nettrygdarmyndugleikin freist fyri, nær eindin skal hava fylgt avgerð eftir stk. 1. 

 

Nettrygdarmyndugleikin kann seta í verk fleiri handhevjingartiltøk samstundis. Krav er ikki 

um, at handhevjingartiltøkini eru forskotin, um nettrygdarmyndugleikin metir, at fleiri tiltøk 

samansett eru neyðug til at tryggja, at reglurnar verða fylgdar. 

 

Til § 39, stk. 1, nr. 1 og 2 

Um eind til dømis ikki livir upp til tey krøv, sum eru ásett í lógini, kann 

Nettrygdarmyndugleikin vísa á, hvørji ítøkilig tiltøk eindin skal fremja. Hetta kann til dømis 

vera bygnaðarlig ella organisatorisk tiltøk viðvíkjandi hóskandi skipan av leikluti og 

ábyrgdarbýti, undir hesum forboð móti ábyrgdarsamanfalli, eins og mannagongdir viðvíkjandi 

keypi og menning av neti og kunningarskipanum. Harumframt kann talan vera um tøknilig 

tiltøk, t.d. trygdaravrit av dátum ella krøv um, hvussu eindin brúkar ávísan logghátt. 

 

Til § 39, stk. 1, nr. 3 

Ásetingin skal lesast saman við § 20, stk. 2, sum áleggur eindum skyldu til í viðkomandi mun 

at kunna móttakarar av teirra tænastum, sum kunnu verða ávirkaðir av eini týðandi nethóttan, 

um møgulig tiltøk ella móttiltøk, sum móttakararnir kunnu fremja fyri at svara upp á 

nethóttanina. Har tað er viðkomandi, skulu eindirnar eisini kunna teirra móttakarar beinleiðis 

um sjálva nethóttanina. Við hesi áseting kann Nettrygdarmyndugleikin áleggja eindini, at 

móttakararnir av tænastunum hjá eindini skulu fáa fráboðan – uttan mun til, um eindin sjálv 

metir tað vera viðkomandi ella ikki. 

 

Til § 39, stk. 1, nr. 4 

Ásetingin skal lesast saman við § 49, stk. 1, nr. 2, um, at Nettrygdarmyndugleikin kann áleggja 

eind at fremja regluligar og málrættaðar trygdargóðskuskoðanir o.a., ella krevja at eindin fær 

ein skikkaðan óheftan stovn at útinna hesar trygdargóðskuskoðanir o.a., og at úrslitini frá 

teimum verða tøk hjá Nettrygdarmyndugleikanum. Somuleiðis eigur ásetingin at síggjast í 

ljósinum av § 49, stk. 1, nr. 3, har tað verður ásett, at nettrygdarmyndugleikin kann áleggja 

eind at fremja trygdargóðskuskoðanir o.a. eftir tørvi (ad hoc). 

 

Til § 39, stk. 1, nr. 5 

Ásetingin skal skiljast so, at eindin kann annaðhvørt tilnevna eitt starvsfólk ella ein uttanhýsis 

persón. Tað er ein fortreyt, at viðkomandi persónur hevur neyðugu førleikarnar til at røkja 

uppgávuna. Viðkomandi skal hava ábyrgd av at fylgja við, um eindin lýkur krøvini um tiltøk 

at stýra nettrygdarváðum sambært kapitli 2, og um eindin fylgir upplýsingarskyldunum og 

fráboðanarskyldunum í kapitli 3, umframt reglur, ið verða ásettar við heimild í nevndu 

ásetingum. 

 

Til § 39, stk. 1, nr. 6 

Ásetingin skal skiljast í samsvari við meginreglurnar um almannakunngerð frá almennum 

myndugleikum av úrslitum niðurstøðum í sambandi við eftirlit, avgerðum o.a. Tá ið 

nettrygdarmyndugleikin metir um, hvørjar upplýsingar eind skal áleggjast at almannakunngera, 

verður hædd tikið fyri trúnað í samsvari við § 27 í fyrisitingarlógini um tagnarskyldu hjá 

almennum starvsfólki og l.l. um dátuvernd, undir hesum atlitið til persónlig viðurskifti hjá 

einstaklingum, handils- og vinnuloynidómar eins og fyribyrging og kanning av lógarbrotum. 

 

Til § 39, stk. 1, nr. 7 

Endamálið við ásetingini er at heimila nettrygdarmyndugleikanum at stýra og seta mynadygg 

tiltøk í verk í sambandi við hending ella illgruna um hending.  

 

Til § 39, stk. 2 

Nettrygdarmyndugleikin setir handhevjutiltøk mótvegis eind í verk í samsvari við 

meginregluna um lutfall. Tiltøk, sum nettrygdarmyndugleikin áleggur ella tekur stig til, skulu 

vera munadygg og standa í rímuligt mát við brotið og kann fevna ræðandi tiltøk við atliti at 

umstøðunum í hvørjum føri sær.  

 

Til § 40 – Undankunning um ætlaðu handhevjingartiltøkini og orsøkina til tess 

Greinin ásetir, at nettrygdarmyndugleikin letur nágreiniliga grundgeving fyri handhevjutiltak.  

 

Áðrenn nettrygdarmyndugleikin tekur avgerð um tiltøk, fær eindin fyribils niðurstøðurnar um 

ætlaðu tiltøkini til ummælis í ætlanarskrivi. Eisini fær eindin rímiliga freist at lata ummæli, 

uttan í tí føri at endamálið við tiltøkunum harvið fer fyri skeyti.   

 

Við ætlanarskrivinum skal fylgja: 1) ein nærri grundgeving fyri ætlaðu tiltøkunum, eins og 2) 

tað skal vera greitt, at talan er um eitt ummæli, og 3) at avgerð ikki er tikin í málinum, 4) at 

viðmerkingar frá eindini kunnu fáa ávirkan á niðurstøðuna, og 5) at viðmerkingar fáa virknað 

sum ongar viðmerkingar, um eindin ikki letur viðmerkingar inn ásettu freistina.  

 

Í ætlanarskrivinum skal vera ásett rímilig freist hjá eindini at lata viðmerkingar til innihaldið í 

ætlanarskrivinum. Kravið um at áseta rímiliga freist er tó ikki galdandi í teimum førum, har tað 

er grundgivið fyri, at ummælisskriv hevði forkomið endamálinum við tiltøkunum.   

 

Til § 41 – Kæra 

Kærur kunnu í fyrsta atløgu latast landsstýrisfólkinum. Ásetingin heimilar eisini, at 

kærumyndugleikin verður lagdur til Kærustovninum ella aðra eind at umsita.  

 

Til § 42 – Onnur lóggáva  

Løgtingslógin viðvíkur nettrygd. Ein fortreyt fyri, at lógin kann virka eftir endamálinum, er, at 

tað ikki er alment eitt greitt, hvørji nettrygdarøki, nettrygdarmyndugleikin hevur fokus á; hvørji 

álop eru í umbúna; ella hvat ávís ella ítøkilig eftirlit og upplýsingar avdúka. Tí eru almennar 

reglur um innlit og kunning eftir innlitslógini, fyrisitingarlógini og dátuverndarlógini ikki 

galdandi fyri virksemi í nettrygdarmyndugleikanum.  

 

Hóast kapitlar í løgtingslóg um fyrisiting ikki eru galdandi fyri virksemi á 

nettrygdarmyndugleikanum, kann nettrygdarmyndugleikin, har tað er viðkomandi, lata parti 

upplýsingar um egin viðurskifti.  

 

Kortini eru aðrar ásetingar í hesum lógum í gildi, og eftirlit eftir lógum kann fara fram tó við 

fyriliti fyri serliga virkseminum hjá nettrygdarmyndugleikanum.  

Eftirlit við nettrygdarmyndugleikanum 

Tað er sera týdningarmikið, at viðkomandi myndugleikan kunnu fremja eftirlit við 

nettrygdarmyndugleikanum. Í sambandi við eftirlit eftir hesum lógin verður fyrilit tikið fyri 

virkseminum í nettrygdarmyndugleikanum. Hetta kann m.a. hava við sær, at myndugleikin, 

sum fremur eftirlit, ikki skrásetir upplýsingar ella skjøl í egnari skjalaskipan. Eisini kann hetta 

hava við sær, at myndugleikin ikki tekur skjøl við aftur avstað. Eftirlit kann sostatt fara fram á 

staðnum. Tað kann vera neyðugt, at nettrygdarmyndugleikin skipar ella setir upp skáp ella 

annað á staðnum, har viðkomandi myndugleiki kann goyma skjøl o.a., undir hesum læsa skjøl 

o.a. inni, sum bert myndugleikin hevur atgongd til.  

 

Landsstýrisfólkið í nettrygdarmálum hevur sambært § 53, stk. 6, heimild at áseta nærri reglur 

um eftirlit.  

 

Til § 43 – Daglig og vikulig sekt 

Endamálið við ásetingini er, at nettrygdarmyndugleikanum hevur eitt sterkt amboð fyri at røkka 

endamálinum um at hækka nettrygdarstøðið.  

 

Lagt verður upp til, at tað eru trý sløg av brotum, sum kunnu føra við sær, at 

nettrygdarmyndugleikin ásetir dagliga ella vikuliga sekt, til brotið heldur uppat, uttan so at 

harðari revsing er uppiborin eftir aðrari lóggávu.  

 

Støddin á sektini verður ásett soleiðis, at møguligur fíggjarligur áhugi hvørvur hjá 

móttakaranum til ikki at lata upplýsingar rættstundis,   sum   hann   hevur   skyldu   at   lata   

eftir   hesum lógaruppskotinum,  ella  til  ikki  at  halda  lógina  ella  reglur  og  treytir  við  

heimild  í  lógini.  Tískil eigur at verða tryggjað, at upphæddin á sektini kann stýra atferðini hjá 

móttakaranum. Letur móttakarin framvegis ikki upplýsingar, ella heldur brotið á lógina ella 

reglur og treytir við heimild í lógini ikki uppat, eftir at móttakarin hevur verið álagdur dagliga 

ella vikuliga sekt, kann upphæddin hækkast fyri at virka atferðarstýrandi mótvegis 

móttakaranum. 

 

Til § 44 – Revsing 

Lagt verður upp til, at sekt og revsing eftir lógini gera mun (effective) og eru rímilig 

(proportionate) og ræðandi (dissuasive). 

 

Sekt eftir§ 44 kann leggjast afturat tiltøkum, boðum o.ø. eftir kapitli 5.  

 

Lagt verður upp til, at brot á § kapittul 3 um tiltøk at stýra nettrygdarváða og kapittul 4 um 

fráboðanskyldur verður sektað soleiðis, at møguligur fíggjarligur áhugi hjá eindini hvørvur. 

Við í metingina verður samlaði árligi umsetningurin tikin við. 

 

Í mun til likamligar persónar verður dentur lagdur á miðalinntøku og fíggjarligu støðuna hjá 

viðkomandi.  

 

Dentur verður lagdur á hesi atlit, tá ið sekt verður ásett, og tá ið støddin á sektini verður ásett: 

1. Grovleiki av brotinum, og týdningin av teimum ásetingunum, sum eru brotnar. Undir 

øllum umstøðum verða hesir tilburðir at meta sum álvarsom brot: 

a. Endurtikin brot, 

b. Vantandi fráboðan um ella vantandi rætting av týðandi hendingum, 

c. Vantandi rætting av manglum eftir bindandi boðum frá 

Nettrygdarmyndugleikanum, 

d. Forðing fyri eftirliti ella kanningum, sum eru álagdar av 

nettrygdarmyndugleikanum eftir staðfest brot, 

e. Skeivar upplýsingar ella greitt óneyvar upplýsingar um trygdarváðastýring ella 

fráboðanarskyldur, sum eru ásettar í kapitlum 2 og 3. 

2. Longdin av brotinum. 

3. Viðkomandi brot hjá einingini, sum áður eru hend. 

4. Allur materiellur og immateriellur skaði, sum er staðin av brotinum, undir hesum eitt 

og hvørt fíggjarligt ella búskaparligt tap, ávirkan á aðrar tænastur og talið av brúkarum, 

sum eru raktir. 

5. Í hvønn mun brotið varð framt við vilja ella av ósketni. 

6. Eitt og hvørt tiltak, sum eindin hevur sett í verk fyri at fyribyrgja ella bøta um materiella 

ella immateriella skaðan.  

7. Í hvønn mun góðkend atferð ella góðkend váttanarskipan er hildin. Og 

8. í hvønn mun likamligu ella løgfrøðiligu persónarnir, sum bera ábyrgd fyri brotið, 

samstarva við nettrygdarmyndugleikin og aðrar viðkomandi myndugleikar. 

 

Somuleiðis verður gáað eftir vanligu reglunum í kapitli 10 í revsilógini um ávikavist skerpandi 

og linnandi umstøður, tá ið sektin verður ásett. 

 

Umframt at gera mun, vera rímilig og ræðandi verður sektin ásett við atlit til ítøkiligu 

umstøðurnar í  málinum.  

 

Sekt kann ásetast omaná ella sum ískoyti til handhevjanartiltøk eftir kapitli 7 og sekt eftir § 54 

um dagliga og vikuliga sekt. 

 

Til § 45 – Fyrisitingarligt sektaruppskot 

Ásetingin inniheldur serligar sektanarmannagongdir til ájáttanarmál. Við  ásetingini  fær  

nettrygdarmyndugleikin heimild  til  seta  fram  fyrisitingarligt  sektaruppskot. Heimildin er tó 

avmarkað soleiðis, at ávísar treytir skulu verða loknar,áðrenn málið kann enda við einum 

fyrisitingarligum sektaruppskoti. 

 

Føst dómsvenja skal fyriliggja í mun til stødd á sekt, áðrenn Kappingareftirlitið kann seta fram 

fyrisitingarligt sektaruppskot.  

 

Ein treyt fyri, at nettrygdarmyndugleikin kann enda eitt mál við fyrisitingarligum 

sektaruppskoti er, at viðkomandi likamligi ella løgfrøðiligi persónur játtar seg sekan. Um 

likamligi ella løgfrøðiligi persónurin ikki vil taka við fyrisitingarliga sektaruppskotinum, 

annaðhvørt tí viðkomandi ikki ynskir at játta seg sekan ella ikki ynskir, at 

nettrygdarmyndugleikin tekur avgerð í málinum, fer málið til ákærumyndugleikan til vanliga 

revsirættarliga viðgerð.  

 

Tríggjar treytir skulu sostatt verða loknar fyri, at mál kann enda við fyrisitingarligari sekt: 

 

• at viðkomandi hevur játtað seg sekan at hava framt brotið, 

• at viðkomandi hevur skiltog tekur undir við, at málið endar, tá ið viðkomandi hevur 

goldið sektina, og  

• at málið er egnaðat loka við fyrisitingarligum sektaruppskoti; føst praksis skal fyriliggja 

frammanundan. 

 

Til § 46 – Gildiskoma 

Lagt verður upp til, at løgtingslógin kemur í gildi dagin eftir, at hon er kunngjørd. 

 

Samstundis fara § 1, stk. 2, og § 58 a í lóg um fjarskifti úr gildi. Hesar ásetingar í 

fjarskiftislógini komu í gildi við løgtingslóg nr. 42 frá 16. mai 2024 um broyting í løgtingslóg 

um fjarskifti. 

 

 

 

Uttanríkis- og vinnumálaráðið, tann 3. november 2025 

 

Sirið Stenberg 

landsstýriskvinna 

 

/ Herálvur Joensen 

